
Хэзыгъэгъуазэ

Совет лъэхъэнэм иужь илъэсхэм (1991–2012 гъэхэм) ады-
гэ литературэм зэхъуэкIыныгъэ зыбжанэ игъуэтащ. Ахэр 
къэзышар езы псэукIэм, жылагъуэ зэхэтыкIэм къыщыхъуа
Iуэхугъуэхэрщ. Дэ зи гугъу тщIынур литературэ псора-
къым, атIэ абы и жанр щхьэхуэхэу дунейпсо критикэм «юмор», 
«сатирэ» жиIэу хыхьахэрщ. Зи гугъу тщIыну лъэхъэнэм и 
гъунапкъэм дикIын хуейуэ къызолъытэ щхьэусыгъуитIкIэ: 
япэрейр, совет нэужь зэманым гушыIэмрэ ауанымрэ теу-
хуа тхыгъэхэр куэд дыдэ хъуркъым; етIуанэр (ар нэхъыщ-
хьэщ), мы жанрым теухуа къэхутэныгъэ щIагъуэ щыIэкъым. 
ЩIэныгъэлIхэр кIэлъыплъакъым ди литературэ блэкIа жы-
жьэми, совет зэманми гушыIэмрэ ауанымрэ хуэгъэзауэ ады-
гэ тхакIуэхэм, усакIуэхэм, драматургхэм я гуащIэ зыхалъхьа 
тхыгъэхэм. Пэжщ, комедие жанрыр нэхъ джа хъуащ, ауэ 
усыгъэми прозэми ехьэлIа къэхутэныгъэхэр мащIэ дыдэщ. 
Литературэдж щIэныгъэм къытена «щIыхуэр» пшыныжын 
мурадкIэ, блэкIа лъэхъэнэхэми дыхэплъэжын къалэныр 
игъуэу къыщIэкIынущ.

КъыщIэддзэнщ теорием ехьэлIа гупсысэхэмкIэ. Псом япэу 
жыIэпхъэщ мы жанрхэр ди литературэ щIэныгъэми крити-
кэми арэзы укъищIын хуэдэу джа зэрымыхъуар. Уеблэмэ, а 
жанритIым я гъунапкъэри зэхэгъэкIыгъуейщ. Литературэм и 
теорием дыкIэлъыплъын ипэ къихуэу къэтхьынщ гушыIэмрэ 
(юмор) ауанымрэ (сатирэ) IутIыж Борис зэрызэхигъэкIа усэу 
тха сатыриплI:

ГушыIэр – цIыхум и гъуэгу гъуэмылапхъэщ.
Ауаныр – ар гъащIэм и пщIантIэ жыхапхъэщ.
ГушыIэм къыредз ди гъуэгуанэм пкIэлъей.
Ауаным епхъэнкI, егъэкъабзэ дунейр1.

ГушыIэмрэ ауанымрэ гъащIэм щаIэ къалэным теухуауэ 
Борис жиIам зыгуэр дэщIыгъугъуейщ, ауэ дэ зэхэдгъэкIын 
хуейщ а жанрхэм адыгэ литературэм щаубыд щIыпIэр, абы 
къагъэсэбэп Iэмалхэр, IупщI щIын хуейщ дэтхэнэ усакIуэми, 
тхакIуэми, драматургми хэлъхьэныгъэу ищIахэр.

Сыт хуэдэ лъэпкъми и гъащIэм убгъуауэ хэтщ гушыIэр. 
Адыгэхэм ижь-ижьыж лъандэрэ къадогъуэгурыкIуэ «гушыIэр 
тхьэм и щIасэщ» псалъэжьыр. ГушыIэрэ ауанкIэ гъэнщIащ 
дунейпсо литературэр. ГушыIэр шыгъум ебгъапщэ хъунущ, 
ар хэмылъмэ сыт хуэдэ шхынри гурымыхь мэхъу. Шыгъу 
папщIэу гушыIэр хэпхъащ тхыгъэ куэд дыдэм, ауэ ар зи темэ 
нэхъыщхьэхэри мащIэкъым. Апхуэдэхэм я къупхъэу, я жанр 
щхьэхуэу теорием хыхьащ юморымрэ (гушыIэ) сатирэмрэ 
(ауан).

Юморымрэ сатирэмрэ жанр щхьэхуэу къэзылъытэ тео-
ретикхэр мащIэщ, литературэм ехьэлIа терминхэр зэрыт 
псалъалъэхэу курыт еджапIэм щхьэкIэ къыдэкIахэм «юмор», 
«сатирэ» терминхэр щхьэхуэу иткъым, ахэр «комическое» 
зыфIаща гурыIуэгъуэм хэухуэнапхъэщ абы и пкъыгъуэхэу2. 

Энциклопедиехэм итхэри щызэтемыхуэ урохьэлIэ, ауэ ди 
зэманым тхылъ тIощI хъууэ къыдэкIа «Новая иллюстриро-
ванная энциклопедия» тхылъми къыщыхьащ юморыр коми-
ческэм и зы пкъыгъуэу. Мыбы и купщIэр епхащ дыхьэшхэ-
ныр къэгъэлъэгъуэным, Iуэхугъуэ дыхьэшхэн къызэхъулIам 
жызыIэжыр «хуогузавэ», «зыхещIыкI»3.

«Юмор» («humour» – инджылыбзэкIэ) псалъэр бзэ куэдым 
хыхьащ, апхуэдэу щытми, «гушыIэ» адыгэ псалъэр абы поша-
чэ, къикI мыхьэнэми пэгъунэгъущ, дыщыпсалъэм и мызакъуэу, 
щIэныгъэм дежи къэгъэсэбэпын хуейуэ къыдолъытэ.

«Сатирэ» псалъэр нэхъ жьы хъуащ, ар нобэ дунейм темы-
тыж латиныбзэм къыхэкIащ. Сатирэм пэуву къэбгъэсэбэп 
хъунущ «ауан» псалъэр, ауэ сатирэм къикI мыхьэнэ псо-
ри къиIуэтэфыну къыщIэкIынукъым абы. «Юмор» псалъэр 
фIыуэ нэхъ щIалэщ «сатирэм» нэхърэ. Сатирэр «античнэ» 
зыфIаща литературэ пасэрей дыдэм хэтащ драматургием и 
зы жанру. 

ГушыIэр (юморыр) гъащIэми литературэми куэдкIэ щы-
нэхъыбэщ, ауаным (сатирэм) елъытауэ. Ари гурыIуэгъуэщ, 
сыту жыпIэмэ иужьрейм уигъэдыхьэшх къудейкъым, атIэ 

уегъэгубжь, ныкъусаныгъэ зытеухуа цIыхур, жылагъуэр зы-
гъэгузэвэн Iуэхугъуэу щыт и хабзэщ.

Эстетикэ щIэныгъэм идж, къихутэ категориехэм хэтщ «ко-
мическэ» фIэщыгъэцIэ зыгъуэта категориери. Ар дыдэм и 
зы Iыхьэу хоувэ гушыIэмрэ ауанымрэ. ЩIэныгъэлI Ю. Борев 
зэритхымкIэ, гушыIэмрэ ауанымрэ «комизмым» и лъэныкъуэ 
зырызщ. ГушыIэр цIыхум и ныкъусаныгъэ щхьэхуэ гуэрым 
е IуэхущIафэ щхьэхуэм, щыуагъэм тещIыхьащ икIи хэкъуза-
уэ иубыркъым, гуапагъэ гуэри хэлъу щодыхьэшхыр. Ауаным 
нэхъ хэкъузауэ къегъэлъагъуэ мыхъумыщIагъэ гъэкIуэдын 
хуейр, напэмрэ цIыхугъэмрэ къемызэгъхэр4. Адыгэ псалъэжь 
щыIэщ «ауаныр сыт щыгъуи гушыIэм и щIыбым къыдэтщ» 
жиIэу. Мыри щыхьэт тохъуэ ауаныр нэхъ «ткIыбжьу» зэры-
щытым.

Псоми зэращIэщи, литературэм къудамищ иIэщ (уры-
сыбзэкIэ «род» жыхуаIэрщ): эпос, лирикэ, драмэ. Апхуэдэ 
гуэшыкIэр литературэдж щIэныгъэм къыдокIуэкIыр Аристо-
тель и зэман лъандэрэ. Мы къудамищым еплIанэ гуэзыгъэу-
вэну хэт щIэныгъэлIхэми урохьэлIэ иужьрей лIэщIыгъуэм, ар 
епхащ зи гугъу тщIы гушыIэмрэ ауанымрэ. Пасэрей, «антич-
нэ» жыхуаIэ литературэм «сатирэр» жанр щхьэхуэу хэтащ, 
иджы дыхьэшхэным теухуауэ литературэр къудамэ (род) хэха 
хъуауэ къелъытэ урыс IэщIагъэлI Борев Юрий. Абы и «Коми-
ческое» тхылъым, 1970 гъэм къыдэкIам, щхьэихауэ хигъэхьащ 
зы Iыхьэ – «Сатира как род литературы»5. Борев тегъэщIапIэ 
ищIыр Белинский В. и псалъэхэрщ: «… сатира постоянно 
шла об руку с другими родами литературы»6. Мы псалъэхэм 
абы кърехыр Белинскэм ауаныр къудамэ (род) щхьэхуэу къи-
лъытэу, ауэ ар пэжу жыIэгъуейщ, сыту жыпIэмэ Виссарион 
Григорьевич и лэжьыгъэ псоми къыщигъэсэбэп литературэм 
и къудамэхэр белджылыуэ зытетыр мыращ: лирикэ, эпос, дра-
мэ. Абы сатирэр хигъэхьэртэкъым, а пкъыгъуищыращ теорие 
и лъэныкъуэкIи къихутэу щытар. Борев Юрий иджырей лите-
ратурэ теорием елэжьа, еджапIэ нэхъыщхьэхэм я учебник зыт-
ха Тимофеев Леонид и гупсысэри тегъэщIапIэ ещI. Къэтхьынщ 
ар зэрытха урысыбзэмкIэ: «Сатира может осуществляться и в 
лирике, и в эпосе, и в драме, но вместе с тем представляет со-
бой и как бы особый литературный род, характеризующийся 
своеобразным способом типизации, основанным на гиперболе 

и преувеличении»7. Мыбдеж Боревым гу лъитащэкъым Тимо-
феевым жиIа «как бы особый род» псалъэхэм шэч къытрихьэ 
мыхьэнэ зэраIэм, хуэгъэфэщэныгъэ гупсысэ зэрыхэлъым. Ап-
хуэдэу щытми, Боревым щIихъумэркъым теоретик куэдым 
сатирэр литературэ къудамэ щхьэхуэу къыщIамылъытэ щхьэ-
усыгъуэ мымащIэ зэрыщыIэр.

Литературэм илъэс мин бжыгъэ хъуауэ зеужь, иужьрей 
лIэщIыгъуэхэм жанрхэми, уеблэмэ къудамэхэми (родхэ-
ми) яку дэлъ гъунапкъэхэр нэхъ «зэпрыкIыгъуафIэ» мэхъу. 
Псалъэм папщIэ, лирикэр убгъуауэ хохьэ эпосыми, драмэ-
ми. ГушыIэмрэ ауанымрэ жанрхэм я системэм тебгъэувэнри 
Iуэху гугъущ, ахэр литературэм и жанр псоми къыщагъэсэ-
бэп, ауэ гушыIэмрэ ауанымрэ щытепщэ жанрхэри щыIэщ. 
Аращ щIатхыр «ГушыIэ рассказ», «ГушыIэ повесть», «ГушыIэ 
пьесэ» (комедие), «ГушыIэ усэ», н.къ. Абы къинэмыщIауэ, 
«зыми дэмыгуашэу» гушыIэмрэ ауанымрэ я Iэщэ дыдэщ бас-
ня, эпиграммэ, пародие, памфлет, фельетон жыхуэтIэхэр.

Литературэм и къудамэхэр гуэхыпIэ имыIэу епхащ 
гъащIэм, тхыдэм. Псалъэм папщIэ, Аристотель щыпсэуа зэ-
маным искусствэм гъащIэр къызэригъэлъагъуэу щытамрэ 
нобэрей тхакIуэхэм я еплъыкIэмрэ зихъуэжащ. Литературэм 
и къудамищыр – эпосыр, лирикэр, драмэр – къызэтенами, 
абы я зэхущытыкIэр, щхьэж къылъыса жанр Iэрамэр пасэ зэ-
маным куэдкIэ ещхьыжкъым. Жанрхэм, абы я системэм нэхъ 
псынщIэу захъуэж, литературэ къудамэхэм елъытауэ. Ап-
хуэдэу щытми, гушыIэмрэ ауанымрэ я къудамэр литерату-
рэм и жыгым къыкъуэжауэ, ари щхьэхуэу дэкIеину жызыIэ 
щIэныгъэлIхэми жаIэм пэж хэлъу къэлъытапхъэщ, ауэ дызэ-
рыт зэманым литературэм и къудамэ нэхъыщхьэу щытхэр 
«эпос», «лирикэ», «драмэ» жыхуаIэхэрщ.

ГушыIэмрэ ауанымрэ лъэпкъ литературэ къэс зэрыщы-
заужьар, терминологиеу къагъэсэбэпыр щызэтемыхуэу 
урохьэлIэ. Жанрхэм я Iуэхур къуэкIыпIэ къэралхэм я ли-
тературэхэмрэ къухьэпIэ къэралхэм я литературэхэмрэ 
щызэщхьэщокI.

Иджырей зэманыр глобализацэр щытепщэ лъэхъэнэщ. 
Дунейм тет лъэпкъхэр зэрызэпыщIа Iэмалхэм зэгъунэгъу 
ящIхэр экономикэр, псэукIэр, дуней еплъыкIэр, литературэр, 
гъуазджэр.

Совет лъэхъэнэм лъэпкъ куэд дыдэ зы къэрал псэукIэкIэ, 
хабзэкIэ, экономикэкIэ зэрипхауэ щытащ. Тхыбзэрэ литера-
турэрэ зимыIахэми а хъугъуэфIыгъуэр зыIэрагъэхьащ, зызы-
ужьа урыс литературэм иIа жанрхэр къагъэIурыщIащ абы-
хэм. Адыгэ литературэри а гъуэгум тету къэгъуэгурыкIуащ. 
А къэрал лъэщу фIыри Iейри зи куэдар лъэлъэжа нэужь, ли-
тературэм и ухуэкIэми, зыужьыкIэми зэхъуэкIыныгъэ зыб-
жанэ ягъуэтащ. Ахэр ядыболъагъур гушыIэмрэ ауанымрэ я 
къэгъэсэбэпыкIэм къыдэкIуа Iуэхугъуэхэми.

Совет лъэхъэнэм иужь зэманым (1991 гъэм къыщыщIэдзауэ) 
литературэр зыпыщIа журналистикэм (радиом, газетхэм, те-
левидением) гушыIэмрэ ауанымрэ щаIа къарур, зэфIэкIыр, 
мыхьэнэр хэпщIыкIыу лъахъшэ хъуащ. Къэтщтэнщ фельетон 
жанрыр. Совет зэманым газетым цIыху щхьэхуэхэм, псом хуэ-
мыдэу унафэщIхэм, теухуауэ фельетон къытрадзамэ, парт 
билетыр Iахыжым имызакъуэу, къулыкъуми щытрагъэкIыр 
гъунэжт. Ди зэманым фельетоныр газет напэкIуэцIхэм 
иплъагъуэжыркъым. ЕкIэкIуащ радиом и мыхьэнэри… 
ЩыIэжкъым гушыIэ нэтынхэри (псалъэ папщIэ, «Аркъэн»). 
ГушыIэмрэ ауанымрэ зи лъабжьэ басняри, эпиграммэри, па-
родиери литературэм мащIэ щыхъуащ. ЩымыIэххэу къэп-
лъытэ хъунущ памфлетыр.

Фельетонымрэ памфлетымрэ къэзыгъэсэбэп хабзэр пу-
блицистикэрщ. Публицистикэр литературэми журналисти-
кэми зэдай жанру къэплъытэ хъунущ. Адыгэ публицистикэм 
гъуэгуанэшхуэ къикIуащ ХIХ лIэщIыгъуэм псэуа тхакIуэ-
узэщIакIуэхэм я деж къыщыщIэдзауэ ди зэманым къэскIэ. 
Публицистикэми зыгуэркIэ хэухуэнащ гушыIэмрэ ауа-
нымрэ, абы ущрохьэлIэ критикэм дежи (еплъ IутIыж Борис 
урысыбзэкIэ къытридзауэ щыта «Шутки шутками, но…» 
жыхуиIэ статьям).

ГушыIэр, гуэхыпIэ имыIэу, лъэпкъ къэс и гъащIэм, и 
псэукIэм, дуней еплъыкIэм епхащ. Абы лъэпкъым и нэпкъы-
жьэ, и дамыгъэ телъщ. Ди жагъуэ зэрыхъунщи, «националь-
ное» жыхуэтIэу лъэпкъым и дамыгъэ къызэрыкI гурыIуэгъуэр 
IэщIыб ящI литературэр къэзыхутэ щIэныгъэлIхэм. Дунейм 
лъэпкъыу тетым я псэукIэм, гупсысэкIэм, унэ ухуэкIэм, 
зыхуэпэкIэм, зыIыгъыкIэм гъэщIэгъуэнагъ куэд хъэлъщ. Апхуэ-
дэщ лъэпкъ къэс я гушыIэкIэри, гушыIэр къазэрыгурыIуэри. 

Белинскэм, Гоголь тепсэлъыхьу, итхыгъащ: «… Это юмор 
чисто русский, юмор спокойный, простодушный, в котором 
автор как бы прикидывается простачком». Гоголь и гушыIэкIэр 
епхащ ар щыпсэуа зэманым щыIа мэкъумэшыщIэхэм, «по-
мещик» жыхуаIэу щыта классым я хьэл-щэнхэм. Француз-
хэм а зэманым я тепщэу щыта пащтыхьыр къэзухъуреихьхэм 
гушыIэкIэ къагъэщIащ, ар литературэм хыхьащ «каламбур» 
франджы фIэщыгъэцIэр иIэу. Каламбурыр миниатюрэ 
цIыкIуу е жыIэгъуэ щхьэхуэу къокIуэ. ГушыIэр зытещIыхьар, 
абы лъабжьэ хуэхъур омоним псалъэхэрщ – я жыIэкIэкIэ зэ-
техуэу, ауэ мыхьэнэкIэ зэщхьэщыкIхэрщ. Мыбы и щапхъэкIэ 
аргуэру зыхуэдгъэзэнщ адыгэ литературэм куэд дыдэрэ 
хуэлэжьа IутIыж Борис и творчествэм. Борис шарж сурэт 
ищIыгъащ: иджырей цIыхубз зыкъизых, зи напэр косметикэм 
щIихъума, зи кIэр кIэщI гуэр. Абы уезыгъэплъ Iэпхъуамбэ 
шия и бгъумкIэ тещIыхьарэ и лъабжьэм щIэтхауэ: «Ар зэджэр 
зыщ – журнал «Модэ», зылъагъухэми жаIэр «Модэ». Мыбдеж 
каламбур Iэмалыр хъарзынэу къыщигъэсэбэпащ усакIуэм. 

Лъэпкъ нэпкъыжьэ гушыIэмрэ ауанымрэ зэрытелъым 
и щыхьэтщ «инджылыз гушыIэкIэ» («английский юмор») 
жаIэу дунейпсо литературэм хыхьар. ГушыIэр езы гъащIэм 
къыщыхъу Iуэху къызэрыгуэкIхэми къахокIыр. Псалъэм 
папщIэ, цIыху лъэпэрапэу джэлам егъэдыхьэшхыр адрей 
цIыхухэр. Инджылыз гушыIэкIэр апхуэдэкъым, ар гупсысэ 
куум къыхэкIа «гушыIэ пIащIэу» («тонкий юмор») къалъы-
тэ. Къэтхьынщ щапхъэ. Бернард Шоу гушыIэ дахэ зыхэлъу 
щыта инджылыз тхакIуэшхуэт. Ар цIыху цIэрыIуэ куэд зрагъэ-
блэгъа пшыхь гуэрым кIуауэ королым бгъэдашащ. Королым 
и Iэ лъэныкъуэр и жыпым илъу къыжреIэ: «Мэрем махуэм 
сыхьэтыр пщыкIуийм си унэм сыщыIэнущ». Абы къикIырт 
корол лъагэм пщIэшхуэ къыхуищIыу тхакIуэр и унэм зэры-
ригъэблагъэр. Бернард Шоу езыми и зы Iэр и жыпым къри-
мыхыу жэуап итащ: «Сэри аращ». Абы къикIырт тхакIуэри 
и унэм зэрыщIэсынур, псалъэ лей хэмыту зыкъригъэщIащ и 
щхьэм пщIэ зэрыхуищIыжыр . НэгъуэщI зым, королым и Iэм 
ба хуищIынут, лъэгуажьэкIэ тIысынути фIыщIэ хуищIынут 
къэралышхуэм и унафэщIым зэрригъэблэгъам папщIэ. Бер-
нард Шоу и «инджылыз гушыIэкIэ» дахэр яIурилъхьащ и ко-
медиехэм хигъэува персонаж Iэджэми. Лъэпкъ къэскIэ езым 

и гушыIэкIэ яIэжщ, а гушыIэкIэр епхащ абыхэм я тхыдэм, 
псэукIэм, дуней еплъыкIэм.

ГушыIэкIэр тхыдэм, IуэрыIуатэм пыщIа къудейкъым, атIэ 
ар абы и щIэдзапIэщ. Адыгэ лъэпкъым и дежкIэ IуэрыIуатэр 
литературэ псом и псынащхьэщ. Ауанымрэ гушыIэмрэ зыщи-
ужьащ IуэрыIуатэм, ар яхъумащ джэгуакIуэхэм. «ДжэгуакIуэ» 
псалъэм езым къеIуатэ гушыIэ зэрыкIуэцIылъыр. Адыгэбзэм 
джэгумрэ гушыIэмрэ синониму къыщыкIуэр гъунэжщ. Аращ 
«джэгуи гушыIи хэмылъу» щIыжаIэ хабзэри. ДжэгуакIуэм 
и репертуарым гушыIэ хэухуэнауэ къекIуэкIыу щытами, 
абы хухэха жанр щыIауэ къыщIэкIынукъым. ДжэгуакIуэр 
IэщIагъэ зыбжанэм хуэIэижьу щытащ. Ахэр хъарзынэу Нало 
Заур къыщихутащ 2011 гъэм къыдигъэкIа тхылъым8.

Адыгэхэм гушыIэр убгъуауэ къыщагъэсэбэпырт джэгухэм, 
щIопщакIуэм, ажэгъафэ джэгухэм, хъуэхъухэм. Ди лъэпкъ 
IуэрыIуатэм ихъумахэм ящыщщ лирикэ жанрым тету зэхалъ-
хьа гушыIэ уэрэдхэр. Мыхэр я тематикэ елъытауэ зэхуэдэ-
къым: языныкъуэхэр лъагъуныгъэм теухуащ, адрейхэр адыгэ 
хабзэм ебэкъуахэм, лIыгъэншагъэ къызылъыкъуэкIахэм, еща-
нэрейхэр къуажэ зэгъунэгъухэр щызэхъурджауэщ.

Адыгэ (къэбэрдей-шэрджэс) литературэр къэзыхутэ 
щIэныгъэм гушыIэмрэ ауанымрэ гулъытэ нэс щыхуэщIауэ, 
ар нэгъэсауэ яджауэ, кIэлъыплъауэ, анализ ящIауэ 
пхужыIэнукъым. Литературэдж щIэныгъэм къихутэн хуей 
тхакIуэхэм я IэдакъэщIэкIхэри куэд дыдэ хъуркъым. Мы 
тхылъым деж зи гугъу тщIы лъэхъэнэр кIэщIщ (1991 гъэм 
къыщыщIэдзауэщ, лъэхъэнэм пыухыкIауэ кIэ игъуэтауи 
къыщIэкIынгукъым), мы зэманми гушыIэмрэ ауанымрэ теу-
хуа тхылъ куэди къыдэкIакъым. А псор къэтлъытауэ, зи гугъу 
тщIы лъэхъэнэм дикIыу, зыкъомкIэ блэкIа совет лъэхъэнэм 
дгъэзэжми дыщыуэну си гугъэкъым, сыту жыпIэмэ а блэкIа 
зэманми ауанымрэ гушыIэмрэ ди критикэм гулъытэ нэс 
хуищIакъым. 

Литературэм и къудамищ «лирикэ», «эпос», «драмэ» 
зыфIащахэм ятегуэшауэ, апхуэдэуи зэкIэлъыхьауэ дытеп-
сэлъыхьынщ гушыIэрэ ауанрэ къыщыгъэсэбэпа жанрхэм. 
Зэзэмызэ IуэрыIуатэм и материал зэхуэмыдэхэми зыхуэдгъэ-
зэнщ.

Япэ Iыхьэ
КЪЭБЭРДЕЙ-ШЭРДЖЭС ПОЭЗИЕМ 

ГУШЫIЭМРЭ АУАНЫМРЭ КЪЫЗЭРЫХЭЩЫР

Дунейпсо литературэм къикIуа гъуэгуанэм укIуэцIры-
плъыжмэ, гу лъыботэ гушыIэмрэ ауанымрэ IуэрыIуатэм 
къызэрыхэкIам нэмыщIкIэ, ар поэзием нэхъ гувауэ къызэ-
рыхыхьам, прозэмрэ драматургиемрэ ебгъапщэмэ. Псалъэм 
папщIэ, урыс литературэм гушыIэмрэ ауанымрэ хуэIэижьу 
щытахэр япэ ирагъэщхэр прозаик М. Салтыков-Щедрин, 
Н. Гоголь, иужькIэ – совет лъэхъэнэм – усакIуэхэри телажьэу 
щIадзащ гушыIэ жанрым (В. Маяковскэр, Д. Беднэр, н.къ.). 
Драматургхэр ижь-ижьыж лъандэрэ пыщIащ гушыIэм.

Усыгъэр, лирикэр гушыIэмрэ ауанымрэ куэд щIауэ зэры-
лажьэ, къагъэсэбэп жанрхэм ящыщщ «эпиграммэ» жыхуаIэр. 
Мыбы и тхыдэр жыжьэ дыдэ къыщожьэ. «Эпиграммэр» 
грек псалъэщ, «тетха» жиIэу аращ. Апхуэдэуи, «тетха» мы-
хьэнэ иIэщ «эпиграф» псалъэми. Эпиграфыр усэбзэкIэ тха 
жыIэгъуэ кIэщIщ, ар традзэрт фэеплъ хьэпшыпхэм, унэхэм. 
ЭпиграфкIэ кърагъажьэрт публицистхэм, щIэныгъэлIхэм я 
тхыгъэхэр. Эпиграфым и фащэкIэ ещхьщ эпиграммэр, ауэ 
иужьрейр къикI мыхьэнэ и лъэныкъуэкIэ гушыIэращ зэп-
хар. Эпиграммэм зыужьыныгъэ щигъуэтар классицизмым и 
лъэхъэнэрщ (Вольтер хуэIэзэу щытащ). Пушкин эпиграммэ 
гъуэзэджэ куэд къигъэнащ. Совет зэманым урыс литерату-
рэми нэгъуэщI лъэпкъ литературэхэми къагъэсэбэпащ эпи-
граммэр.

Адыгэ литературэм эпиграммэр япэу къыхэзышахэм 
ящыщщ IутIыж Борис (1940–2008). Абы къыщымынэуи, 
гушыIэмрэ ауанымрэ нэхъыбэ дыдэу елэжьари Борисщ. 

И комедиехэм и гугъу умыщIыххэми (ахэр иужькIэ зэ-
пкърытхынщ), IутIыж Борис усэбзэкIэ гушыIэр къыщигъэ-
сэбэпащ тхыгъэ куэдым. Езы IутIыжым и гъащIэми гушыIэ 
дахэ хэлът, адрейхэм я гушыIэри къыгурыIуэрт, итха псоми 
хэпхъат гушыIэмрэ ауанымрэ. УсэкIэ итхахэр цикл щхьэ-
хуэхэу, фIэщыгъэцIэ гъэщIэгъуэнхэр яIэу 2003 гъэм Бо-
рис къыдигъэкIащ «ГушыIэлъэ» жыхуиIэ тхылъыр9. Пэжщ, 
мыбы гушыIэ рассказ зыбжани итщ, ауэ нэхъыбэр усэу 
тхащ. Циклхэм ягъуэтащ мы фIэщыгъэцIэхэр: «Зи пащIэкIэ 
щIэгуфIыкI усэхэр»; «ГушыIэ уэрэдхэр»; «Усэ ткIыбжьхэр»; 
«ПIэскIугъэхэр»; «гушыIэрыгъафIэ усэхэмрэ хъуэхъу усэхэм-
рэ»; «Юбилей гушыIэрыхъуэхъухэмрэ сценариехэмрэ».

IутIыж Борис и цикл «ГушыIэрыгъафIэ усэхэмрэ сурэтхэм-
рэ» жыхуиIэм эпиграммэ зыбжанэ хэтщ гушыIэр ебэкIыу, ауэ 
нэхъыбэр ныбжьэгъухэм, адыгэ культурэм цIэрэ щхьэрэ яIэу 
хуэлэжьахэм яхуигъэпса хъуэхъухэмрэ «ныбжьэгъу» шаржрэу 
къэлъытапхъэщ. Псоми зэращIэщи, IутIыж Борис сурэт Iэзэу 
ищIу щытащ. Мы тхылъым ихуа сурэт шарж тIощIыр абы и 
IэдакъэщIэкIщ. Борис пасэ дыдэу эпиграммэрэ (е хъуэхъурэ) 
сурэт шаржымрэ зэгъусэу ищIу щIидзащ. 1964 гъэм апхуэдэ зы 
абы хуигъэфэщат ГъукIэмыхъу Абубэчыр, хьэрыпыбзэмкIэ 
ди университетым а зэманым (езы IутIыж Бориси яхэту) 
езыгъэджам. Мыбдеж гушыIэр егъэджакIуэми студентхэми 
яхуэгъэзащ:

Дрегъаджэ хьэрыпыбзэм
Дэ Абубэчыр.
Хъуа къытфIощI анэдэлъхубзэ
ЕтIуанэ мыр.
Си папкIэжьу къыздесхьэкIыр,
Мес, – михьфэжьэтунщ.
Ди хъыджэбзхэр зэдыщIэкIыу,
Ух, – джамилатунщ!!!

УсакIуэм къегъэсэбэп «тавтология» Iэмалыр, адыгэбзэкIи 
хьэрыпыбзэкIи зы мыхьэнэ къызэрыкI псалъэм къытрегъэ-
зэжыр, ауэ студентхэм я гурыщIэр къегъэлъагъуэ «ух» меж-
дометиемрэ адыгэ псалъэр зэрызэридзэкI «джамилатун» 
хьэрып псалъэмрэ. Иужьрейм «дахэ» мыхьэнэр къокI. Мыр 
гушыIэ щабэщ.

ГушыIэшхуэ хэлъщ IутIыжым Шортэн Аскэрбий хуигъэ-
фэща сурэт шаржми абы щIитхэжа эпиграммэми. Сурэтым 
деж тхакIуэм и тхьэкIумитIым къыдэкIауэ и натIэм щызэхы-
хьэжыным нэсащ жыг къудамэ цIыкIуитI, ахэр «пальмэ къуда-
мэ» жаIэу грекхэм текIуэныгъэшхуэ къэзыхьахэм ирату щы-
тахэм хуэдэщ. Псалъэхэри Шортэным и «лъагагъым» хуэдэщ:

Мамырщ дунейр. Мазагъуэ цIыщхъщ…
Фыжей цIыху цIыкIухэ. ФепщIыхь гъатхэм.
КъоIукI къалапщэмкIэ: «цIыщхъ-сыщхъ».
Шыкур-ура, – Шортэныр матхэ!!!
ЦIыху цIыкIур псори зэщIощымэ,
Акъужьым къехьыр романымэ10.

ГушыIэ щабэмрэ ауанымрэ зэхегъэшыпсыхьыр авторым, 
гъэщIэгъуэнщ псалъэ зэмыщхьитI зэрызэпигъэувэри – «шы-
кур-ура» – зыр диным епхащ, адрейр урыс псалъэ «ура»-р зы-
гуэрым ебгъэрыкIуэным къыхуезыджэщ. ГушыIэ щабэкIэ узэ-
дащ куэд дэкIауэ IутIыжым Нало Заур хуитха эпиграммэри:

Зэгуэр тхыдэтххэр хуа-а-абжьу зэпеуэнущ,
Урыху Iус жылэ псо-о-ори зэдэуэнущ,
Нало Заур и къуажэр зэхагъэкIрэ
Дэтхэнэми и кIэныр къригъэкIыу…
ДепщIыхькъым дэ апхуэдэ насып уэрым,
АтIэми насып цIыкIу догъафIэ дэри:
Мы шаржым къигъэгубжьрэ къытхуэшхыдэм,
ДыкъыхэнэнкIэ мэхъу Налом и тхыдэм11.

Зэрытлъагъущи, мы эпиграммэмрэ шаржымрэ гушыIэ 
нэскIэ гъэнщIащ. IутIыжым мыбдеж къыщегъэсэбэп адрей 
усакIуэхэм къащхьэщыкIыу зы Iэмал: псалъэ хэхам хэт макъ-
зешэм зыкъомрэ къытрегъэзэжыр дефискIэ зэпыудауэ: хуа-
а-абжьу, псо-о-ори. Абы псалъэм и мыхьэнэр щIегъэхуабжьэ, 
къыхегъэщхьэхукI. IутIыжым и эпиграммэм я нэхъыбэр 
хъуэхъу фащэм итщ, ауэ абыхэм гушыIэр щебэкIи урохьэлIэ, 
уеблэмэ ауаным щынигъэси щыIэщ. Къэтхьынщ ХьэIупэ 
ДжэбрэIил триухуа эпиграммэр:

Уоу, Алыхьталэ! Дыщыхъумэ
Уи нейм. Уи жанырыбзэм.
ЛIыжь узым. Зауэм… НэгъуэщI мыхъуми, –
ХьэIупэм и хъуэрыбзэм.

Псоми ящIэ композитор Iэзэ ХьэIупэ ДжэбрэIил усэ хъарзы-
нэхэр зэритхыр, езыри зэрыжьэнахуэр, къытримыдзэми, эпи-
граммэ бзаджэхэр зэрызэхилъхьэр. IутIыжым къегъэлъагъуэ 
ХьэIупэм «и жьэм ужьэдэхуэмэ», фIы зэрыщIумыхынур. Егъэ-
леиныгъэ (гиперболэ) къегъэсэбэпри, ДжэбрэIил и «жаны-
рыбзэм» (мы псалъэри щIэщыгъуэщ; композиторым и бзэр 
ирегъапщэ зи дзитIри лъа джатэм) нэхърэ нэхъ къыхех «за-
уэри, лIыжь узри». ГъэщIэгъуэнщ эпиграммэм хуищIа сурэт 
шаржри (ХьэIупэм и жьэм IункIыбзэ къэб етащ, и пэр шабзэм 
ещхьщ).

Гъут Iэдэм хуитха эпиграммэми сурэт шаржми гушыIэ 
хилъхьащ усакIуэм: «Нарт» эпос иныр зыщIалъхьауэ, 
бгъуэнщIагъ щахъумэм и завскIладщ (Iэдэм и щхьэм гъущI 
таж щхьэрыгъщ, афэ джанэ къешэкIащ). 

Апхуэдэ гушыIэ псалъэкIи, «ехъурджауэкIи» усакIуэр хуэ-
упсащ Джэрыджэ Арсен, куэд щIауэ усэ тхын щызыгъэтыжам:

Хьэл мыхъумыщIэ Iэджи Iэджэм зыханащ,
Ауэ усэ тхыныр хьэл мыгъуибл тхуэхъуауэ
Ноби IэщIэмыкIхэм мыр тхэкIуэсыкIащ:
Зи насып, – мэпсэу иджы тыншыжауэ12!!!

IутIыж Борис усэбзэкIэ зэмыхъуэхъуа, юбилей псалъэ шэ-
рыуэ зыхужимыIа тхакIуэ, артист, сурэтыщI, щIэныгъэлI къы-
щыгъуэтыгъуейщ республикэм. Абыхэм яхуитхахэм гушыIи 
ауан зыгуэрхэри хэтщ. Критикэ къалэнми ущыхуозэ Борис и 
гушыIэ хъуэхъхэм. Апхуэдэщ, псалъэм папщIэ, Къэрмокъуэ 
Мухьэмэд, Къандур Мухьэдин, Мэзыхьэ Борис, Къып Мухьэ-
мэд сымэ яхуитхахэр. Къэрмокъуэ Мухьэмэд тхакIуэ пажэ-
хэм ящыщщ, абы и повесть «Щихухэр иджыри мэкI» (1976) 
жыхуиIэм лъагъуныгъэ темэр фIы дыдэу къыщигъэлъэгъуащ. 
Тхылъеджэхэр ежьэрт абы къыкIэлъыкIуэнум, ауэ Къэрмо-
къуэм къыпищэртэкъым. IутIыж Борис 1997 гъэм Къэрмокъуэм 
хуитха эпиграммэм щыжеIэ цIыхубэр лъагъуныгъэм теухуауэ, 
«гущхьэлъапсэр езытхъунщIэх тхыгъэжьыфI» зэрежьэр, ауэ:

Къэрмокъуэрат абыкIэ Iэзэу
Щытар, хъуакIэщ ари Iэсэ.
Е лъагъуныгъэм игу щыкIа?
Е щихухэр псори къигъэкIа?

ГушыIэм пэджэжауэ къыщIэкIынущ Къэрмокъуэ Мухьэ-
мэд, щихухэмрэ лъагъуныгъэмрэ я образхэмкIэ гъэнщIауэ 
иужьрей илъэсхэм адыгэбзэкIи урысыбзэкIи къыдигъэкIащ 
тхылъитI (иужь дыдэу урысыбзэкIэ 2007 гъэм къытрадзащ «А 
тополя все растут» жыхуиIэр).

Къандур Мухьэдини «лъысащ» гушыIэ Iыхьэ. Мухьэдин 
Иорданым щыщ адыгэщ, тхакIуэщ, философщ, кинорежис-
сер цIэрыIуэщ. Мухьэдин и иужьрей IэщIагъэращ IутIыж Бо-
рис и эпиграммэм и темэри. Япэрей строфар Борис ирегъэ-
увэ ЩоджэнцIыкIу Алий и «Къамботрэ Лацэрэ» романым и 
къыщIэдзапIэм и ритмымрэ и рифмэ къэхьыкIэмрэ:

АдыгэлIыр, нобэ мыхъумэ
Голливудым щацIыхуакъым.
Ахэм нэсрэ пагэ мыхъуу
Мы зым фIэкIи дыхуэзакъым.

УсакIуэм гу лъыдегъатэ иджырей адыгэхэр щытхъум 
зэрыдихьэхам. АдэкIэ хъуэхъу стилымрэ къызэрыгуэкI 
псэлъэкIэмрэ зэпегъэувэри къехьыр:

ЛIым я лIыжу къыщIэкIащи,
КIэ имыIэу дыхъуэхъуэнщ…
Шы кинокIэ зыдгъэнщIащи,
ЦIыху кино дыщыгугъынщ13.

Къандур Мухьэдин Голливуд щытрихауэ щытащ шым 
теухуауэ фильм зыбжанэ, ахэр Франджым я телевидени-
ем къыщагъэлъэгъуащ, ауэ езым и лъэпкъым, адыгэ цIыху 
щхьэхуэхэм нэсатэкъым. Зэман дэкIри (хуэбгъэфащэ хъунущ 
IутIыжым и эпиграммэми Къандурыр игъэгупсысауэ) Къан-
дур Мухьэдин «Черкесия» жиIэу кино хъарзынэ трихащ, 
IыхьитI хъууэ. 

Апхуэдэуи IутIыжыр  ехъурджэуащ Мэзыхьэ Бориси, 
къулыкъум дихьэхыу зи тхыгъэ купщIафIэхэр зэпызыгъэу-
уэ цIыхубэр «Мазэхэ жэщым къыхэзынам» («Мазэхэ жэщ» и 
фIэщыгъэцIэу 1975 гъэм Мэзыхьэ Борис и повестрэ новеллэ-
хэмрэ зэрыт тхылъ къыдэкIауэ щытащ). IутIыжым и гушыIэм 
и ужькIэ Мэзыхьэ Борис и тхылъиплI дунейм къытехьащ. 
IутIыж Борис и «Мэзыхьэ Борис деж кIуэ лъэIу тхылъым»  ав-

торым гукъанэ хуещI Мэзыхьэм и къуажэгъу гуэрым (и цIэр 
къриIуэркъым, ауэ псоми къагуроIуэ ар зэры-КIыщокъуэ 
Алимыр) зэрыдэмыплъейм папщIэ. Зи гугъу тщIым сыт хуэдэ 
къулыкъушхуэ имыIыгъами, и тхэныр къигъэлэлакъым.

Критикэр щIопщым хуэдэщ, абы цIыху губзыгъэхэр, 
гушыIэ къызыгурыIуэхэр нэхъ ерыщ, гуащIафIэ ищI хабзэщ. 
IутIыжым и гушыIэр зылъэIэсахэм ящыщщ художник Iэзэ, гуп-
сысэ лъагэ зыбгъэдэлъа Къып Мухьэмэд. УсакIуэм абы хуитха 
эпиграммэр диалог фащэм имытми, авторым псэлъэгъу гуэр 
зэриIэр IупщIщ. Борис къыщIедзэр: «Бегъымбаркъым, ауэ 
Мухьэмэдщ, Ямыгъуэт талантри и куэдщ, Iэзэщ апхуэдизкIи, 
кIуэаракъэ, Къулъкъужын игъащIэм къыдэкIакъым…». Мыб-
дежым щытхъур зэпегъэури къыпещэр:

Апхуэдэ художник… Сыт жыпIа?
И шедеврхэр дэнэ щыIэ-пIа?
Уэлэхьи, мис ар бжезмыIэфыну.
Ауэ, хуеймэ, хьэкъщ зэрищIыфынур14.

ЩIэныгъэшхуэрэ художник Iэзагъышхуэрэ зыбгъэдэлъ 
Къыпыр иужь илъэсхэм нэхъри ерыщу пылъащ и IэщIагъэм. 
IутIыж Борис и псалъэхэри зыгуэркIэ сэбэп хъуауэ къэплъытэ 
хъунущ. Езы Бориси художникыу щытащ, зытепсэлъыхьым 
фIыуэ хищIыкIырт.

ИщхьэкIэ зэрыжытIащи, IутIыж Борис адыгэ хъуэхъум ещхь 
и эпиграммэхэм гушыIэ щабэр йобэкI, ауэ ауаным (сатирэм) 
щыхуэкIуи, и бзэр «пхъашэ» щыхъуи урохьэлIэ. Апхуэдэщ, 
псалъэм папщIэ, Бещтокъуэ Хьэбас хуитха эпиграммэр. Бещ-
токъуэри IутIыж Бориси талант ин зыбгъэдэлъ усакIуэхэщ, 
тIури адыгэбзэм, ди лъэпкъ культурэм и къэкIуэнум хуэла-
жьэу, тегузэвыхьу илъэс пщIы бжыгъэкIэ къекIуэкIащ, ауэ 
критикэ гуащIэ зыхэлъ статьяхэмкIэ «щызэхъуажи» къэхъу-
ащ. КъыкIэлъыкIуэ эпиграммэм гушыIэри ауанри щызэхэтщ, 
иужьрейр ебэкIыуи къыщIэкIынущ. (Мыр Бещтокъуэр илъэс 
50 щрикъум ирихьэлIэу итхащ):

Илъэс щэ ныкъуэ! Пушкин мыгъуэм
КъимыгъэщIар къэзыгъэщIа
Бещтокъуэр (мис а зыр думыгъуэм),
Дэбгъуэн щымыIэу гений хъуащ.

Шедевр мыхъумэ, къызэралъхурэ
Итхакъым хьэрф. Иджыри, мес:
Яху пэтми, ар яфIотхэ зыхухэм
Яхимыгъуатэурэ Дантес15.

НэгъуэщI гушыIэкIэ IутIыж Борис къыщигъэсэбэпащ 
Мысостышхуэ Пщызэбий хуигъэфэща эпиграммэм. Абы 
и пэщIэдзэм деж авторым къыщребжэкI артист гъуэзэджэр 
«зылъымыса» къалэшхуэхэр:

Сэ сфIэгуэныхьщ Нью-Йорк дэс къомыр.
Пекин щыпсэухэр сфIэпсэкIуэдщ.
Ханой, Багдад, Каир, Панамэ…
КъеббжэкIкIэ сыт, – мэхъу ахэр куэд.

УсакIуэм и гупсысэхэр упщIэкIэ еухыр: Мысостышхуэр 
«сценэм иту зэ ямылъэгъуауэ, а хъарыпхэр зэрыпсэур дауэ?».

ГушыIэмрэ ауанымрэ лъабжьэшхуэ щиIэщ IуэрыIуатэм, 
езы гъащIэм. Аращ литературэм и «псы къигъэхъуапIэри». 
Адыгэхэм куэд щIауэ къадогъуэгурыкIуэр къуажэхэм «лIыгъэ 
зэпаубыду», гушыIэкIэ зэпеуэу. Уеблэмэ, ауан щIыныр къуа-
жапщэмрэ къуажэкIэмрэ щыхуэкIуэжи щыIэт. IуэрыIуатэ 
лирикэм и жанр гушыIэр убгъуауэ зыхэтхэм ящыщу япэу я 
цIэ къиIуапхъэщ уэрэдым, къебжэкIхэм, хъуэхъухэм. Уэрэд-
хэр я тематикэкIэ зыбжанэу гуэшащ, ахэр къабгъэдокIхэр 
джэгуакIуэхэм, цIыху къызэрыгуэкIхэм. Зи гугъу къедгъэжьа 
темэр убгъуауэ щызэпкърыхащ Пащты (Мыжей) Мадинэ и 
«Черкесская (адыгская) народная лирика»16 тхылъым. Мыбы 
итщ къуажэхэм, псыхъуэ щхьэхуэхэм дэс жылэхэм теухуауэ 
яуса гушыIэ уэрэд Iэджэ. Апхуэдэ хабзэр литературэми хы-
хьащ.

IутIыж Борис и эпиграммэми хыхьащ и къуажэгъу, ду-
ней псом цIэрыIуэ щыхъуа дирижер Темыркъан Юрэ теухуа 
гушыIэр. Къэтхьынщ абы и текстыр:

Зы цIыху щэджащэ къыдэкIыну
Адыгэ къуажэ къэс къалэн 
Тхьэм къащищIащи, зылъэкIынум
Ящыщ фыхъункIэ делъэIунщ…
Зэрэгъыж къуажэм и къалэныр
Темыркъан ЮрэкIэ зэщIащ.

Адрей къуажэхэм къыфхуэнэр…
Зэрэгъыжыпхъу къэфшэныращ17.

IутIыж Борис и сонетхэм яхэтщ а жанрым къыщамыгъэсэбэп 
хабзэ гушыIэр зи лъабжьэхэр. Апхуэдэщ «Ухуеймэ гъащIэр 
тыншу епхьэкIыну» сонетыр. Мыр притча, басня жанрхэу 
зи гупсысэ нэхъыщхьэр икIэ сатырым деж къыщыIуэтахэм 
зыгуэркIэ йокIуалIэ. «Инджылыз сонет» фащэм Борис пара-
докс Iэмалыр хелъхьэр: «хужьыр фIыцIэ зыщI», узыпэмып-
лъэ, укъэзыгъэуIэбжь Iуэху ухуэзыгъазэ. УсакIуэм иджырей 
цIыху цIыхугъэншэхэм ярет ущие зыбжанэ:

Ухуеймэ гъащIэр тыншу епхьэкIыну
Абы уримыхъукI уэ гупсысэх:
Псалъэжьым тету – а псы узыхьынум
УпэщIэмыту зыдрегъэхьэх.
ЗыхуэщI теIущIыкIыпIэ уи нэхъыщхьэм,
Узинэхъыщхьэр лъабжьэм щIэгъэтыф.

Ущием адэкIэ къыпещэр: «зигу хагъэщIым блэплъыкIыф», 
«цIыхубэм уадежьууэ, зумыгъэщI нэщанэуапIэ», «езы 
цIыхубэми и цIыхугъэр хуабжьу жьажьэщ – улIа нэужькIи 
къыплъэщIэмыхьэнщ», н.къ. И кIэ дыдэ сатыритIым сюже-
тым темыхуэ, абы пэщIэуэ парадокс телъыджэ дыщыхуозэ. 
УсакIуэм и «ущиехэм» узыхуашэнур сэтей къещI:

Апхуэдэу утетыфмэ мы дунейм,
УтекIыжынщ… Ухъуауэ Iэщ домбей.

Ди литературэм мыпхуэдэ сюжет ухуэкIэр япэу къыхэ-
зыхьар IутIыж Борисщ. ГушыIэрэ ауанкIэ гъэнщIащ Борис 
адрей и IэдакъэщIэкIхэри.

«ГушыIэ хъуаскIэхэр» жыхуиIэ циклым IутIыжым къы-
щигъэсэбэпащ сатыриплI, уеблэмэ сатыритI нэхъ мыхъу 
гушыIэ цIыкIухэр. Апхуэдэщ «Щыгъэт дахэкIэ» зыфIищар:

«Си фыз дахэщ!» жыпIэу, умыкIий лIэун:
Ди фIэщ пщIыуэ щытмэ-э-э ухущIегъуэжынщ.

СатыриплI строфа закъуэу итхахэм деж псэлъэкIэ «лъагэм-
рэ» къызэрыгуэкI гупсысэмрэ щызэкIэлъехь усакIуэм. Апхуэ-
дэщ «Поэзие» Iыхьэр:

Мазэгъуэ жэщым, псынэм, уафэм
Уезгъэщхьу сэ сыпхуэусащ.
Ауэ абы къыпэкIуа уасэм,
Сыт сщIэн… кIэртIоф кърисщэхуащ.

IутIыжым гупсысэ щIэщыгъуэр усэ цIыкIухэм я кIэм ихьы-
ныр фIэкъабылу щытащ. Ар щыболъагъу «Щыкъу адэ» усэм 
деж:

Укъысщытхъуурэ тхьэмадэм
ФIы куэд жоIэ сыпхуэзамэ…
Усхуэхъуати уэ щыкъу адэ,
Ахэр уи пхъум схужепIамэ!

Апхуэдэщ «Анти-Дарвин» зыфIищари:

«Номиным цIыхур къытекIащ» жызыIэ
А Дарвин хъужым сыхузэгуоуд!..
Уэ пхуэдэ къыхэкIыну номин щыIэу
Щытамэ, а номиныр – тхьэIухудт!!!

Парадокс Iэмалри гушыIэри IутIыжым къыщигъэсэбэпащ 
и лирикэ усэ нэхъ инхэми: «Гуэныхь», «ЩIыхь», «Диалог», 
нэгъуэщIхэми. «Гуэныхь» усэм сюжет гуэри иIэщ. ЩIалэмрэ 
(Iуэхур къызыбгъэдэкIыр аращ) хъыджэбзымрэ зэгуэкIуат, ауэ 
тIуми я гухэлъыр къаIуэтэфыртэкъым, хъыджэбзым и «бзэ-
гупэм къэсар» игъэныщкIужырт, и гъэсэныгъэр зэран къы-
хуэхъурт. ЩIалэми хъыджэбзыр илъагъухукIэ игу «къэплъар 
къеуэрт и гум», ауэ ищIэртэкъым езыр пщащэм и пщIыхьхэм 
зэрыхэтыр. Гулъытэ щимыгъуэтым, хъыджэбзыр нэгъуэщIым 
докIуэ, щIалэми унагъуэ еухуэ. Илъэс куэд дэкIауэ а псор 
къыжреIэжыр хъыджэбзым. ЩIалэм и жэуапкIэ усэр еух:

Гъэхэм ди зэхуакур датIыкIащи,
Лъэмыжыншэщ гугъэхэр… Сыт тщIэн:
Лъагъуныгъэм и гуэныхь къэтхьащи,
Жыхьэнэмэм дыщызэIущIэнщ18. 

«ЩIыхь» жыхуиIэ усэри еухыр узыгъэнэщхъей ауанкIэ, 
мыбдежи усакIуэр «доуэршэр» ЩIыхьым. ЩIыхьыр 
ирегъапщэр бзылъхугъэ дахащэ, куэдым я лъагъуныгъэр 

зыщабзыщIым, кърамыдзэххэ зыфIагъэщIым, ауэ усакIуэм 
псоми къабгъэдэкIыу зеумысыж:

ДыпкIэлъожэ, нэм къыщIихыу хъуаскIэр.
УзыIэщIэкIыжыр мэхъу щIыфашхэ…
Зэрэгъыж ДыгъапIэр пIэ щысхуащIкIэ,
КхъыIэ, накIуэ, ЩIыхь… хьэдэIусашхэ.

Ди жагъуэ зэрыхъунщи, усакIуэр дунейм ехыжащ, ар 
щIэлъщ зыми химылъхьэу фIыуэ илъагъуу щыта Зэрэгъыж 
ДыгъапIэм. ЩIыхьми нобэр къыздэсым IэщIыб ищIыркъым 
адыгэ литературэм лъэужь дахэ къыхэзына IутIыж Борис. Зи 
цIэ къитIуа гушыIэ усищым хыболъагъуэ егъэлеиныгъэ, па-
радокс Iэмалхэм нэмыщI зы хьэл зэрахэлъыр, драматург зэ-
чийр и лирикэми зэрыхыхьэр. Ещанэ усэм и цIэщ «диалог», 
драматургием нэсу къигъэсэбэп Iэмалыр. (Усэр щитхар 1978 
гъэрщ, а зэманым абы и пьесэ гъуэзэджэхэр иджыри дунейм 
къытехьатэкъым). Сюжетыр епхащ цIыхуитI зэхуэзам, зым 
жеIэр: «Тобэ, сыт апхуэдэу ин узыщIар, пшэр узыщIар, сыт 
хуэдэ витамин сэбэп пхуэхъуар?». Адрейм и «Iэпкълъэпкъыр 
зыхуэныкъуэр къулыкъути», абы хущIэкъуащ псэемыблэжу, 
зи дзэ шыхэр IэщIыб ищIащ, зыхуеипхъэхэми захуигъэшащ, 
еныкъуэкъуащ нэгъуэщIхэм. Дауэ хъуми, зыIэригъэхьащ къу-
лыкъу ин, езыри инышхуэ, бжьыфIэшхуэ хъуащ, ауэ усакIуэм 
хуигъэфащэр аракъым:

– Ей, къулыкъур, тIасэ, ар хущхъуэшхуэщ:
Вым я цIыкIури ещI вы цIыкIу бжьакъуэшхуэ!

IутIыж Борис «ПIэскIугъэхэр» зыфIища гушыIэ усэ 
цIыкIухэр хэхауэ цIыху щхьэхуэхэм яхуэгъэзакъым, абыхэм 
иджырей зэманым къыдэкIуэ хьэл мыхъумыщIэхэр авто-
рым сэтей къыщещIыр. Я темэкIи ахэр зэхуэдэкъым, абыхэм 
яхэтщ тхакIуэхэм яхуэгъэзахэри: «Лэгъунэ зэшыгъуэ», «Мы-
стрэ Шекспиррэ», «Шэс псори шукъым», «Зэрифмэгъу-зэмы-
гуэгъу». Иужьрейр сатыритIщ зэрыхъур, рифмэр гушыIэм и 
лъабжьэщ:

ЗимыцIыхужмэ макулатурэм,
Зыкъыщохъужыр литературэу.

Рифмэри, омонимри, езы усакIуэм и унэцIэри щызэхэухуэ-
нащ сатыритI нэхъ мыхъу «Дэ сыт мыгъуэ» жыхуиIэ гушыIэ 
усэ цIыкIум: 

Уэ уи тхъэгъуэщ! Уи тIроцэщ! Уи IутIыжщ!..
Дэ сыт мыгъуэ, – ауэ сытми ды-IутIыжщ.

Иджырей мылъку зэрыпхъуакIуэхэм хуэгъэза «Дэгъуэт, 
ауэ…» усэри еухыр мыадыгэбзэ псалъитI рифмэу зэгуидзэ-
урэ. Егъэлеяуэ къулей хъуа цIыху нэпсейм къищэхум гъуни 
нэзи иIэкъым, Дуней псор ахърэтым ихьыным хуэдэщ. Абы 
усакIуэм жреIэр:

Дауи, дэгъуэт дуней мылъкур пхьауэ
Ахърэтым ущыIэныр, ауэ,
ЖаIэр пэжмэ, а щIы щIагъ формацэм
КIуэхэр кIуэцIрокI экспроприацэм.

Псоми ящIэ 90 гъэхэм ефакIуэхэм я бжыгъэр зэрыхэ-
хъуар, а темэр литературэми нэхъ гу зылъитэхэм ящыщу 
жыпIэ хъунущ. IутIыж Борис и гушыIэхэми хыболъагъуэ ар: 
«Iуэхуракъэ», «Фадэщауэ», «Хьэдагъэ кIуэн!..», н.къ. Иужь-
рейр публицистикэ стилым тетми, образ мыIей, зэгъэпщэ-
ныгъэ щIэщыгъуэ хэтщ:

Курыбэм ещхь пшагъуэбэм къыхэкIа
МазэщIэр чэфщи, уэгум щызоуалэ.
Хьэдагъэ кIуэн; щхьэщытщ аркъэ фIэкIа
НэгъуэщI щамыщIу къэнэжа къэралым.

IутIыж Борис и гушыIэри ауанри лирикэм нэхърэ нэхъыбэу 
хэтщ и прозэми, псом хуэмыдэу и драматургиеми. Абыхэм те-
ухуа псалъэм иужькIэ къыпытщэнщ. Иджы дыкъытеувыIэнщ 
нэгъуэщI усакIуэхэм я IэдакъэщIэкIхэу ауанрэ гушыIэрэ 
къыщыгъэлъэгъуахэм. Шэрджэс тхакIуэхэми хэлъхьэныгъэ 
хуащIащ мы жанрым.

Инжыдж Iуфэм щыпсэу адыгэ къуажэхэм IуэрыIуатэм деж 
къыщыщIэдзауэ къадогъуэгурыкIуэ гушыIэмрэ ауанымрэ. 
Къуажэ гъунэгъухэм хабзэ щыхъуат ауан зэрыщIыныр, зэхъур-
джэуэныр. IуэрыIуатэ лирикэм, уэрэдхэм, къебжэкIхэм 
къыхэнащ ноби зи мыхьэнэр мыкIуэда гушыIэхэр. А темэр 

джэгуакIуэ цIэрыIуэу щыта Мыжей Сэхьид и репертуарым 
фабгъуэу хэту щытащ. Дызэрыт зэманым IуэрыIуатэми ли-
тературэми щIыпIэшхуэ щеубыдыр абы. Псом нэхърэ нэхъ 
«натIэрыIуапIэ зэрыщIауэ» ауан зэрыщIыр Жьакуэ (пасэм 
Алъэсчырей) къуажэмрэ Алибэрдыкъуэмрэщ (пасэм Хьэгъун-
дыкъуейуэ щытащ). Жьакуэр къуажэ инкъым (цIыху 
1800 нэблагъэщ дэсыр), ауэ цIыхушхуэ куэд къыдэкIащ 
щIэныгъэлIхэу, художникыу, спортсмену, артисту, абы яхэтщ 
киноартист гъуэзэджэу щыта Акъ Мухьэрбэчи. Мухьэр-
бэч и гушыIэхэр зымыщIэ адыгэ къэгъуэтыгъуейщ (и адэри 
гушыIэрейт, псысэ ныбэт). Къуажэм IуэрыIуэдз Iэджи дэсщ, 
уеблэмэ «адыгэ Габрово» фIэпщ хъунущ. Апхуэдэу щытми, 
езы Жьакуэми «къыщыдыхьэшххэри» мащIэкъым, псом япэ 
итыр «шэрджэс литературэм и Мэчэ-Мадинэ» хужыпIэ хъуну 
Хьэгъундыкъуей гъунэгъу къуажэрщ (мыбы усакIуэ, тхакIуэу 
тIощIым нэс дэсщ). 

Тхьэгъэпсэу Увжыкъуэ (1961 гъ.къ.) Хьэгъундыкъуей 
(Алибердыкъуэ) щыщ усакIуэщ («Черкес хэку» газетым и 
редактор нэхъыщхьэщ), тхылъ зыбжанэ къыдигъэкIащ, абы 
и усэ тхылъ «Тхьэм и бынхэр» зыфIищам Iыхьэ хэхауэ итщ 
усэкIэ тха гушыIэхэр, ауанхэр, шыпсэхэр. Увжыкъуэ и къуа-
жэм Алъэсчырейхэм щIэнакIэу зэрыщытым и жэуапу итхащ 
сюжет гъэщIэгъуэн зиIэ гушыIэ усэ – «Жьакуэ-на-ЛампIу», 
усэми щIидзыжащ: Жьакуэ гушыIэхэм пэджэжу. (ГушыIэр 
жьакуэдэсхэм ягу ирихьати, къэгубжьын сщIэркъыми, 
усакIуэм къыфIащащ «Жьакуэм пщIэ щызиIэ цIыху» цIэ 
лъапIэр). ГушыIэр къыщIедзэр:

Жьакуэ лъэмыжым узэрижу
Ухуозэ ЛампIуупс,
Ар Инжыдж ЦIыкIум къыхэмыщыжу
ЖызыIэм пцIы еупс.

Тхыгъэм еджэхэм къагурыIуэн щхьэкIэ усакIуэм къигъэсэ-
бэп цIэхэм я мыхьэнэр сэтей щIыпхъэщ. Жьакуэ къуажэр Ин-
жыдж и ижьырабгъу Iуфэм Iусщ. Псым зы километр хуэдизкIэ 
пыIудзащ. ЦIыхухэм пхъэхькIэ псы къахьу щыщыта зэма-
ным ЛампIу и цIэу осетин лIыщIэ гуэрым къуажапщэмкIэ 
дэIэбейри Инжыдж псы цIыкIу къыхишащ, ар къуажэбгъум 
бгъурыту ежэх хъуащ, къуажэкIэм фIыуэ блэжырти аргуэру 

Инжыдж хэхуэжырт. Нобэ ЛампIу псыхьэлыгъуэ цIыкIу хъуащ, 
щхьэлри щыIэжкъым ауэ, ЛампIу теухуауэ гушыIэ зэхалъ-
хьахэр псэущ. Куэд щIауэ жаIэр «Ростов-на-Дону, а Жако-на-
ЛампIу». Иужьрейр Увжыкъуэ и усэм фIэщыгъэцIэ хуэхъуащ. 
Усэм хэт Къуэбыдэ псыри, къуажэр тIууэ зэпеупщIри, ЛампIу 
хохуэж. Мыри псы цIыкIущ, «и макъыр щигъэIуфыр» бгым 
уэшх къыщешхырщ.

Тхьэгъэпсэум егъэлеиныгъэ Iэмалыр къигъэсэбэпри, 
ЛампIу и «лIыхъужь» тхыдэр, псым хузэблах хъыбархэмкIэ 
ди нэгу къыщIигъэуващ:

Тенджыз кхъухьыжьхэм я зекIуапIэу
Щытащ ЛампIу зэгуэр 
ИкIи, жаIэжыр, кхъухьтедзапIэу
ЦIэрыIуэ хъуат Жьакуэр.
А ЛампIуупс хэмыс щымыIэт:
Акъ, алэрыбгъу, къуэлэн…
Къуэбыди джейхэр щыгушыIэт,
КъикIауэ я делэн19.

Жьакуэм яхузэфIэкIауэ усакIуэм жеIэр алыджхэм кIуэ 
гъуэгу хашын, «Яссонхэ кIуари» жьакуэдэсхэрт, арат Алыдж 
пащтыхьым ипхъу фызышэу къэзышар. Япэу Америкэм 
кIэртIоф къизышари ар дыдэрт («Индеецхэм я вождхэр 
ирагъафэу»). Апхуэдиз зыхузэфIэкI къуажэм «Жьакуэ уд» 
фIащауэ къадогъуэгурыкIуэр. ЛампIуупс ефахэр «лIыхъужь» 
мэхъу зэуэ, уеблэмэ «китайхэр къаудыныхьу къыдахужы-
фыр». (Жьакуэдэсхэр Хьэгъундыкъуей къуажэм «КитайкIэ» 
йоджэр, зэрыкъуажэшхуэм щхьэкIэ). Зы Iуэхугъуэ къыщы-
гъупщауэ жеIэри, усакIуэм и сюжетым хегъэхьэр «Жьакуэ нэ-
плошыр» (мыр къуажэр ауан щIащI фIэщыгъэцIэщ, Москва 
и Площадь Плъыжьым ещхьу, Жьакуэ къуажэкум «На пло-
щадь» – НаплошкIэ йоджэр):

АтIэ, Наплошым Амфитеатр
ЖаIэж зэритыгъар.
АрщхьэкIэ чэфу шэсри трактор
Ар икъутащ Мыхъутар.

Тракторист Мыхъутар (абы и цIэр ихъуэжакъым авторым) 
икъутар автобус къэувыIэпIэрщ, «Амфитеатр» зыфIащарщ. 

Усэм и псэлъэкIэ лъагэр егъэлъахъшэри, Iуэхур зытетыр 
IупщI ещI, ауэ къуажэдэсхэр зэрыерыщри, иджыри телъыджэ 
гуэрым зэрыхуэхьэзырри жеIэр: 

Иджы Наплошыр хуит хъужащи,
Ухуеймэ топ щыджэгу.
Ауэ жьакуэхэр къэгубжьащи,
Жьакуащхьэ Даш гъущI гъуэгу…

Жьакуащхьэ гъущI гъуэгу дэзышыфын къару щыIэкъым 
иджыкIэ, ауэ…

Тхьэгъэпсэу Увжыкъуэ и тхылъ «Тхьэм и бынхэр» жыхуиIэу 
2007 гъэм къыдэкIам ихуащ гушыIэ усэхэу таурыхъ, шыпсэ фа-
щэхэм иригъэувахэу: «Аслъэнымрэ бажэмрэ» (таурыхъ), «Мэ-
лыхъуэхьэ» (ауан), «Къабзагъэ» (шыпсэ), «Губзыгъэ» (ауан), 
«Бжьэмрэ бадзэмрэ» (шыпсэ), «Дыгъужьыр чэтым» (шыпсэ), 
«ЩакIуэм и хъыьар» (таурыхъ). Иужьрейм таурыхъым ещхьу 
егъэлеиныгъэ куэд хэтщ: щакIуэм бгъэшхуэ къеубыдыр, и нэ 
лъэныкъуэр фочкIэ кърехур, тотIысхьэри нэгъуэщI планетэ 
мэлъатэ, а здэлъэтар цIыхухэм ягъэдэхауэ щIыгут, ауэ уд-
хэм яубыдауэ псори щагъэпщылI хэкущ. Удхэр я теплъэкIэ 
цIыхухэм ещхькъым: я кIэм щхьэр пытщ, щIыбагъымкIэ 
зокIуэ… ЩакIуэмрэ бгъэмрэ здэкIуам ягъэхьэщIэ, мэзым жыг-
хэр текIуэтурэ гъуэгу кърат. Зы цIыху лэжьакIуэ кърагъэлъэ-
гъуам яхэту къыщIокIри чэнджэщ кърет: унафэщIым и фы-
зым щытхъуи, фIыуэ плъагъуу жеIэ, абы мэзым къыдэпкIухьу 
хыхьи, жыгхэр зэIуихынщи, мис абдеж укIуэсэжынщ. А къа-
лэныр игъэзащIэщ, бгъэм къытетIысхьэжри (хьэгъэщагъэ 
хуекIуэри) ди щIыгум, и къуажэм къэкIуэжащ. Мыр поэ-
мэуи къэплъытэ хъунущ. Увжыкъуэ и усэбзэр дахэщ, зэгъэ-
пщэныгъэ гъэщIэгъуэнхэмкIэ гъэнщIащ, фыз зыхуэзам и 
«джийр абджу къыпфIощIыр», ар щысщ Iэнэбгъум «псынэ 
къыщIэкIуэсыкIым ткIуэпсхэр зэIуищэу». НэгъуэщI лIыжь 
къыхуэзам «и нитIыр игъаблэу» къыIуроплъыхь. Поэзие нэ-
сым и нэщэнэ хэлъщ уд гуащэм ирипэса псалъэхэми:

Сыту уи нитIыр дахащэ,
Гуащэу слъэгъуахэм я лей!
ЩIэстынт уи IэплIэм си гъащIэр,
Мы си гур еплъыт зэрылъейм20.

Къэбэрдей-шэрджэс литературэм иужь илъэсипщI зыб-
жанэм къыхыхьащ пщащэ нэхъыбэ. Ар щынэрылъагъущ 
Адыгейми, Шэрджэсми, Къэбэрдейми. ГушыIэмрэ ауанымрэ 
цIыхухъухэм бжьыпэр яIыгъыу телажьэми, Iыхьэншэ защIкъым 
бзылъхугъэхэми. Шэрджэсым щыщ Мыжей Мамыржан (1957 
гъ.къ.) усакIуэщ, лирикэм и жанрхэм хуэIэижьщ, нэхъыбэу 
зыхуэусэр лъагъуныгъэ темэрщ. 2009 гъэм абы къыдигъэкIа 
«Сыхуейщ уи нитIым сыщIэплъэну» тхылъым ихуащ гушыIэ 
зытIущ: «Си гъуазэр», «Си ныбжьэгъум», «Ещанэр»21. Мы 
усищри лъагъуныгъэм теухуа гушыIэхэщ. Лъагъуныгъэ зыщIа 
хъыджэбзым и гупсысэр къыщхьэрыуэмэ, фIыуэ илъагъум «и 
ныбжьым кIэлъокIуэ», «мазэм тепхъуэр зытрихамэ, Iуохьэр и 
куэбжэм», лъагъуныгъэр и гъуазэщи, плъыр ищIащ пщащэр. 
Сытми, щIалэм лъэщIохьэри кърегъащIэ лъагъуныгъэр гъуазэ 
щIыхуэхъуар. Усэр еухыр абыхэм зэжраIэ псалъэхэмкIэ:

«АтIэ сэ щхьэ узмылъагъурэ?!» –
БогъэщIагъуэр уздэчэфым. –
Си гуращ уэ пкIэлъызекIуэр,
Къилъагъуфкъым ар уигу нэфым!»

Сюжет гъэщIэгъуэн цIыкIукIэ ухуащ Мамыржан «Си ныб-
жьэгъум» зыфIища гушыIэ усэри. Зэныбжьэгъу хъыджэбзитIым 
языхэзым щIалэ гуэр къыдихьэхащи, къыщIолIэр, къоп-
салъэр. Абы къыжриIэхэр псори и ныбжьэгъу хъыджэбзым 
хуеIуэтэж. Мыдрейм и псалъэ хьэлэмэтхэмкIэ еухыр усэр 
(мыбдеж парадокс Iэмалыр щынаIуэщ усэм):

Уобзэрабзэ узигъусэ
Си ныбжьэгъум ущIихьауэ,
Къыпхуэхъунур уэ щхьэгъусэ,
ТIуми фщIэкъыми сэрауэ.

«Ещанэ» фIэщыгъэцIэ зиIэ усэми узэмыжьэ, «парадокс» 
жыхуаIэ гупсысэ къыщыгъэсэбэпащ. ЗэгуэкIуаитIыр «зэпоуэ» 
нэхъ тэмакъ кIыхь зиIэмкIэ, зыри япэ ищу и лъагъуныгъэр 
къыхуэIуатэркъым. УсакIуэм гухэлъыр ещанэ персонажу 
Iуэхум хегъэхьэ, ар йокъури йожьэжри, «ФымыщIэж фэ фы-
зыхуейр!» – жеIэри, пшагъуэм хохьэж. Иужь строфам къегъэ-
лъагъуэ тIуми я щыуагъэр:

… «Сэ сыпхуейт» – «Сыпхуейт-тIэ сэри!» –
ЗанщIэу дызоплъыж:
ДимыIэжмэ ди ещанэр
Сытхэр Iэмалыж?

IутIыж Борис къигупсыса гушыIэ фIэщыгъэцIэ «Са-
тыр пIаскIуэ» жыхуиIэу «Iуащхьэмахуэ» журналым и ру-
брикэ хъуар ноби мэлажьэр. Абы и щыхьэтщ 2011 гъэм 
АбытIэ Владимиррэ (АбытIэр 1938 гъ.къ., Черкесск дэсщ, 
усакIуэщ, тхакIуэщ, нобэ повестрэ романрэ нэхъыбэу зытх, 
къыдэзыгъэкIщ) Джатокъуэ Юрэрэ я гушыIэ усэ кIэщI жур-
налым къытохуэхэр22. Мы авторхэм я усэхэм хэтщ гушыIэ 
щIэщыгъуэ зыпкърылъ. Джатокъуэм и «щхьэусыгъуэ» усэр 
апхуэдэщ:

БгъэдокIыжри и щхьэгъусэм,
Щхьэусыгъуэ ещIыр Лерэ:
КъемыупщIу, къемыусэу 
Къопсыр илI Валерэ.

Гу зылъытапхъэ гушыIэ иIэщ АбытIэ Владимири:
Псалъэ IэфIым 
Благъуэр гъуэм кърихуми,
Псалъэ дыджым
Ар иримышэж.

Iейкъым мы къыкIэлъыкIуэри:
Чэф зиIитIыр щIызэдауэ
Дыгъэр мазэу къыщIэкIащ.
Зэщыхьэжхэу щызэзауэм,
Дыгъи мази хэкIыжащ.

ГушыIэм деж егъэлеиныгъэ Iэмалыр («гиперболизацэ» 
жыхуэтIэр) къыщагъэсэбэпыр гъунэжщ, ауэ гушыIэр гушыIэ 
хъужыркъым къызэрыгуэкI гупсысэр сэтей пщIы закъуэкIэ. 
Мы зи гугъу тщIы циклым апхуэдэ щымащIэкъым. Апхуэдэщ 
Джатокъуэм и «Депутат» («Хэтха щхьэкIэ депутату Мыхуэ, И 
щхьэ Iуэхум ар зэи къыдэмыхуэ»), «Нахъуэ пэж» («ХещIыкI 
хъарзынэу бизнес Iуэхум Нахъуэ, ЩыIэщ, жи, абы теуни 
теунахъуи»), «ХьэкIэм и дерс» («Нобэрей гъащIэм зыкъом 
хещIыкIыр ХьэкIэм: Iуэху узыхыхьам и хэкIыжыкIэр елъытащ, 
жи, куэдкIэ уи хыхьэкIэм»), «Хьэутий», н.къ. Мыхэр рифмэкIэ 
узэдами, нэгъэсауэ гушыIэ усэу къэлъытэгъуейщ. ГушыIэмрэ 

ауанымрэ хухэха жанрыр нэхъ гугъу дыдэхэм ящыщщ, ар 
щынэрылъагъущ иджырей къэбэрдей-шэрджэс лирикэми. А 
жанрым зи къалэмыр хуэзыгъэлажьэхэри мащIэ дыдэщ.

ГушыIэр хыболъагъуэр «афористикэ» щIэныгъэ терминым 
къиубыд жыIэгъуэхэм. Афоризмхэр я фащэкIэ кIэщI дыдэщ, 
псалъэжьхэм ещхьу. Ахэр зэхэзылъхьэхэр тхакIуэшхуэхэрщ, 
философхэрщ, политик цIэрыIуэхэрщ. Гиппократ и деж къы-
щегъэжьауэ афоризмхэр, псалъэ шэрыуэхэр къадогъуэгурыкIуэ 
цIыхухэм. Литературэдж щIэныгъэлIхэм афоризмхэм теухуауэ 
жаIэр зэхуэдэкъым, абы псалъэжьхэри хэзыгъэхьэ щыIэщ23. Ауэ 
ахэр захуэкъым. Псалъэжьхэм автор яIэкъым, ар IуэрыIуатэм 
къыхокIыр, афоризм жызыIэхэр цIыху щхьэхуэхэщ. Афоризм-
хэр зи IэдакъэщIэкIхэм нэхъыбэу я темэр тхыдэрщ, философи-
ерщ, гъащIэрщ, цIыхугъэрщ. Литературэм теухуар мащIэщ, 
абыхэм щыщ куэд дыдэ жызыIахэр тхакIуэшхуэхэр арами. А 
мащIэми ущыхуозэ ауан гупсысэ зыщIэлъхэми.

Адыгэ поэзием афоризмхэр къыщыгъуэтыгъуейщ, ауэ абы 
и Iэмалхэм щыщ «парадокс» жыхуаIэр къагъэсэбэпыр усакIуэ 
зыбжанэм. Мыбдеж щIыпIэ щхьэхуэ щеубыд Бейтыгъуэн Сэ-
фарбий. Сэфарбий тхыдэтх щIэныгъэлIщ, ауэ литературэ-
ри и хамэкъым. Бейтыгъуэным и куэдщ езым «Псалъэ псэу», 
«ЖыIэгъуэхэр» зыфIища псалъэ гъэхуа къигупсысахэр, ауэ а 
«афоризм» зыфIэпщ хъунухэм къыщегъэсэбэпыр псалъэжь-
хэр, нэгъуэщIхэм ятха псалъэ шэрыуэхэр, абыхэм къахещIыкI 
«щхьэпридзу» узыпэмыплъа гупсысэ щIэщыгъуэ. Мыб-
деж абы и Iэщэ хъур, и Iэмэпсымэ нэхъыщхьэр «парадокс» 
жыхуаIэрщ. Бейтыгъуэным «афоризм» жанрым хухихауэ 
тхылъ зыбжанэ къыдигъэкIащ адыгэбзэкIи урысыбзэкIи24. Я 
темэкIэ гуп куэду гуэшащ Сэфарбий и афоризмхэр, ауэ дэ 
къыхэтхынщ гушыIэм и «шыгъу зыхэлъхэр». Япэ идгъэщынщ 
езы тхакIуэм къыбгъэдэкIхэр:

ДызыщIэхъуэпса пщэдейр къэсри,
Дыгъуасэ зэдмыпэсарауэ къыщIэкIащ.
Хьэл дахэр зехьэгъуейщ, –
Аращ щIэдахэжри.
КъулыкъукIэ ирикъуа къытехъуэмэ,
Дунейр къутэжыну жаIэ.

Делэр зэрагъэунэхур къыIахIэуэркъым, –
ХуашийIэуэрэщ.

Делэм сыфIокI… сэрмырамэ.

И мыIуэху зезыхуэм и щхьэм деж къыщрегъажьэ.

Зыри жумыIэнри псалъэ лIэужьыгъуэщ.

Зыр зым фIэмыделэмэ, тIум языр губзыгъэт.

Бзым зегъэщIэращIэри хъур етIэщI.
БжызоIэ гъущI гуащIэ: къэш жыхуаIэр зымыщIэм къигъащIэр 

щIагъуэкъым – улъийуэрэ зэпкъролъэлъ.
Губзыгъэр делэ ящI, делэр губзыгъэ зыщIа щыIэкъым.
ДыкъэзыгъэщIар егъэлеяуэ гущIэгъуншэщ – къигъэщIыр щIым 

щIехуэ: зыхуей къыхэкIыу къыщIэкIынукъым.
Дауэ ущыт жаIэмэ, дыкъэзыгъэщIам еупщI жызоIэ.
Делэм уфIэкIыурэ губзыгъэр къыпфIэкIыу уохъу.
ЗэзауитIым я кум IэлъэщI дидзэу зэзыгъэкIужу щыта цIыхубзым 

зэныбжьэгъу дапщэм я зэхуакум мафIэ дидза.
Закъуэныгъэр тIу мэхъу: зыр лъагапIэщ, адрейр къуэгъэнапIэщ.
И напэр ищэжыну зыгуэр бэзэрым техьати пэчом къыжраIакъым: 

уимыIэр ящэхун?
ЛIар фIыкIэ уигу къэгъэкIыж, псэуху иупэсар ирикъунщ.
Мэлыр и бжьакъуэм щыгугъыу дыгъужь бжьэншэм щремыхьэ.

Ныбжьэгъуми жагъуэгъуми дагъей: зым дунейм дызэрехыжынур, 
адрейм – дызэрытетыр.

Мор къыптехъукIащ, жаIэри номиным цIыху гуэр ирагъэлъэгъуа-
ти, щхьэрыгъажэ ищIащ.

ПщылIынур пщыншэ хъуркъым.

Фадэмрэ тутынымрэ фашхэ лIэужьыгъуэщ:
УетIэхъухъу, мэятэ.

Хъун гуэр жыпIамэ, зэ къытегъэзэж,
Апхуэдэр занщIу зэхахыркъым.
ЦIыхур ящэн ипэкIэ, къахуэщэхум йоплъ.
Iыхьлым хуэдэу уи гуапэ зыщIыфын щыIэщ,
Ауэ апхуэдэу уи жагъуэ зыми хуэщIынукъым.
Пэр дэгъэзеигъуафIэщ, щхьэр гъэщхъыгъуейщ.
Сэ сэщхь ныбжьэгъу ныбжьэгъуу сыхулIэ.
УкъызыгурыIуэ дунейм темытмэ, ахърэтым ущыIэщ.
ЦIыхум зыхуейр дыжыIи и псалъэр Iэпыбудащ.
ПцIым урихьэжьэмэ, утыкум урехьэ.
Напэр зэ ящэху, итIанэ иросондэджэр.
Уи Iэр уи жып илъу лъагъунлъагъу узыхуэкIуэр унащ: и Iэр 

щIиупскIэу къыпхуэкIуэжыну хуит хъуащ.
Губзыгъафэ зытезыгъауэр делэщ, делафэ зытезыгъауэр бзаджэщ.
Дахэ псом я лейр лей дыдэщ.
«Жьы ухъури делэ ухъужащ» къыпхужаIэми, ухилъэфа хуэдэ-

къым – уащыфIэгубзыгъаи щыIэщ!
ПцIыр бупсыху, гъум мэхъу.
Умыгупсысэу къыбжьэдэхур пэжщ, аращ гупсысэн щIыхуейр.
И щIыхуэ зытелъым лъыхъуэурэ, зи щIыхуэ телъым Iууащ.
Жэнэтым хуэшхыдэри, жыхьэнэмэм къулыкъу къыщылъысащ.
ЩхьэкIэр щIыкIеймэ, лъабжьэм и лажьэщ.
Вы зимыIэм шкIэ щIещIэ, шкIэ зимыIэр щIэщIагъэхэщ.
ЕтIуанэ гупым хохьэр Бейтыгъуэн Сэфарбий и афоризмхэу 

адыгэ, урыс псалъэжьхэм къытрищIыкIахэр, зи мыхьэнэхэр 
зэрихъуэкIахэр, гупсысэ лей зыбгъэдилъхьахэр. Къэтхьынщ ады-
гэ псалъэжьхэр лъабжьэ зыхуэхъуа псалъэ гъэхуахэр щапхъэу: 

Пасэрейм и жыIауэ, насыпыр Iыхьэ мыгуэшщ,
Ауэ насыпыншагъэри япэ къэсым иратыркъым.

ХъумпIылейм уихьыж нэхърэ, фэ птету емынэм уихьми 
нэхъыфIщ.

Зыгуэрым и жьэр ирагъэубыдати… тхэн щIидзащ.
И анэм еплъи, и пхъум кIэлъыплъыж.
Сабийм цIэ фIащ, балигъым зыфIащыж.
«Хамэхьэ къихьа закъуэ», – жиIэри
Унэхьэм лъапсэр ибгынащ.
ЦIыху дэнэ къэна, дунейм и махуитI зэхуэдэкъым.
ШкIащIэр шхэреймэ, ар зейм и ягъэщ.

Щэ дэбдзеинумэ, сыт хуэдэ пыIэри йозэгъ.
Щхьэм имытмэ, лъакъуэм и закъуэкъым зи ягъэр.
ЛIибгъур джэдыгуншэмэ, зылI и уасэкъым.

Куэд хъуркъым, ауэ Iэзагъ хэлъу урыс псалъэжьхэри, 
псалъэ шэрыуэхэри Бейтыгъуэным афоризм щIэщыгъуэ 
ищIын хузэфIокIыр. Къэтхьынщ щапхъэ зыбжанэ:

Лъэтэн хуейуэ къалхуамкIи, къэзыпщыхьынур пщIэнукъым.
(Рожденный ползать летать не может).
НапIэзыпIэ хъуэпсэгъуэ, укъэмыувыIэ сыблэкIыху.
(Остановись мгновенье – ты прекрасно).
ЦIыхур къэпцIыхун щхьэкIэ шыгъу пут дэпшхын хуейщ, 

зицIыхужын щхьэкIэ дапщэ? (Чтобы узнать человека, надо съесть 
с ним пуд соли).

Щапхъэ куэд дыдэ къыпхуэхьынущ Бейтыгъуэн С. итхахэм 
щыщу, ауэ а къэтхьахэми къаIуатэр абы адыгэ гушыIэкIэм, 
гупсысэкIэм щIэуэ и псалъэ зэрыхилъхьар.

ИщхьэкIэ зэрыжытIащи, ауаныр нэхъ «ткIыбжьщ», гушыIэм 
ебгъапщэмэ. Адыгэ литературэм, усыгъэм, псалъэм папщIэ, 
йобэкIыр гушыIэр. Езы гъащIэ дыдэ литературэр зи гъуджэ-
ми а хабзэр щытепщэу къыщIэкIынущ. Ауаныр (сатирэр) жанр 

псоми хэтынкIэ хъунущ хэухуэнэжауэ, ауэ тхыгъэ псор ауа-
ным теухуауэ къыщыкIуэри мащIэкъым. ЦIыхур зыгъэды-
хьэшх тхыгъэ ауаныр зи лъабжьэхэм къыщагъэсэбэпыр мы 
Iэмалхэр (ахэр теорием зэрыжиIэ терминхэмкIэ къитIуэнщ): 
сарказм, ирония, гипербола, гротеск, аллегория, паро-
дия. Мыбыхэм мыхьэнэ щхьэхуэ яIэхэщ, ауэ я мыхьэнэкIэ 
зэщхьэщыкIыныгъэ щIагъуэ яIэкъым. Адыгэ IуэрыIуатэми 
литературэми къыщагъэсэбэпыр мыхэр. А гупсысэр наIуэ 
тщIын щхьэкIэ, нэхъ убгъуауэ дыкъытеувыIэнщ адыгэ ли-
тературэм ипэкIэ хэмыта жанркIэ Бещтокъуэ Хьэбас итха 
«Сэроробот»25 тхыгъэ. Мыр ауаным зэрытеухуам шэч къы-
техьэгъуейщ, ауэ, гъэщIэгъуэнщ, езы Хьэбаси тхыгъэр жур-
налым къытезыдзахэми ар зэрытха жанрыр къагъэлъагъуэр-
къым. Мыбы щызэхэгъэуващ усэбзэкIэ тхари, прозэри, 
эпосри, лирикэ Iыхьэ гуэрхэри. КъызэрыщIидзэр эпос сю-
жетым тет усэщ, «Сэроробот» и псалъащхьэу. Сатырих ап-
хуэдэу макIуэри, адэкIэ Iуэхум къыхохьэр робэтхэр. Абыхэм 
яфIищащ «Ташибэ» (авторым етх: «Аппаратхэр, нэхъ тэмэму 
жыпIэмэ, роботхэр къыщIэзыгъэкIар ди къэралми ахърэтми 
хуабжьу цIэрыIуэ щыхъуа «Ташибэ» фирмэщ»). Роботхэр 
бгъу мэхъур, гупым я нэхъыжьыр «Ташибэ – 9» зыфIищарщ. 
Мыбыхэм «псэ яхелъхьэ» усакIуэм. Ахэр экспертхэу хегъэувэ 
ахърэтым кIуэжахэм я хьэкум щащIэм деж. Робот къэскIэ къа-
лэн зырыз яIэщ: Ташибэ 1-р, 3-р – «социально-политическэ 
щхьэусыгъуэхэмкIэ экспертщ», Ташибэ 2-р, 4-р, 6-р – «уна-
гъуэ, лъэпкъ IуэхухэмкIэ экспертхэщ», Ташибэ 7-р, 8-р, 9-р – 
«эстетикэ, философие хуэIухуэщIэхэм я экспертщ» (гупым я 
унафэщIщ ебгъуанэ роботыр).

Роботхэри зопсалъэ, зочэнджэщхэр, зи хьэкум ящIэхэми 
зыхуагъазэр. (Драматургием и и диалог Iэмалхэри тхакIуэм 
хелъхьэр мыбдежым). Абыхэм зи хьэкум ящIэ цIыхухэм «ду-
ней нэпцIым» щалэжьа IуэхуфIхэри, Iуэху мыхъумыщIэхэри, 
гуэныхь къызэрахьахэри жаIэ, экранхэми къыщагъэлъагъуэ.

«Тэрэзэзэман» зыфIища Iыхьэм деж Бещтокъуэм къретхэкI 
дунейм ехыжа тхакIуэхэм я псэхэр (абы япкъхэр «дуней 
нэпцIым» къытенащ) зыщIашэ зал абрагъуэр. Ар абджым 
къыхэщIыкIащ, дэнэкIи гъуджэм хуэдэщ, щхьэц налъи 
бгъэпщкIуфынукъым. Мы залым Японым кърашауэ «щIэтщ 
аппарат мин», псоми пхырыплъыфу. Залым «къазлъэры-

шэу» къыщIашэр дунейм ехыжа адыгэ тхакIуэхэм я псэхэр. 
ГъэщIэгъуэнщ усакIуэм абы яфIища цIэхэр: Хэжь ПIытIакъ, 
ПIытIыш, КIэтIумаш, КIэтоп, НэкIэфий, Дахэуэс.

Залым и теплъэмрэ тхакIуэхэм я псэхэр къыщыщIашэм 
зэрыщытахэмрэ усэбзэкIэ тхащ, адэкIэ Хьэбас прозэ-драмэ 
зэхэIуэнтIам хуокIуэ хьэкум процессыр къыщритхэкIым деж. 
Хьэкум процессхэр зэпигъэуурэ Бещтокъуэм дегъэувэ усэкIэ 
тха Iыхьэхэр: «Нарт ПIытIыш и пшыналъэ» (Роботхэр къы-
щегъэпсалъэ а пшыналъэхэм), «Мыужьыхыж джэгу» поэмэр, 
«ПIытIыш-сан и лIыгъэ пщыкIутIыр», «ИугъащIэ Геракл! 
Плъэгъуа, щIалэ, адыгэ!», «КIэтIумасэ-сан и пшыналъэ», 
«Сюжет», «ЕтIуанэ сюжет. Разлив», «ФэрыIужь и пшыналъэ», 
«Коммунистхэм куэншыб даш. Репортаж», «Мыщхъыджо-
къуэ НэкIэфий Уэхьий къызэрыхуэкIуар».

Бещтокъуэ Хьэбас адыгэ литературэм зэрыхэтыр и лири-
кэ гъуэзэджэрщ, ауэ гушыIэмрэ ауанымрэ зэбэкI «Сэроро-
ботри» зэбгъапщэ хъун хэту къыщIэкIынукъым. Иужьрей 
зэманым критикэр жыджэру топсэлъыхь Хьэбас и усэкIэ 
тха «Мывэ лъэхъэнэ» роману аллегориер псом хуэмыдэу 
къыщыгъэсэбэпам. Иджы зи гугъу тщIы «Сэророботым» 
деж а Iэмалым нэгъуэщIкIэ Iэзэу щигъэлэжьащ «пародия» 
жыхуаIэри, щIагъыбзэ псэлъэкIэри, адыгэ менталитетым, 
лъэпкъ гушыIэкIэм тет «убэкIэри», ныкъусаныгъэхэр сэтей 
къызэращI щIэнэкIалъэхэри.

ГушыIэмрэ ауанымрэ нэхъыбэу зытраухуэ хабзэр цIыху 
щхьэхуэхэм я ныкъусаныгъэ пыухыкIахэрщ. Бещтокъуэ 
Хьэбас и «Сэророботым» щIэнэкIалъэ щищIыр ди къэралп-
сом и блэкIамрэ адыгэ тхакIуэхэм я зэхэтыкIэ идеологие 
мыхъумыщIэм ижь къызыщIихуахэмрэщ. А къалэн иныр 
зэфIигъэкIын щхьэкIэ хуэфащэ сюжет гъэщIэгъуэн къи-
гупсысащ, сюжетым хэт къэхъукъащIэхэри къызэриIуэтэн 
псэлъэкIэрэ композицэ зэхэгъэувэкIэ щIэщыгъуэрэ 
дыщIигъужащ. Къэтхьынщ щапхъэхэр:

«Сэророботыр» къыщIедзэ тхакIуэ гуп зыр зым кIэлъыкIуэу 
дунейм зэрытекIыжыр къигъэлъагъуэу:

Уэшх куэд къешхащ, псы куэд блэжащ,
ДухуэхукIэ гъащIэ дахэ.
Си ныбжьэгъуфIхэри щIэслъхьэжащ –
Си «жэназым» хэтахэр26.

Мыбдеж си «жэназым» жыхуиIэр кавычкэм щIыдигъэувам 
къикIыу къыщIэкIынщ: езы Iуэхур къэзыIуатэр псэу щIыкIэ 
«дыуэ къытезыщIахэр» япэ зэрищар. Дунейм ехыж тхакIуэхэм 
я гъащIэр зэрекIуэкIа гуэрхэми я щхьэфэ йоIэбэ авторыр. 
Ахэр гугъу ехьами, зарегъапщэри зыбжанэрэ, рефрену къы-
трегъэзэж:

Сыт хуэдэу щытми, сэщхьу лей
Хэжь и къуэм къылъысакъым,
А лейм щыгъуазэщ Къэбэрдейр,
Ар зэикI сыбзыщIакъым.

ЕтIуанэ къытегъэзэжыгъуэм деж Хэжьым и пIэкIэ хегъэу-
вэр ПIытIыш. ЩIагъыбзэ щIэлъу, «щытхъуурэ» еуб лIэгъуэр 
пасэу къызылъыса КIэтIумас: «Езэгъырт сытми, псэми 
хуахьт, статьями екIут. Уэрэду итхри пщалъэт… и псалъэ 
къэс шыгъупIастэт… и пщалъэт гъащIэм, пэжым, бзэм, рай-
комым, партым, властым». Щытхъум апхуэдизу ирегъэлейри, 
уи фIэщ хъужкъым псалъэм къарыкIыр щытхъуу:

Зы гъуэгугъуэмылэ ухуэмейт,
Къэпщтэхэмэ и тхылъыр.
Из ищIт уи ныби, укъэкъейрт,
Iущ уищIт, гъащIэгум уиплъэу…

«Къэкъей» псалъэм щыщIитхъэжащ щытхъур ауаным 
зэрыхуэкIуар. КъыкIэлъыкIуэ строфамкIи адыгэбзэр зи 
IэщIагъэ тхакIуэхэр къабзэу зэрымыпсалъэр ауан ещIыр:

Прощай, любимый КIэтIумас,
Оставил нас навеки…
Ди гущIэ лъапсэр мафIэм къес,
ГухэщIыр нэхъ къебэкIыу.

Зы тхакIуэ лIэху хэщIыныгъэшхуэ игъуэту жеIэр усакIуэм 
гушыIэ псалъэ «лъагэкIэ»: «Литературэр зэлымпIат, 
щытфIэлIэм КIэтIумасыр», «Нарт эпосыр къэсэхыжат, 
щытфIэлIэм Хэжь ПIытIакъыр», «Литературэр хисхьэжат 
ПIытIышым и хьэдагъэм», «Литературэ къуэпсыр гъуат ди 
НэкIэфий щисыкIым, зеиншэ къабзэ лIыхэр хъуат ди Дахэуэс 
«щыIукIым». НэгъуэщI зы тхакIуэ КIэтIопIи «тIомпI» ищIащ 
бампIэм, фыгъуэным.

Зытетхыхь зэманыр къыдегъащIэ Горбачев апхуэдиз тхакIуэ 
зэрылIэм щхьэкIэ комиссэ къызэригъэкIуам, абы иужькIэ 
«чэфу зыри яхэтыжакъым» тхакIуэхэм. ЕтIуанэ Iыхьэм къы-
щыгъэлъэгъуащ Ахърэт дыхьэпIэр, куэбжищ зыхэлъыр. 
ЦIыху мин бжыгъэхэр щызэтрихьащ абдеж. ХъумакIуэхэр 
абрагъуэщ. Куэбжэ къэскIэ щытщ «ахърэтхэгъасэу» щIалэ 
набдзэгубдзаплъэхэр, абыхэм «къызыфIамыгъэIуэхуу» уа-
джыфыр зы щэху налъэ къэмынэу, «щIым къыщыбгъэщIар 
зыхуэдэр» зыхащIэу:

ЗыхащIэ, уи гур яугъуэн,
УащI къаплъэнэфи уаджыр.
(Ухуейм зыкъыпщIэзыгъэкъуэн –
Уи кIэмсэмолым еджэ).

КIэмсэмолыр ауан папщIэщ щIыхигъэувар Iуэхум, ар 
щыгъэтауэ партбилет лIахэм здащтэну къащыгъупщахэри 
къащхьэпэнутэкъым мыбдеж. Псэхэхыр щыIэжтэкъым, ауэ 
псэхэр ешахэщ, я къэкIуэнур ящIэркъым, мэтхьэусыхэхэр: 
сыт хьэршым щIамышэжыр? Жэуап къратыр махуищкIэ псо-
ми я Iуэхухэр зэфIахыну, щIым щалэжьахэр зэпашэчэну.

Куэбжэм нэса тхакIуэшхуэ ПIытIакъ зы хьэлъэ къыхо-
хьэ, пщIэнтIэпсыр къыхехур, къызэфIегъэмахэр, и нэгум 
къыщIохьэ теплъэгъуэ:

Чекистхэм зы жылагъуэ
Къыщахури, уафэм и фэр покI,
Зыкъыхуегъэщхъ я лъагъуэм.
Мэпыхьэ фызхэр, лIыжь джэлам
И жьакIэр къесыр нэпсым.
Къэнахэр кIэлъыхъуапсэу лIам
Яху адэ – щIым и нэзым27.

КъыкIэлъыкIуэ сатырхэм къыщыгъэлъэгъуащ цIыху 
лэжьакIуэшхуэхэр «кулак» фIащу зэрагъэкIуэдар, «псэукIэ 
нэху» зыухуэхэм лейуэ зэрахьахэр, къэралыр Гулаг зэращIар. 
Контраст Iэмалыр къегъэсэбэпри, усакIуэм къретхэкI 
«гуфIэгъуэ» зэман колхозхэр къыщежьар, гуащIэрыпсэухэм я 
бэракъхэр щыхэтIащ хьэсэпэм:

Дунейр дыгъэпсщ, щIым телъщ уэсэпс,
ГуфIэгъуэр фIэзщ жыг щхьэкIэм…

ПIытIакъым къыфIыщIокIыр нэпс,
ЗегъэпсчэуIу – мэхьэкIэ.
И роман Iувыр къецIыхуж,
ПцIы гъущэр зи пIэщхьэгъыр…
Ахърэтхэгъасэм хуеплъэкIыж
Ди Хэжь ПIытIакъыр магъыр.

Бещтокъуэм къегъэувыр тхакIуэр гъащIэм и пэжым текIын 
зэрыхуэмейр, абы текIмэ, и хьэкум зэращIэнкIэ хъунур. Ауан 
фащэм итми, ПIытIакъ судым ирашалIэ и тхылъым пцIы 
зэрыщиупсам папщIэ. АдэкIэ сюжетым къыщыхъум Хьэ-
бас фIищащ «Тэрэзэзэман», тэрэзэкIэ хьэкум щащIэ зэман 
къикIыу.

ПIытIакъ къыщохутэр «Псэм и зал» абрагъуэм, къытрау-
быдэр «Ташибэ-1» роботыр, къоIур: «ФыкъэдаIуэ» жиIэу щэ 
къытезыгъазэ псалъэр. КъызэрыщIэкIымкIэ, зи хьэкум ящIэм 
и мызакъуэу, абы и адэшхуэми, и адэми теухуа информацэ 
яIэщ. Утыкум къралъхьэр и адэшхуэр илъэс куэдкIэ унэIуту 
зэрыщытар, бэлыхь Iэджи зэрилъэгъуар. ПщылIыпIэм къикIа 
нэужь, жэмыхьэтым зыврэ зышрэ къыхуащэхуащ, ауэ гъэш 
къызыщIэкI жэм къищэхуным хунэмысу, дунейм ехыжащ 
1907 гъэм.

Ахърэтым теухуахэри гъэщIэгъуэнщ: езанэ куей (зонэ), 
японыбзэкIэ «хеппи», адэкIэ квадрат здэщыIэр, мащэм и но-
мерыр (13), сатыр зытетыр, н.къ. ЛIыжь хъарзынауэ жаIэр 
ПIытIакъ и адэр. 

Хэжьым и адэшхуэр зыщыщми и гугъу ещIыр Ташибэ-
2-м. Ар къызыхэкIар алан лъэпкъырщ. Къэбэрдейхэр 
къекIуэтэхыурэ «жьантIэм» дагъэтIысхьат аланхэр. Скобкэм 
дэт псалъэхэмкIэ ауан ещI авторым адыгэхэр, къегъэлъагъуэр 
пасэм «хамэкIутIу» хьэл зэрыдиIар: «Адыгэхэм абы щыгъуэ 
нэхъ нэмыс яхэлът, иджыпсту хуэдэтэкъым. Езы алан лъэп-
къым къыхэкIа шууейхэм, Iэмал иIэххэу, мы дунейм теткъым 
къызэрыуатын жьантIэмрэ дамэтелъымрэ… Куэд уи дамэ 
щыщIэмытыжым деж, нэгъуэщI мыхъуми зы хьэлъэ гуэр уи 
дамэ телъынри зыкъом и уасэщ»28.

Адыгэ лIакъуэхэр (къэбэрдейхэр, шапсыгъхэр, беслъэней-
хэр, бжьэдыгъухэр, абазэхэхэр, н.къ.) ауан зэрыщIхэу, зэхъур-
джауэхэу къокIуэкIыр куэд щIауэ. Апхуэдэщ нэгъуэщI лъэпкъ-
хэм къыхэкIыу адыгэ хъуахэми гушыIэ Iыхьэ «щIалъысри». 

Бещтокъуэ Хьэбаси «Сэророботым» къыщегъэсэбэпыр а те-
мэр. Хэжь ПIытIакъ и адэр алану щытащ, ауэ ар езы ПIы-
тIакъ нэхърэ нэхъ адыгэу елъытэ. ПIытIакъ «адыгэ ныкъуэ»
жыхуаIэм хуэдэт, апхуэдэу щытми, «и къулыкъукIи, и 
паспорткIи «адыгэ дыдэу» лIэжащ. Ахърэтым анализ щащIам 
къигъэлъэгъуамкIэ «аланти, алану къэнащ: нэшхуэу, и пэр 
хуэджыдэ мащIэрэ фIыуи шэщIауэ, зэрыбгъакъэр и нэб-
жьыцхэм къыбжаIэу, дыхьэшхыну хуежьа нэужь хы ФIыцIэм 
и щIэлъэныкъуэмрэ Каспий и толъкъун къащхъуэхэмрэ 
гуфIэгъуэшхуэм къыдриIэтейуэ, Псатхьэрэ Нептунрэ илъэс 
минищ хуэдизкIэ зэрымылъагъуу зэхуэзэжауэ гуфIэгъуэм зэ-
регъэбэн жыпIэну… Мыбы къикIыркъым анализыр зейр Iейуэ 
е фIыуэ. КъикIыр зыщ: мы адыгэ тхакIуэр аланыпсэ зэрихьэу 
дунейм тетауэ аращ»29. (КъыжыIэпхъэщ авторым нэгъуэщI 
адыгэ тхакIуэ гуэрхэри къызыхэкIа «лъабжьэр къызэритIыр»).

ПIытIакъ и адэшхуэр унэIутами, езыр лъхукъуэлI къабзэ 
хъуащ, «балигъ хъуным махуищ нэхъ къэмынэжауэ» партым 
хыхьащ. Абы псэм гужьгъэжьу илъар хунэсрэ къызэкъуихы-
фамэ итхыфынут авантюр роману 67-рэ, политикэ роману 
33-рэ, рассказу 613-рэ, лирикэ усэу тIурэ ныкъуэрэ. Иужь-
рей лирикэ жанрыр мащIэ дыдэу къыщIигъэлъагъуэм щхьэ-
усыгъуэ иIэщ: лирикэр цIыхум и гум къыбгъэдокIыр, мыбы 
пцIыр и хьэрэмщ.

ПIытIакъ и творчествэм топсэлъыхьыр абыкIэ эксперт 
Ташибэ-7-р. Абы къехьыр ПIытIакъ и роман «Жэщыбг шу» 
жыхуиIэм щыщ пычыгъуэшхуэ. Персонажхэм я портретхэм, 
биографием теухуахэр къыщритхэкIкIэ, дыхьэшхэн зыщI 
егъэлеиныгъэр къегъэсэбэпыр. ПIытIакъ и романым и пы-
чыгъуэм пародие хьэлри, егъэлеиныгъэри щызэхэтщ. Ро-
маным и персонаж Аслъэмырзэ Шухьиб «къэрапцIэм тесрэ, 
Роланд ещхьу къэмылэнджэжу кIуэцIрыкIырт КъуэкIыпIэ 
жыжьэм и мэз евро-вынцу зэщIэкIэжам». КъэрапцIэр емы-
лыджти, дзэпкъкIэ шхуэIур ипIытIырт, арщхьэкIэ Шухьиб 
и Iэбэлагъ гугъуехьымрэ пщIэнтIэпсымрэ лэрыгъу ищIам 
уIэщIэкIыфынт». ЛIыр пхъашэщ. АдэкIэ къекIуэкIым егъэле-
иныгъэр йобэкI, идеологием щодыхьэшх усакIуэр. Шухьиб 
и шым и лъакъуиплIыр тоуэр уэс щIагъым щIэлъ мылым, 
лъакъуэ къэскIэ мэзу: Маркс, Энгельс, Ленин, Сталин. Етху-
анэ лъакъуэ щIэтамэ пэджэжынут: «ТIы-роц-кIий». (Абыи 

зремыгъэгусэ, сыт ищIэн, ди щхьэщыгу итым нэгъуэщI 
лъакъуэ шым къритакъым).

Мэзым щIэс хьэкIэкхъуэкIэхэр къызэщыут (мыр цIыху 
жылагъуэм и пародиещ), мэзым газет къызэрыдэмыкIыжрэ 
абыхэм къэхъухэр ящIэртэкъым. Шухьиб и ужь иту «Iэдэбрэ 
захуагъэрэкIэ гъэнщIа», «сэфсему» хьэрэм щамышх гъащIэ 
дахэ къакIуэми, мэзым щIэсхэр зэдауэхэрт гупитI хъуауэ, 
хьэкIэкхъуэкIэ-граждан зауэм пэгъунэгъу зэрыгъэхъуат.

Романыр «хьэм езыгъэхь» Ташибэ-7-м жиIэр имыухауэ 
сюжетым зы хьэлэмэт хегъэувэ тхакIуэм – зэикI къэмыхъуауэ 
«Псэм и залым» зы лIыжь губжьа къыщIолъадэр, и пыIэр къуа-
цэщ, и гуэншэрыкъым шабий къолэлыр, езым башыр егъэ-
далъэр: «Сытхьэнши, сэ Хэжь ПIытIакъ и пщэм щIыкъыкъыр 
жезмыгъэIауэ сахущIэкIми». Роботхэр блыным кIэроувэр, 
мыбы цIыху лIахэм я псэ мыхъумэ, пщэ зэрыщымыIэр 
къыжраIэ. Iубахъэм ещхьу ПIытIакъ и псэ къыщылъэтам ху-
доуей, ауэ псэр Iуолъэтри лIыжьым и башыр Ташибэ-7-м то-
хуэ. Аппаратыр йотIысэх, адрей роботхэр японыбзэкIэ мэш-
хыдэ, мэпщIэу, зэрызохьэр. Карабинер плъыжькIэ хуэпахэр 
кIийуэ къыщIолъадэхэр: «Сыт зэхэпщIыхьахэр уэ гъуамэм?».

ЛIыжьым ПIытIакъ и губжьыр трикъутэну къэкIуащ, 
езыр щымыIэжми, и псэм башкIэ хэуэн и мурадщ. Абы 
къыфIэIуэхукъым мыбдеж хабзэ зэрыщыIэри, я суд 
зэращIэнури. ЛIыжьым и губжьым лъабжьэ иIэщ: «А гъуа-
мэм (ПIытIакъ) а роман жиIэу зэриIулIам итыр пэж?». Ар 
пэжмэ, лIыжьыр и жыпым из гуэдз щхьэкIэ илъэс 12-кIэ Со-
ловки щхьэ ягъэкIуа? И ныуэжьыр бампIэм ирагъэхьа? И 
хъыджэбзыр щхьэ гъуэгум щылIа? «Хэжькъым ар – Хьэжьщ». 
ЛIыжьым жиIэр яфIэзахуэщ, ауэ ари и чэзум къэкIуэнщ мыбы, 
робот икъутари хуагъэгъунукъым. ЛIыжьыр щIобзэхыкI. 
Абы и шабий къыкIэрыхуахэр ПIытIакъ и псэм зэщIекъуэж. 
Псори зэтраухуэжри, процессым пащэр. Иджы зи чэзур 
къыкIэлъыкIуэу лIа тхакIуэ ПIытIыш и псэрщ. ГъэщIэгъуэнщ 
Бещтокъуэм и тхыгъэм и сюжетым ЛIыжьым къалэну щыхуи-
гъэувар: тхакIуэ пцIыупсхэм я хьэкъ щагъуэтын хуейщ ахъ-
рэтым. А пцIым зэхикъутащ цIыху къызэрыгуэкI куэдым я 
гъащIэр, абы щхьэкIэ пшынэн хуейщ тхакIуэ пцIыупсхэр. 

ПIытIыш теухуа хьэкумыр зэрекIуэкIыр усэбзэм ирегъэу-
вэжыр Бещтокъуэм. Мы Iыхьэм фIещ «Нарт ПIытIыш и пшы-

налъэ». Роботхэр, щхьэж и Iуэхугъуэ зэрыэксперт елъытауэ, 
блыным кIэрыщIа ПIытIыш и псэм худэплъейурэ и биогра-
фиер, дунейм щилэжьахэр, щигъэхъахэр утыкум къралъхьэр. 
Псалъэмакъыр кърегъажьэр унагъуэ, лъэпкъ IуэхухэмкIэ экс-
пертхэм ящыщ Ташибэ-2-м: 

Къэсащи пIалъэр – зыцIыхуж
ПIытIышу хабзэр зи бэм.

ПIытIыш и адэшхуэм и адэр хьэмшэрийт, гугъу ехьу 
Персым щыпсэуащ. Абы и къуэм гугъуехьыр хуэмышэчу 
КуржымкIэ къыщхьэдэхри (куржыхэми, ермэлыхэми я зэран 
фIэкIа я сэбэп къекIакъым), Къэбэрдейм къэкIуащ «и Iэгур и 
тепщэчу» (тхьэмыщкIэу). Адыгэхэр «муслъымэныIуэ хъуати, 
сэджытрэ бытыррэ зрамыт благъэкIыртэкъым». ПIытIыш и 
адэшхуэ Мэшмула зыкърегъанэр Къэбэрдейм. (УсакIуэм и 
щапхъэу къегъэлъагъуэ мыадыгэм къыхэкIа адыгэ тхакIуэ, 
пещэ ди лъэпкъым и хьэл «хамэкIутIу» зи сэбэп къыдэмыкIыр):

Чыржын хуаший, тепIэн ират,
ИрагъэтхьэщIыр и пщэр.
Цей хуащI, гъуэншэдж щIагъщIэлъи хуад,
Къыхаху ипкъ щызепщыпщэр.

Курд щIалэжьым зыкърагъэIэтыж, адыгэ фыз къыхуашэ, и 
«гуэбэнэчыр зыщедзыжри» перс пшынауэ къишэну хэтщ, ауэ 
куржыхэмрэ ермэлыхэмрэ я удынхэр къоятэжри, си Мэшму-
ла малIэ. Абы къыщIэна щIалэ цIыкIур (ар ПIытIыш и адэт) 
аргуэру адыгэхэм:

ЯпI, пщIэ къатемынэжу,
Хуея япIын, е хуэмея?
Уэ егупсыс ПIытIышыр. 

Ер тепщэ щыхъуа зэманым («лъэпкъ къыхэкIахэр 
ягъэкIуэду», «фIыуэ лажьэхэр ягъэтIысу»), адыгэхэм япIыжа 
ПIытIыш и адэм и бзэгукIэ «и Iыхьэ» яригъэукIащ. Бещто-
къуэм жыIэгъуэ гъэщIэгъуэнхэр къегъэсэбэпыр унафэщIхэм 
цIыхухэр щIагъэкIуэда щхьэусыгъуэхэр къыщиIуатэкIэ: 
«ПыIэфI щхьэрыгъмэ – къуаншэщ», хамэхьэ – щыкI, унэхьэ – 
IукI!», н.къ.

ПIытIыш усакIуэ зэрыхъуам («Уэ джэду бампIэм уигъэтха 
уи япэ усэ цIыкIур уэсэпсу щIылъэм къытехьат, макъ псыгъуэ 
тIэкIу къыпыткIуу») къыщыщIэдзауэ и творчествэ псом зэры-
зиужьам щодыхьэшхыр, ауан ещIыр Бещтокъуэм. Джэду те-
мэм куэдрэ текIыфакъым ПIытIыш, абы итхахэм хуэфащэщ 
мы строфахэр:

Джэду дуэт, джэду квартет,
Джэду сюитэ, соло!
Джэду мюзикл, джэду портрет,
Джэду симфоние… СолIэ!
Джэду стратег, джэду артист,
Джэду Iуэху бгъэдыхьэкIэ!
Джэду трагедие, джэду стих,
Джэдур зэпхъуэну хьэкIэ.

Мыпхуэдизрэ зы псалъэр къытегъэзэжынымрэ абы и обра-
зым хуэмыфащэ мыхьэнэ лъагэ куэдымрэ дыхьэшхэн ящIыр 
ПIытIыш и тхыгъэр. Мыпхуэдэ Iэмалым фIащащ «комизм 
лэныстэ» («комические ножницы»), ар къагъэсэбэпыр къагъэ
лъагъуэмрэ Iуэхур зытетымрэ щызэпэжыжьэм деж. Усэр усэ 
щыхъур «псэм къыхэкIа, гум и ныбжь зытрищIэ» гупсысэкIэ 
тхамэщ. Ар хабзэщ сыт щыгъуи, «ухуеймэ щхьэлым уэ тетхыхь, 
АЭС ухуеймэ ухуэ», ПIытIыш «и гур тыхь хуищIыфакъым» 
итхам, къигъэпцIащ и лъэпкъ зыпIар. Абы щхьэкIэ жыхьэнэ-
мэ дыдэм мыкIуэми, хьэршри хуэфащэкъым. Абы и адэшхуэ-
ри, и адэри гугъу ехьу псэуахэщ, ауэ я быным жраIэфакъым: 
«Фымыубзэ, фадэм зыдевмыгъэхьэх». ГушыIэмрэ ауанымрэ 
къыдэкIуэу Бещтокъуэм и «Сэророботым» щыкIуэцIреш зы 
гупсысэ: ди менталитетыр, ди хабзэ дахэхэр нэгъуэщI лъэпкъ-
хэм хуахьыр адыгэхэм, адрей лъэпкъхэм къыхэкIахэр абы пэ-
шачэкъым:

Менталитет къыфхуагъэхьар
Фхьыжащ хьэрыпым, тыркум.
ИгъащIэм фи мыхьэлар
Хабзэжь щывощI фи щIыгум.

Абы и щхьэусыгъуэр куэдщ, ахэр епхащ цIыху щхьэхуэ-
хэми, тхакIуэхэми, жылагъуэ зэхэтыкIэ мыхъумыщIэу къэра-
лым щыIами. Жылагъуэ зэхэтыкIэу щыIам и ныкъусаныгъ-
эхэр къыщIигъэщыным и пIэкIэ, абы пщIэшхуэ хуэзыщIа 

ПIытIыш и «Мыужьыхыж жьэгу» поэмэр къыщIедзэ мы 
псалъэхэмкIэ:

Хьэуазэм жьычу и зэмант,
Бгъэсын къэгъуэтыгъуафIэ!
ХьэлIамэ плъыжьыр ди Iимант,
Ар икъукIэ лъагъугъуафIэт.

Бещтокъуэм и Iэзагъыр къегъэлъагъуэ эпитет «хьэлIамэ 
плъыжь» жыхуиIэм – хьэлIамэр хужьщ, ауэ а зэманыр «плъыжь-
хэм» яйт, я бэракъри апхуэдэт, ягъажьэ лыри арат, «хьэлIамэр 
Iиман зыщIари» большевикхэрт. Мы жыIэгъуэм ауан куу 
щIэлъщ. Зэман докIри цIыхухэм фIамыщI къаIэрыхьэу хуо-
жьэ, ауэ ПIытIыш пещэ:

Сэ згъэкIуэдыну сыхуэмей 
Хьэуазэ гъуам и фIыщIэ!
Арауэ щытми, Къэбэрдейм
Нэхъ фIэфIыр фIамыщI фIыцIэщ!

Псоми фIамыщIыр ялъымысми, гортопым тет лIы фафIэм 
дунейр къиухуауэ яфIощIыр цIыху цIыкIум. Газыр къожьэри 
абы и щытхъупсыр егъажэ тхакIуэм. ЦIыхур бэлыхь хэзыгъэта 
Iуэхухэм я гугъу ищIыркъым. Абы и девиз мэхъур: «БлэкIар – 
блэкIащ, къэкIуам – ура! Сыт мы дунейм и лажьэр?».

Поэмэр зэриухыу Ташибэ-8 роботыр утыкум къоджалэ, 
къыщIолъадэ «Скороробот» IэзакIуэр. Байронрэ Дантерэ я 
сурэтхэр нэхум къыхохьэри, я щхьэр Iэтауэ блокIхэр. Бай-
рон (усакIуэшхуэм и шыпхъу Августэ) ПIытIыш и псэм пэ-
гъунэгъу зэрыхъуу бэлътоку хужь кърехри и пэм Iуелъхьэ, и 
гур къызэрекIуэр къыуигъащIэу. Уафэгъуагъуэ щIэту ахэр 
мэбзэхыж. ПIытIыш и псэми «зыкъызэщIекъуэж», ар йо-
жьэр… саугъэтым. Утыкум къохьэр Ташибэ-9, эстетикэмрэ 
философиемкIэ экспертыр, робот гупым я унафэщIыр. Ар 
япон акцент зыщIэт адыгэбзэкIэ мэпсалъэ:

ПIытIыш-сан и лIыгъэ пщыкIутIыр

«ЛIыгъэ» зыфIища, пункт 12-у зэхэлъыр аллегориекIэ 
гъэнщIащ, ахэр ПIытIыш и ныкъусаныгъэу къэббж хъунущ, 
абы и гъащIэр зэригъэкIуар, и хьэлхэр жьгъейщ. ПIытIыш 
1933 гъэ шынагъуэм къэхъуащ, абы хузэфIэкIащ «имыгъэзэжу» 

дунейм къытехьэн. Школым Iэдэбу щIэсащ, зэикI тIурэ тху-
рэ къихьакъым. Ар къыщиух илъэсым я къуажэм щекIуэкIа 
шыдгъажэшхуэм япэ увыпIэр къыщихьри «Шыдуей» («Шу-
уей» терминым ещхьщ) цIэр къыфIащащ. Университе-
тым щIэсу ПIытIыш новеллэ бгъузэрэ, рассказ ныбэфхэм 
нэмыщI, усэ бгъущIрэ бгъурэ итхащ. Абы щыщу 33-р зэ-
гуэр IэщIэкIыжа джэдум, 33-р фIыуэ илъагъу къыфIэщIа 
хъыджэбзым, къэнэжахэр «щэхуу зыхуэзэш» Курдистаным 
(«Афганистан», «Пакистан» жиIэу зэпхъуэкI хъунущ) хуит-
хащ. И «лIыгъэхэм» къыкIэлъокIуэ илъэс тIощIым партым 
зэрыхыхьар, уставым зэикI зэремыджар, зы пивэ зэремы-
фар («къыпхуищIэIэтэкъым», къыпхуэзыщIэр нэгъуэщIт), 
игъащIэ псом зы тхылъ зэремыджар (езым и шедеврхэмрэ ре-
дактору щылэжьам зыхэплъахэмрэ хэмытмэ). Иужьрей илъэс 
тIощIрэ блым «литературэм и нэзыр гуэзыгъэфыкI микроб-
хэр зи къалэмым къыпылъэлъ жэхьилрэ гъымбууэ щIалэжь 
пщыкIущ адыгэбзэм и Iуфэм» щызэхуилъэфэсын лъэкIащ 
ПIытIыш, псыуэ ирифам нэхърэ «адрей къыхуэзыщIэр» ири-
фащ. ИужьреймкIи и цIэр Гиннес и тхылъым ихуэн хуэфа-
щэщ ПIытIыш-сан. 

«ИугъащIэ Геракл! Плъэгъуа, щIалэ, Адыгэ!» фIэщыгъэцIэм 
къыкIэлъокIуэ ауаныр пызыщэ гупсысэхэр. Ирамыгугъэ 
грекхэм я закъуэ лIыхъужьыр яйуэ, лъэпкъщ японхэри, къэ-
лэрхэри (курдхэр), адыгэхэри. ПIытIыш и псэр мэгуфIащэ, 
къызэропщри унащхьэм «баф» жиIэу къохуэхыр. Ар зыте-
хуэ лъэгум псыфу IэгупIитI къытонэри, псэр мэбзэхыж. Зал 
абрагъуэм фадэмэр щIэз мэхъур, роботхэр а мэ гурымыхьым 
зэхэзежэ ещIыр. «Тревогэ» жыхуаIэ макъ псыгъуэм къреджэ 
карабинер-робот зыбжанэ, Ахърэтым и гимныр къоуэ, «Ско-
ророботхэр» «С» зытедза залым зэрохь. Прожекторыр щIонэ, 
мэункIыфIыж. Абдеж щеухыр ПIытIыш теухуа Iыхьэр. 

Зи Iуэху хэплъэнухэм яхэт КIэтIумэс чэзур къылъос. Ари 
тхакIуэт:

ЩIэщыгъуэу щитхи къыхуихуащ
Мы щIалэм, пцIы тетлъхьэнкъым.
Зы зэман гуэр «къэунэхуат»,
Щыкъухьэжар къэтщIэнкъэ30.

Ташибэ-1-р япэ къощри КIэтIумэс зыхуегъазэ. Ари щыхьэт 
тохъуэ абы Алыхьым талант къызэрыритам, ахэр и тхылъ-

хэм къызэраIуатэм, ауэ зэман гуэрым иужькIэ «лIэжауэ» 
къигъэщIу щIидзащ усэхэр. КIэтIумэс и псэм къыпоткIукIыр 
зы нэпс ткIуэпс. Роботым псэлъэн щегъэтри, абы и натIэм къы-
тредзэ «КIэтIумэс-сан (Джэдухьэжы къуэгъу) и пшыналъэ». 
КIэтIумэс и псэ щабэр псэжьажьэ мэхъу, зэми щIегъуэжу. 
Мэхъу тхьэрыIуэм и Iэдэж, ар и зэранщ усэм:

ТхьэрыIуэм лирикэр ефыщI,
Унэшхуэм зэ ужэхукIэ,
ЩIокI лирикэм и куцIым щыщ,
Къимыгъэзэж улIэхукIэ.

Бещтокъуэ Хьэбас роботым и жьэкIэ ирегъэупщI и пер-
сонаж усакIуэм: «А узэубзэм сыт и дин? Хэт и Алыхьыр, и 
Тхьэр?». Сыт зэран хуэмыхъуми (псэуным пыщIа Iуэхухэри, 
щхьэгъусэр зыхуэныкъуэри, н.къ.), усакIуэр пэжым текIын 
хуейкъым. Зи гугъу ищI КIэтIумэс езым и судыр гуащIэу 
ищIыжащ. Абы и щыхьэту къехьыр зы поэмэ «Сюжет» и 
псалъащхьэу.

Мыбдежми Бещтокъуэм аллегорие къегъэсэбэп. Дыгъэр 
ещIыр идеологие хэхауэ. Жьы хъуа, езэша, зэпкърыхуным 
нэса дунейм «бий фIыцIэр» йожэр дыгъэм, ар щыхупIэм щхьэ-
щахуэу щIадзэ. Дыгъэншэу дунейр зэфIэтынукъыми, лIы Iущ 
гуп Серго я пашэу (Сергор хэту пIэрэ? Плъыжьхэм я пашэщ) 
зэхуос, унафэ ящIри, «хужьыдзэу» уэгум иужьгъар япIытI, зэб-
граху, сэкъат зыгъуэта дыгъэр уафэм зэрыкIэрыщIа кIапсэр 
тIэкIу зэпылыкIати, ар «гъущI церп екIукIэ» зэрахъуэкI, ды-
гъэр быдэу кIэращIэж. (Аргуэру щIагъыбзэ, дыгъэр церпым 
щхьэхуимыт ещI, ар уафэм быдэу ирапх). ТекIуахэр щIыр зэ-
тес щIыжыным яужь йохьэ. Авторым къиIуэта Iуэхугъуэхэр 
щиухым, Ташибэ-3-р утыкум къохьэри КIэтIумэс игъэкъуан-
шэу жеIэ:

Мис а «зэтесым» мелуан блыщI
Зэрытралъхьар умыщIэу,
УщIэпсэуар сыт илъэс хыщI,
ПцIым ручкэр хуэбгъэлIыщIэу.
Уэ у-ПIытIышкъым, дощIэ ар,
Щытами у-ПIытIышу,
Сэтей къэпщIыпхъэт къыпщыщIар,
Пхуэфащэри бгъуэтыжу.

ЕтIуанэ сюжет «Разлив» жыхуиIэм аргуэру Ташибэм 
псалъэр Iахыжри авторым Iуэху екIуэкIахэм щыщ зы къеIуатэ 
(авторымрэ роботымрэ я зэхуаку диалог дэлъщ, ауэ зытеп-
сэлъыхьыр зырызщ, роботым КIэтIумэс и хьэкумым теухуащ 
зи гугъу ищIыр, авторыр гъащIэм къыщыхъуахэм, тхыдэм 
топсэлъыхь). «Разлив» псалъэм зэуэ къыбгурегъаIуэ зи гугъу 
ящIыну вождыр хэтми. ЩIэхъумакъым абы и пщыIэр гуэл 
Iуфэм зэрыIутри, мэкъу Iэмбатэ и пIэщхьэгъыу, а вождь къэ-
унэхуар цIыху цIыкIухэм щхьэкIэ гугъу зэрехьри, зигъэлIэжу 
зэрылажьэри. Зы деталь цIыкIу хегъэувэ, мыхьэнэшхуэ иIэу, 
Iуэхур къыбгурыIуэн папщIэ, а цIыхум и шыфэлIыфэр 
къигъэлъагъуэу: «Дунейр фаеIуэти, илэжт. ДыгъэщIэ къигъэ-
блэну». Псори наIуэщ: цIыхум, жылагъуэм я зэхэтыкIэр, иде-
ологие игъэувыр «дыгъэщIэм» пегъэувыр.

ЩIагъыбзэ щIэлъщ «бегъымбарыщIэм» и пIэщхьэгъым 
къыщIэж цIывхэми: «КъызэрыгуэкIт а цIывхэр! Налкъутнал-
мэст, псэхэлъхьэжт, жаIэфырт мыпсалъэфми». ЦIывхэр абы 
и «фIыцIагъэхэрт», и хьэрфхэрт, и дэтхэнэ гупсысэми «я нэ-
хум удзхэр иузэщIт». ЕгъэлеиныгъэкIэ гъэнщIа сатырхэр еух 
пэщIэIуантIэ езытыж сатырхэмкIэ:

Зэхэсу Буддэу зы табын
Уахэплъэу къыпщыхъунут.
(ЦIыв нэхухэм яхуэфащэ стхын
Насыпым псэр щIэкъунущ).

Ташибэ-2-р утыкум къохьэжыр, абы пещэ КIэтIумэс зэ-
рагъэкъуаншэ Iуэхугъуэхэм. Роботым упщIэкIэ къыщIедзэ: 
«КъызыхэкIар сыт уи псэр пцIым и вакъэм ипкъузэныр? Пэж 
темытыжура мы щIым, хуэфащэу гу лъыптэну?». Жэуапыр 
зытыжыр упщIэр зыгъэува езы роботырщ. Щхьэусыгъуэ 
нэхъыщхьэр усакIуэр тхьэгъэпцIхэм я Iиманым зэризэгъарщ. 
Политикэ мыхъумыщIэм зыдигъэзэху «и талантыр гъащ, 
лъэнтхъуий лъэужь къигъанэу».

Бещтокъуэм (робот хьэкумым къыбгъэдэкIыу) КIэтIумэс 
и гъащIэр егъэбелджылы: абы и сабиигъуэр хиубыдащ 
ПащIэшхуэм и зэманым, «лъэхъэнэ гъуанэм» (а гъуанэм щхьэ 
куэд ищэщащ пагъэлъэтауэ я пщэм, Iэджэми «пщэуз» къащ-
тат), Щхьэфэкъум и зэман «къэвэгъуэм щхьэр щикудам» 

техуащ и щIалэгъуэр, «зэман делэ» фIещыр набдзэшхуэм и 
лъэхъэнэм. Хьэкумым къыжреIэ зэманым теухуауэ КIэтIумэс 
зыгуэрхэри къызэрыхуэгъунур, ауэ:

Сыт жыдмыIами, адыгэлI
Iужажэр гущыкIыгъуэщ.
И гъащIэр – шхалъэщ, и псэр щIэлъщ,
И ужь къринэр – Iугъуэщ.

Мыпхуэдэ зэгъэпщэныгъэ хьэлэмэтхэмкIэ гъэнщIа 
сатыркIэ КIэтIумэс и Iуэхур яух. Чэзур къылъос «мэкъумэ-
шым кууэ тетхыхьа» КIэтоп (и псэр «нартыху бгъуэнлъам и 
жылэу» хузащ).

Ташибэ-1-р утыкум къохьэ, и натIэм къытредзэ: «ФэрыIуэжь 
КIэтоп и пшыналъэ».

Зи хьэкум ящIэну къыкIэлъыкIуэ усакIуэр 1934 гъэм къалъ-
хуащ, ауэ 1933 гъэм къалъхуа ПIытIыш и сабиигъуэ шына-
гъуэм зыкIи ещхькъым КIэтоп ейр. Ар къыщалъхуа махуэм 
къэмыхъуауэ уэшхышхуэ къызэрешхар мыхъумэ, зэраныгъэ 
щыIакъым. Сабийр псынщIэу хэхъуэу, нэжэгужэу къэхъу-
ащ. Псэ зыIут псори фIыуэ илъагъуу, «жыг тхьэмпэ зышх 
хьэпIацIэхэмрэ блэхэмрэ» къинэмыщIа. Драмэм и элемент гуэ-
ри хэтщ хъыбарым – Роботым и натIэм щагъэлъагъуэ КIэтоп 
щынэ цIыкIум дэджэгуу. Ар къэзухъуреихь идиллиер КIэтоп 
иужькIэ хегъэхьэ и усэхэми, ар матхэ:

Хуэусэу мэлым, чыцIым, вым,
Жэгундэм, кхъуейм, гуэдз хьэсэм,
Кхъуейлъалъэм, шхупсым, щIэпым, щIым,
Шыд пэхум, шы мыгъасэм.

ГушыIэр щIегъэхуабжьэ усакIуэр зытетхыхь Iуэхугъуэхэм 
хэхъуэху, езы КIэтопи мэкъумэш вузыр къиухыху, лэжьапIэ 
зыбжанэ зэрихъуэкIыху. ГъащIэм мыарэзыныгъэ щыIэуи, 
конфликти, зэфIэни, зэдауи гу лъитэкъым «щIалэжьым», «на-
щэм тетхыхьмэ – ар Iэдий хуэдизу» къегъэлъагъуэ, и шыщIэр 
мажэ «дыжьын лъагъуэм телъэту», колхоз къыкIэрыхухэри 
игъэтэмэмыжт, «пхъэпс цIыкIукIэ» иупсырт и очеркхэм 
деж. Рассказри къигъэIурыщIащ КIэтоп, повестми ирикуащ, 
къэувыIакъым и щхьэгъусэ Чэбэхъан зэригъэпсэун газетым 

махуэ къэс ирит сатыр щитIымкIэ, гугъу зригъэхьащ, журна-
лист щэджащэ, тхакIуэ уардэ хъуащ. УнафэщIхэм я жэрдэм-
хэр жыджэру ядиIыгъащ, парт организацэми хэтт, «химиза-
цэм хуэусащ», нартыхум и зэманым «дыгъэ къуэш» фIищащ 
нартыхум, бзий къэскIэ нартыхущхьэу плIы «къыдигъэкIащ», 
«Генсекыр лIэмэ нахуэу гъащ». Авторым и цIэр къримыIуэ 
щхьэкIэ, зыхэпщIэу ауан ещI соцреализмыр, литературэм 
конфликт къигъэлъэгъуэн хуэмейуэ къэзыгъэувауэ щыта 
«теория бесконфликтности» зыфIащар, бзухэри, цIыхухэри, 
хьэкIэкхъуэкIэхэри «гуфIэу» партым щигъэпсэуа зэманыр.

ФэрыIужь КIэтоп итхахэр гум къызэрыбгъэдэмыкIым, 
тхакIуэм талант щIагъуэ зэримыIэм и щыхьэту авторым 
къехь «Коммунистхэм куэншыб даш» репортажыр. Бещто-
къуэ Хьэбас пародие ищIыр КIэтоп и закъуэкъым, атIэ зы-
тепсэлъыхь зэманым журналистхэм штамп яхуэхъуауэ щыта 
хъэтIырщ, псоми яIэщIэужэгъуа псэлъэкIэрщ. Ахэр дэпсэлъ-
ейуэ «жыIэкIэ лъагэкIэ» къагъэлъагъуэрт Iуэху жьгъей дыдэ-
хэр. Жырыш лъэщхэр ахъырзэману мавэхэр, «вагъэмбэкъу 
бгъузэхэр сэхуран дагъэ дэкIам хуэдэу дыгъэпсым полыд, 
жырышхэм я макъ гуащIэм къигъэуша къуалэбзухэр IукIей-
щIыкIейуэ зэрызохьэ»31. Гъатхэр угъурлыщ, Генеральнэ 
тхьэмадэм «Къыумылэжьауэ, сыт пшхын» жыхуиIар фIыуэ 
къагуроIуэ колхозхэтхэм. Абыхэм я мурадщ мы гъэм гъавэ 
нэхъыбэ кърахьэлIэн. Щапхъэ къагъэлъагъуэ коммунистхэм. 
Iуэхушхуэщ куэншыб дэшынри («субботник» зыфIащарщ зи 
гугъу ищIыр).

Ташибэ-9-р нэщхъейуэ къыхохьэжыр псалъэмакъым 
(прозэр аргуэру усэм хуокIуэ). Ар къопсалъэ гуащIуэу, ауа-
ным къыщымынэу «сарказм» жыхуаIэу пхъашагъэ зыхэлъ 
псалъэхэмкIэ игъэкъуаншэр КIэтоп и закъуэкъым, атIэ губ-
жьыр ялъегъэсыр усакIуэ, тхакIуэ зи къалэмыр идеологхэм 
«къапхъэным» ирагъэтIысхьа псоми, зи талантыр пэжым, на-
пэм, щIыхьым тезымыгъэкIуэдахэм, къэкIуэну щIэблэм лъаб-
жьэ яхуэмыхъуахэм. Абыхэм яреутIыпщ:

Шынагъэм, ахъшэм, партхуэусэм
ГуитIщхьитI фищIауэ ефхьэкIащ.
Фи гъащIэм нэхъ къызытрикъузэр
Нэпсейуэ фадэм хуеплъэкIащ.

Роботым «Iыхьэншэ» ищIкъым нэмыс зыфIэкIуэда бзылъ-
хугъэхэри. Абыхэм ятеухуа строфар образ хьэлэмэтрэ зэгъэп-
щэныгъэ щIэщыгъуэкIэрэ гъэнщIащ:

Зэманым къигъэпцIа бзылъхугъэ
Зи мыIэнатIэ пэрытам,
Мис, и псэр нэпсым хэщIа щыгъэу,
Щыгъэ шыугъэу икIутащ.

Мы сатырым и усэбзэр къулейщ, макъ дэкIуашэ «гъ»-м 
къытрегъэзэж, силлабо-тоникэм и хабзэ кIэух рифмэри 
адыгэ IуэрыIуатэм и хабзэ рифмэ ухуэкIэри къыщыгъэсэ-
бэпащ: ещанэ сатырыр зэриух «щыгъэу» жыхуиIэм пэджэж 
псалъэ «щыгъэ» жыхуиIэмкIэ къыщIедзэ еплIанэ сатырыр. 
Ар дыдэм и кIуэцIым хэтщ нэгъуэщI рифми («шыугъэу»). 
МакъкIэ фIыуэ зэрыузэдам нэмыщIкIэ, нэпсыр щыгъэм зэ-
рыригъапщэри щIэщыгъуэщ. А нэпсыр зэрышыугъэр хэплъ-
хьэжмэ, образыр гукъинэж мэхъур (дигу къэдгъэкIыжынщ 
М.Ю. Лермонтовым «Кинжал» жыхуиIэ усэм къыщигъэсэ-
бэпа образыр: «Слеза – жемчужина страданья»). НэгъуэщI 
зы псалъэ шэрыуи зэгъэпщэныгъэ IэмалкIэ щыжеIэ Бещто-
къуэм и къыкIэлъыкIуэ строфам: «Бзэр зыгъэпудыр ещхьщ 
дыгъуакIуэм, къару и лъэпкъым къыфIедыгъу».

ТхакIуэхэм я зэхэтыкIэ мыщIагъуэр ауан ещIыр Бещто-
къуэм Ташибэ-9-м Iурилъхьа псалъэхэмкIэ: ПIытIакъ нэ-
хъыжьт, тхьэмадэу хахати, абы щышынэурэ я жыпхэм жьэ 
пшынэр кърахри «макъамэфI куэд» зэхрагъэхащ, КIэтIоп Со-
юзым хагъэхьэн щхьэкIэ щытхъу очеркышхуэ къытридзэгъ-
ащ Тхьэмадэм щхьэкIэ. (Абы щыщ пычыгъуэщ: «ПIытIакъ и 
творчествэм хэлъ нурым литературэр къегъэнэху. ПIытIакъ 
итхар мыкIуэдыжыну сэ тхьэ схуэIуэнущ, лъэпкъ щыIэху»).

Псоми ящIэ тхакIуэхэм я Iуэхум зэхьэзэхуэр фыгъуэ-
ным куэдрэ зэрыхуэкIуэ хабзэр. А темэри къыщеIэт Хьэбас 
мы тхыгъэм. КIэтIумэс яIэту щIадзат, абы саугъэт кърата-
ти, Дахэуэс ПIытIышыр здешэри Унэшхуэм макIуэ, къэзэ-
уат къеIэтыр, мэтхьэусыхэ. Дахэуэс саугъэтыр ПIытIышрэ 
езымрэ нэхъ яхуэфащэу къелъытэ. ГъэщIэгъуэнщ Дахэ-
уэс жиIэр КIэтIумэс щхьэкIэ: «ЦIыху пэжкъым ар. И адэ-
ращи, молэуэ къуажэм дэсыгъащ». КъызэрыщIэкIымкIэ, 

фIыуэ утхэми саугъэт пхуэфащэкъым, уи адэр молэмэ. А 
деталымкIэ усакIуэм ауан ещI зэман блэкIам щытепща иде-
ологиер. Дахэуэс саугъэтыр «щIыхуэфащэр» а дахэ цIыкIур 
«и щIэщыгъуэу КIэтIумэсышхуэ дэуэршэру» зэрыщытарщ… 
Адрей тхакIуэ персонажхэм хуэдэу, Дахэуэс къылъысакъым 
пшыналъэ щхьэхуэ, аркъудей къилэжьауэ къыщIэкIынкъым 
абы и гъащIэмкIи, и литературэмкIи. Хьэкум зыщIэхэр 
кIыхьу къытоувыIэ Сэром и «канцелярием». Роботым жеIэ: 
«НэкIэфий и гъащIэмрэ и творчествэ уардэмрэ зэпкърыб-
гъэзэгъэну мыбдеж щыт! Iэджи зэригъэзэхуащ абы. Куэд 
зэридзэкIын хуей хъуащ»32.

Таблом хьэрфышхуэкIэ къытредзэ Мыщхъыджокъуэ НэкIэ-
фий уэхьий къызэрыхуэкIуар.

Мыщхъыджокъуэ НэкIэфий критик хъунур къыщалъ-
хуа махуэри дыгъэпст, «щIы натIэм къебзейт дыгъэ бзийр, 
Iуащхьэмахуэ зэщIэпщIыпщIэрт». Ар къыщыхъуар «Дидэрей» 
адыгэ къуажэм пэгъунэгъу Мыщхъыдж къуажэрт, и адэшхуэ 
Хьэзрэт-Алий и унагъуэр къызэщIекъуэри адыгэ къуажэм 
къыхотIысхьэ, лъабжьэ щещI. Зи гъащIэр Iэхъуэ-шыхъуэу 
зыхьа Огъурлузбек (Хьэзрэт-Алий и къуэ нэхъыжьщ) и къуэ 
закъуэщ НэкIэфий. Бещтокъуэ Хьэбас адыгэ литературэр 
зезыхьэхэм «мыадыгэ» къуэпс зиIэ зэрахэтым и щыхьэту мы 
персонажри хегъэхьэ. НэкIэфий и лъэпкъыр жиIэкъым, ауэ и 
адэцIэмкIэ къеIуатэ усакIуэм. Критикым фIища цIэми зыгуэр 
IупщI ещIыр – «НэкIэфий» (зэрыцIыкIурэ Мыщхъыджокъуэм и 
щхьэм бзу щищ щызэрызехьэрт, ари «щIэфиихьыжу»). Бзухэм 
я симфониер и щхьэм икIыртэкъым НэкIэфий, абы тригъэгуш-
хуэрт тхэну. Еянэ классым щIэсу ар щхьэгъубжэм дэплъри гу 
лъитащ жьыбгъэм Iущхьэ гъэгъар бжыхьым зэрыриудэкIым. 
Къыбгъэдэт шыпсыранэр хуэгъэхъейтэкъым жьыбгъэм. Гу 
лъитащ IэфIыр, дахэр, гуакIуэр тегушхуэгъуафIэ зэращIым. 
Ар дуней зэхэтыкIэ хъунт? Итхащ усэ:

Ар дауэ, жьыбгъэ, ар сыт напэ?
Iущхьэ тхьэмыщкIэр ибогух.
Дахагъэр богъэлъэпэрапэ,
Сыр бзаджэм къыхуэблэжьу щIыхь.

ГушыIэ щIэлъу Бещтокъуэм пещэ НэкIэфий литературэм 
зэрыхыхьам, и тхылъыр къызэрыдэкIам, усакIуэфI зэрыхъуам

и хъыбарыр. АрщхьэкIэ усакIуэфIу куэдрэ ущагъэтын: къо-
жэ «критикэмрэ кIритIмэритикэмрэ» (ауан зыкIуэцIылъ 
мы терминыр къэзыгупсысар Бещтокъуэрщ) и Iуфэлъафэм 
«щыпэщащэ тхакIуэ цIыкIухэмрэ критикыу зи гугъэж 
цIыкIунижьгъэхэмрэ». УсакIуэ щIалэм къежа критикхэм 
къыхужаIэхэм щыщ гуэрхэр Роботым и натIэм къытредзэ:

«Бзу куэдыIуэ щофий НэкIэфий и усэхэм…»
«Сыту пIэрэ мы щIалэм и нэр зыхэт гъащIэм щIы-

хуиуфIыцIыр?»
«Ярэби бзу совхоз ищIу, ипIу бзу мелуан 500 хуэдиз Ки-

тайм ярищэну пIэрэ?».
Егъэлеиныгъэ зыхэлъ мы псалъэхэм дыхьэшхэн ящIыр 

усакIуэм и гъащIэр, ар егъэбампIэ убэным. ЯIэщIокI псо-
ми, НэкIэфий Питер макIуэ. ЩIэныгъэ иIэт (Англием и 
усакIуэшхуэ Джон Китс критикхэм зэрагъэлIар ищIэрт), икIи 
езым усэныр къегъанэри критикэм зрегъэз. Мыбдеж зы ре-
пликэ кIэщIкIэ («Къахэжыжынкъым адрейхэм, – жаIэри, кан-
дидат къащIри къаутIыпщыж») ауан ещIыр «еджагъэшхуэ» 
нэпцI зэрагъэхьэзыру щыта щIыкIэр.

НэкIэфий и «дипломым ба хуещIри», критикэ къалэным 
жыджэру зрет, статьяхэр етх. Япэу итха статьяхэм ящыщ гуэ-
рым КIэтIоп и «мэкъумэш творчествэм» (гушыIэшхуэ зыхэлъ 
эпитетщ) «хьэ бжьыдзи цIыви къыхинэркъым». Роботыр 
псалъэмакъым къыхохьэ: «Ар къыпхуадэнт пропагандэмкIэ от-
делым!». НэкIэфий ираджэри къыжраIэ: «ЛIо, щIалэ, уэ мэкъу-
мэшыр зыIэтхэр тIэкIу хэбутэмэ, уи ныбэр нэхъ из хъууэ ара?».

Критикым и жьэр Iурохур, жиIэн къыхуэгъуэтыркъым, и 
ныбэ лъащIэр «уафэгъуагъуэу къыхолъадэ», «ТIытIу Джэ-
брэилович, сэ иджыпсту…» – жеIэри щIожыр. Бещтокъуэм 
къегъэсэбэпыр унафэщIхэм щышынэу иджырей адыгэхэм я 
бзэм япэм хэмыта псэлъэкIэ – цIэм и гъусэу адэцIэри щIыгъуу 
зэрызыхуагъазэр. «ТIытIу Джэбрэилович», – щыжиIэкIэ, 
унафэщIыр треIэтыкI щIыгум. НэкIэфий и ныбэр зэтес 
хъужыху унафэщIыр щIокIыжыр. Пейзажым, дунейм и 
щытыкIэм зыкIи зихъуэжакъым, ауэ НэкIэфий и гум гупсысэ 
Iэджи щызэблокIыр. Усэ етхри – критикхэр къожэ, критикэм 
зретри – пропагандэр къожэ. ИкIи уимыкI, икIи уимыс.

Зэман докI. НэкIэфий мурад ещI Хэжьым и «Жэщыбг шу» ро-
маным теухуа лэжьыгъэ итхыну. Хэжь ПIытIакъ къулыкъушхуэ 

Iэджи пэрытат: джэд фермэм и директору, мэкъумэш факуль-
тетым щыщ кафедрэм и унафэщIу, тхылътедзапIэм и дирек-
тору, ар тхакIуэшхуэ къудейтэкъым. Дэнэ щыIэми – щапхъэт, 
ура! – зэрыжаIэу, псом япэ зричырт («Дэнэу пIэрэт апхуэдэ 
Ломоносовхэр щагъэхьэзыр цехыр?» – етх авторым). Апхуэдэ 
цIыхушхуэм и романыр «кърикъухьыну» хуожьэ НэкIэфий 
ПIытIакъ. Романым и лIыхъужь нэхъыщхьэ Аслъэмырзэ Шу-
хьиб Восток Жыжьэм кIуауэ гъащIэщIэ щиухуэрт. НэкIэфий 
ар игу ирихьакъым: пцIы умыупсу мыхъумэ, уи унэ щыуп-
сыж, сыт Аслъэмырзэ а хэку жыжьэм щIигъэкIуар? Апхуэдэ 
романым щретхъу КIэтоп, сэ сыкIэтопкъым, хьэ бжьыдзэр ли-
тературэм и локомотиву къэслъытэу»33. 

Романыр щиуб статьям НэкIэфий къыхуоджэ адрей 
тхакIуэхэм. ПIытIыш гуфIауэ, мыбауэу йодаIуэ, Дахэуэс лъэ-
тэным нэсат, КIэтIумэс сакъыу щыст, тIэкIу къыпыгуфIыкIыу. 
Бещтокъуэ Хьэбас мыбдеж нэхъ къытоувыIэ адыгэ «дра-
мэзутх» (цIэ щхьэпэ къыхуигъуэтащ!) щIалэщIэ Жьуд Мэ-
мэт. Абы и портретыр, и сурэтыр ди пащхьэм нэрылъагъуу 
кърегъэувэ: «Жьуд Мэмэт апхуэдизу гуфIэщауэ дыхьэшхыр-
ти, и пщэ псыгъуэм къыхэфIыцIыкIа лъынтхуэм ислъэмей 
ищIыну къеIэ хуэдэт». ТхакIуэхэр арэзыуэ, уеблэмэ статьяр 
«ятхьэщIауэ» зэбгрокIыжхэр.

Пщэдджыжьым НэкIэфий и кабинет телефонымкIэ къоп-
салъэри аргуэру пропагандэ къудамэм ираджэ, зэрыщIыхьэу 
и псэр Iузыуд псалъэхэр къытрагъэлъалъэ: «ЛIо, ныбжьэгъу 
Мыщхъыджокъуэ, уэ соцреализмэм и лъабжьэм раствор 
хъарзынэ кIэщIэзыупцIэжа Хэжьыр тегушхуэгъуафIэ пщIы 
хъуну къыщIэплъытар? Къэвгъанэ ахэр. Фызезыхуэр сыт? 
Зым Iэпыхур зым къищтэжу фызэхэтынумэ, хэт зэран къы-
фхуэхъур?… Мы диIэ тIэкIур фэр-фэрурэ фызэрытхьэлэж-
мэ, сыт итIанэ – ди гъунэгъухэм я деж дыкIуэу , – тхакIуэ 
диIэжкъыми къытхуэвгъакIуэ, – яжетIэн хуейуэ ара?»34.

Япэм щраджам НэкIэфий и ныбэр къыхэлъэдауэ щытамэ, 
иджы и щхьэр зэтреч. Гугъуехьымрэ стипендиемрэ я зэхуа-
кум дэту зи гъащIэр зыхьа щIалэр директорхэмрэ парторг-
хэмрэ чыну кърахуэкI! (Абы и гум щыхъэр кIыхьу къретхэкI 
Бещтокъуэм).

Iэджэми егупсысащ НэкIэфий, и статьями елэжьыжащ. Ро-
маным хэт лIыхъужьри «къэмылындыжхэм» яхигъэхьащ, ауэ 

тхакIуэ ныбжьыщIэхэм я деж и авторитетыр щехуэхащ (жаIэт: 
шы къарэр пцIэгъуэплъу щызэрахъуэкIащ унэшхуэм. Шым и 
плъыфэм Бещтокъуэм щIагъыбзэ щIелъхьэ, пцIэгъуэплъыр 
большевикхэм я плъыжьыгъэм и нэщэнэщ). НэкIэфий и 
псэр гугъу йохь, и бампIэр щхьэщигъэкIын папщIэ къуажэм 
кIуэжырейщ. И зы кIуэжыгъуэ гуэрым Iуэхугъуэ телъыджэ 
къыхукъуэкIащ НэкIэфий.

Хьэуа къабзэм, пIэ хуабэм, зыхуэзэша лъапсэм зи псэр 
ягъэтынша НэкIэфий жеярэ мыжеярэ хузэхэмыхыу щылъщ, 
уэздыгъэр игъэункIыфIыжауэ. КъыгурыIуэркъым щхьэ-
гъубжэм къыкIэрыт дахэшхуэ, зи Iэр къэзыший къыфIэщIыр. 
ЗыкъиIэтыну щыхуежьэм, и пкъыр хуэгъэхъеякъым; «Щылъ 
умыгузавэу» – жыхуиIэу и дамэр еIэт, къыщIедзэ: «Зи 
гъащIэр кIыхь хъун адыгэ критикышхуэ Мыщхъыджокъуэ 
НэкIэфий. УмыпIейтейуэ зыгъэпсэху, хуиту къызэдаIуэ. Уэ-
хьий жыхуаIэр сэращ. СыкъыщIэкIуари мыращ. Дэ дощIэ 
уи гъащIэм и уасэр. ФIыуэ дыщыгъуазэщ бэлыхьу пшэчми, 
уагъэшэчами. Гугъу урагъэхьа щхьэкIэ, уи гугъуехьыр пса-
пэу къуитыжынущ. Хэжь ПIытIакъ и роман гъумыщIэм тIэкIу 
сигъэлъэпэрэпащ – жыпIэу, куэдрэ умынэщхъей. Апхуэдэ 
романым трактори хуэгъэлъэпэрэпэнущ. Мы зыри зыщу-
мыгъэгъупщэ. Уэ узыхалъхуа лъэпкъым и лIы нэхъыфIхэр 
бэлыхьхэмыкIыу ягъэпсэуну къахуиухащ»35.

Иужьым Уэхьийм жиIам и щапхъэу къыхуехьыр 
ХьэтIохъущокъуэ Къазий лъэпкъым тригъэкIуэда гъащIэри. 
Мылъкури кърамыдзэу, абы псэу щIыкIэ урыс тхылъеджэ-
хэм хужаIэрт «Къазий ухъуа» ауан псалъэр. ЦIагъуэ Нурий 
и псэр Тыркум кърихыжри лъэпкъым хуэлIыщIащ, ауэ хэ-
кум къэзыжыхьу ита машинэ закъуэр къыжьэхэуэри иукIащ. 
Езы Нурии «лажьэ зимыIэ» машинэм кIуэуэ натIэкIэ еуауэ 
жызыIа къахэкIащ. ЩоджэнцIыкIу Алий гуузу нэмыцэ лаге-
рым щилIыхьами, «фIэфIу дэкIат» хужызыIаи къыкъуэкIат. 
Уэхьийм НэкIэфий зэрамыгъэтыншынур къыжреIэ, чэн-
джэщ кърет езы дыдэм памятник (фэеплъ) зыхуигъэувыжын 
хуейуэ.

Гугъу ехьу, нэгъуэщI зыгуэрхэри щхьэгъубжэм къыIут 
къыщыхъуу нэху егъэщ НэкIэфий. Гупсысэ хьэлъэхэр и 
щхьэм щызэрызохьэ. Шыкуэбыкъуэ Мысхьуд и пхъур нысэ 
ищIыну Огъурлуз-бек игъэкIуа лъыхъум къихьыжа жэуапыр 

къуажэми, езы НэкIэфии ящыгъупщэжакъым. ЩыкъуадэкIэ 
зыщыгугъам къажриIэгъат: «Дэ усэ ттхыркъым. Лы гъэжьа-
рэ нащэ фIэIурэ нэхъ къыдощтэ». Абы иужькIэ илъэситIкIэ 
зыIуилъхьатэкъым лы гъэжьарэ нащэ фIэIурэ. НэкIэфий и 
адэ Огъурлуз-беки и къуэр къызэзмыпэсахэм я псалъэ мышу-
хэм я зэранкIэ куэд имыхьыжу дунейм ехыжащ.

И унагъуэ Iуэхухэри, и усэри, и критикэм къыхуихьа хьэ-
лэбэлыкъхэри къытегуплIат НэкIэфий. Къэтэджа нэужь, абы 
игу къохьэжыр Уэхьийм и чэнджэщыр. Я гъунэгъу щIалэ 
цIыкIу Мыштракъ егъажэри шыдыгу кърегъэху (хьэблэм дэс 
гуэрым ирегъэлъэIури). ТIури зэгъусэу псыхъуэм дохьэри, 
фэеплъ хъун хуэдэ мывэ къагъуэт. Мывэхэм лъыхъуэурэ, абы 
тетынум зэригъэгузавэм и щыхьэту, НэкIэфий игу къокIыж: 
«… И милость к падшим призывал…». Мы жыIэгъуэ кIэщIым 
ауан ещIыр персонажым кърихьэжьа Iуэхур. Езы НэкIэфий 
зыхуищIыж уасэмрэ и фэеплъым тритхэнумрэ (а псалъэхэр 
зей А. Пушкинрэ) шумрэ лъэсымрэ хуэдэщ. Бещтокъуэм 
къигъэсэбэпа Iэмалым зэреджэр «ауан лэныстэщ» («комиче-
ские ножницы»).

Егъэлеиныгъэ хэлъщ мывэр езымрэ щIалэ цIыкIумрэ гум 
зэрыралъхьам теухуа сатырхэм: мывэр пхъэбгъукIэ дра-
лъэфейри, гум и пэр къыдопкIей, шыдыр еIэт, гур мывэм 
зэтрекъутэри щIым йохуэхыж, шыдри къохуэхри и лъа-
къуэр мэкъутэ. НэкIэфийри хокIуадэ мы хьэлэбэлыкъым. 
Мыр финалу къэплъытэ хъунущ Бещтокъуэм и тхыгъэм, ауэ 
абы къыкIэлъыкIуэнущ сюжетыр зэриух гуэрхэри. Зи Iуэху 
къикIар Шыдырщ, абы и лъакъуэр къута щхьэкIэ игъащIэм 
имылъэгъуа пщIэ къыхуащIащ «Дидэрей» къуажэдэсхэм. 
ЩIалэ цIыкIу Мыштракъ гъуэгыу щIопхъуэри хьэблэр къежы-
хьыр, дохутырхэр къосыр, ауэ ахэр дэIэпыкъужыфынутэкъым 
зызукъуэдия НэкIэфий. ЛIар дохутырхэм Iуашри, КIэфий и 
гугъу ищIыжкъым авторым. Шыдыращ псоми къафIэIуэхур, 
зытегузэвыхьыр.

ГушыIэрэ егъэлеиныгъэкIэ гъэнщIащ шыдым щытепсэ-
лъыхь эпизодыр. Шыдым и лъакъуэр гипсым дэлъу сымаджэ-
щым щIэлъащ махуипщIкIэ, щIэупщIакIуэхэр хузэблэкIырт, 
щхьэгъубжэ IухамкIэ удз IэмыщIэхэр, нартыху бзийхэр 
къыщратырт. Къуажэм къыщыдыхьэжам цIыхуу къыпе-
жьар гъунэншэт, «литературэр фIыуэ зылъагъу псори къа-

нэ щымыIэу шыдым IущIат, я Iуэху къагъанэри… Жэмыр 
зи тхьэпэлъытэ индусхэм текIуэжат «Дидэрей» дэсхэр шыд 
гъэлъэпIэнымкIэ».

Иужьрей эпизодым деж Мыштракъ щIалэ цIыкIум теухуа-
уэ жиIэмкIэ Бещтокъуэр тхакIуэхэм ящодыхьэшх: «Псори 
хъарзынэ хуэдэт. Ауэ мы къекIуэкIам яужькIэ Мыштракъ 
литературэмкIэ урок яхущIыхьэжыркъым. Апхуэдэр къызэ-
рысу и фэр пыхьэ-пыкI мэхъури, зегъэбзэх, и тхылъхэр къеп-
хъуатэри».

ИкIэ дыдэм деж кIэщIу тхакIуэ персонажу мы жанрым 
хэтахэм ахърэт хьэкумымкIэ къалъысахэр макъ пхъашэкIэ 
зыгуэрым къыжеIэ (уэздыгъэри мэункIыфIыр, псори я пIэм 
йодиихь, блынхэр мэкIэзыз): «Хьэршым бгъакIуэ хъунукъым. 
Хьэмэшым саркофаг щахуэфщI, Чернобыль АЭС-м хуащIам 
хуэдэу». Таблор къызэщIонэри плъыжьыбзэу къытредзэ: 
«Хьэмэшым саркофаг щыхуэфщI!».

Таблор мэункIыфIыж. Нэм къыщIэIэбэр плъагъуркъым36.
Зэрытлъагъущи, саркофагыр символщ, абыкIэ цIыхубэр, 

цIыху дунейм ехыжам я псэхэр пцIыупсу дунейм тета 
тхакIуэхэм щыхъумэн хуейуэ авторым къегъэув.

Бещтокъуэм и тхыгъэм и жанрыр ди литературэм хэмы-
тащ. IутIыж Борис зэрищIу щытам ещхьу, мыбы усэри про-
зэри къыщегъэсэбэп. ГушыIэрэ ауанкIэ гъэнщIащ. ГушыIэм 
и Iэмал зэхуэмыдэхэмкIи (щIагъыбзэ, аллегорие, пародие, 
егъэлеиныгъэ, н.) узэдащ. УсакIуэ-лирикым и зэфIэкIыр къы-
щигъэлъэгъуащ жанр нэхъ инми, и сюжетыр узыIэпызышэщ, 
щIэщыгъуэщ. Драматургие пкъыгъуэри зыгуэркIэ пищIащ 
мы зи цIэ къитIуахэм.

ЕтIуанэ Iыхьэ
АУАНЫМРЭ ГУШЫIЭМРЭ ЗИ ЛЪАБЖЬЭ 

КЪЭБЭРДЕЙ-ШЭРДЖЭС ПРОЗЭР

Къэбэрдей-шэрджэс прозэм гъунэжу хэтщ гушыIэмрэ ауа-
нымрэ. Ахэр щынэрылъагъущ псалъэ шэрыуэхэми, повест-
хэми, романхэми. Жанр псоми гушыIэхэр хэпхъами, ар зи 
лъабжьэу нэхъыбэу къакIуэр анекдот, рассказ, новеллэ, басня 
жанрхэрщ.

ТхакIуэхэм я рассказ щхьэхуэхэм фIэщыгъэцIэм иужькIэ 
скобкэм дэту «ауан» псалъэр дыщIагъур. Яхэтщ гушыIэрэ ауан-
рэ щызэхуэхьэса тхылъ псо къыдэзыгъэкIхэри. Ди жагъуэ 
зэрыхъунщи, ди литературэдж щIэныгъэлIхэм мы жанрым 
теухуауэ лэжьыгъэ гуэр ирагъэкIуэкIауэ жыIэгъуейщ. Апхуэ-
дэ щытыкIэм и щхьэусыгъуэкIэ зи гугъу тщIы Совет нэужь 
лъэхъэнэми абы ипэ зэманми дгъэзэжынщ.

Дызэрыт лъэхъэнэм и гугъу тщIын ипэкIэ гушыIэмрэ 
ауанымрэ и лъабжьэр зыгъэтIылъахэм я цIэ къитIуэнщ. 
Псом япэ игъэщыпхъэщ Шортэн Аскэрбий (1916–1985). 
ТхакIуэ гъуэзэджэм, щIэныгъэлI пашэм 1961 гъэм «Уэлэ-
хьи, пэжтэмэ» зыфIища гушыIэ рассказхэр зэрыт тхылъ 
щхьэхуэ къыдигъэкIащ (рассказ 33 итщ). Шортэн Аскэр-
бий IуэрыIуатэр къихутэу еджагъэшхуэу щытащ, ар сэбэп 
къыхуэхъуащ гушыIэ рассказхэр щитхым. Къэзэнокъуэ Жэ-
багъы и жыIэгъуэхэр, псалъэ шэрыуэхэр я лъабжьэу рассказ 
пщыкIущ и Iэдакъэм къыщIэкIащ (ахэр мы тхылъым итщ). 
Адыгэ IуэрыIуатэм, хъыбарыжьхэм къыхиха сюжет зыб-
жанэ литературэм и фащэм иригъэувауэ ущыхуозэ зи цIэ 
къитIуа тхылъым, «Уэлэхьи, пэжтэмэ» жыхуиIэ рассказым 
къыщыщIэдзауэ (зэныбжьэгъуитIым хъыджэбз къадыгъуу 

жаIэурэ, абы и анэ фызыжьыр шыплIэкIэ къызэрахьам теу-
хуащ). Апхуэдэхэщ: «ЛIы цIыкIу къамэшхуэ», «Джыдэмрэ 
танэмрэ». «КъуийцIыкIурэ сохъустэрэ», «Блэгъур, пщы-
жьыр, джэгуакIуэр», «Уи шыр бом щIэтщ», «Хэт нэхъ делэ?», 
«ПIетIрэ ПIотIрэ», н.къ.

Езы Шортэным зэхилъхьа сюжеткIэ тха рассказхэр зэриу-
хыр гъэщIэгъуэнхэщ. «Уэсмэн тутын зэрыщигъэтар» (мыгъа-
сэ гуэр лIыжьым къолъэIур: тутын, кIылъымпIэ, мафIэдз… 
А псори иретыр чысэри хэту. Ауэ къыIрихыжыркъым: 
«Тхьэр згъэпцIащ а уэ пэшэгъу укъысхуэзыщIа тутыным 
дяпэкIэ сефэмэ»), «Телефон» (бюрократ Мухьэмэд Аслъано-
вич телефон псэлъэкIищ иIэщ: и къуажэгъу езыгъэджа лIыр 
имыцIыхуж зещIыр, и анэ сымаджэм дэIэпыкъум, и унафэм 
щIэтым тогуауэр, и унафэщI Иван Кузьмич щепсалъэкIэ и 
«бзэ дахэр къеутIыпщ», шэнтым зытреIэтыкI, и псэр иригъэ-
шхынущ, щIоупщIэ псоми, я хьэри хэту…), «Си Мурадин» 
(фызым и щхьэгъусэр къулыкъум зэрыщигъэкIам теухуащ, 
къулыкъум къытрагъэкIри и зекIуэкIи, и псэлъэкIи, и хьэ-
ли зэрыщытам хуэкIуэжащ, а махуэр фызым и махуэшхуэу 
къилъытащ).

«Лекцэ» рассказым деж Шортэн Аскэрбий ауан ещIыр 
иджырей адыгэ щIэныгъэлIхэм я адыгэбзэр гурыIуэ-
гъуей зэрыхъуар. Лъагъуныгъэм теухуауэ лекцэ къеджэну 
къэкIуати, зэрыкъуажэу зэхуэсащ, ауэ «кърауд» къагурыIуа-
къым абы жиIахэм щыщу. Лекторым къипсэлъыр кудат 
нэгъуэщIыбзэ псалъэкIэ: моногамия, канон, альфа-амега, 
стимулис, рефлекс, скрецие, нэгъуэщI куэд, еджагъэшхуэ 
ямыцIыхухэм я унэцIэхэри хэту. Лекцэм и кIэм зы хъыджэбз 
къамылыфэ щIэупщIащ: «Сытыбзэ узэрыпсэлъар, сыт узы-
тепсэлъыхьар?» ЩIалэжьым и жэуапым пидзыжащ: «Узот уэ 
апхуэдэу лъагъуныгъэ». Псори дыхьэшхри зэбгрыкIыжащ 
мыарэзыхэу. Новеллэ дыдэу къэлъытапхъэщ «Уборщицэ» 
жыхуиIэр. Мыбы щекIуэкI Iуэхур щэ зэрехъуэкIыр. УнафэщI 
Кушыку деж лэжьапIэ хуейуэ зы хъыджэбз къокIуэр, Къас-
болэт къигъэкIуауэ жери. ЛэжьапIэфI зыбжанэм хигъэда нэ-
ужь, и унэцIэр зэры-Сэлмэныр къещIэр (Сэлмэн куэдрэ зэран 
къыхуэхъуа гуэрт). ЗыщIелъэфыжри … уборщицэу къещ-
тэр… Унэм къокIуэжри Кушыку и щхьэгъусэм къыжреIэ я 
къуэ закъуэм фыз къишэну мурад зэриIэр. ИкIэм-икIэжым 

хьэгъуэлIыгъуэм деж Кушыку къещIэр и нысэр … а уборщи-
цэрауэ зэрыщытыр. Абы и нэр щоункIыфIыкI…

Щхьэхуэу щытщ фельетон жанрыр. Теорием елэжьхэм мыр 
публицистикэм хабжэр, къызытрадзэ хабзэри газетхэмрэ жур-
налхэмрэщ (жанрыр къыщежьар 1800 гъэрщ, зи IэрыкIыр фран-
джхэрщ, «фельетон» псалъэри французыбзэм къыхэкIащ). 
ЩIэныгъэлIхэм къызэралъытэмкIэ  фельетонхэм гушыIэрэ 
ауанрэ хэзщ. Адыгэ литературэр 1920 гъэхэм зэхэзышахэр 
журналисту щытахэщ, тхакIуэхэм я IэдакъэщIэкIхэри зытра-
дзэр газетхэрт. Нобэ фельетоныр литературэм хамыбжэжми 
(иужьрей илъэсхэм мы жанрыр газетхэм, журналхэм къамы-
гъэсэбэпыж хъуащ), литературэр къыщыунэхуа илъэсхэм ар 
литературэм пэгъунэгъу дыдэт. Псалъэм папщIэ, шэрджэс ли-
тературэм и лъабжьэр зыгъэтIылъахэм ящыщ, адыгэ псом япэ 
роман зытха Абыкъу Хъалид (1900–1938, и роман «Инжыдж и 
Iуфэхэм жыхуиIэр» 1930 гъэм къыдэкIащ, 1934 гъэм СССР-м и 
ТхакIуэхэм я Ипэрей съездым хэтащ, ТхакIуэхэм я Союзым аб-
деж щыхагъэхьащ). И фельетонхэр литературэми публицисти-
кэми хэббжэ хъунущ. Абыкъу Хъалид фельетонхэр щIидзырт 
«Хъалид тхьэмыщкIэ» псевдонимкIэ. Фельетоным хэт персо-
наж нэхъыщхьэм и цIэри арат. Фельетонхэм я фIэщыгъэцIэми 
хэтт «Хъалид тхьэмыщкIэр» («Нобэ Хъалид тхьэмыщкIэ жеIэ», 
«Нобэ Хъалид тхьэмыщкIэ магъыр», н.къ.). Абыкъу Хъалид 
цикл ищIащ зы персонажым епха фельетонхэр.

Анекдот жанрыр и сюжеткIэ гушыIэмрэ ауанымрэ 
пыщIащ, и лъабжьэуи жыпIэ хъунущ. Анекдотыр ижь-
ижьыж лъандэрэ IуэрыIуатэм къыдогъуэгурыкIуэр, литера-
турэм еханэ лIэщIыгъуэм къыхыхьащ, терминри щигъуэтар 
ардыдэрщ. Литературэм персонажхэм анекдот щыжаIэу 
ущрохьэлIэр. Анекдотыр новеллэ гъэкIэщIауэ жызыIи 
щыIэщ, анекдотхэр новеллэм и лъабжьэ щыхъуи ухуэзэ-
нущ. Анекдотхэр, гушыIэ жьэрыIуатэ хъыбар кIэщIхэр ады-
гэ тхакIуэ зыбжанэм зэхуахьэс, литературэм и рассказ кIэщI 
фащэм ирагъэувэр, йолэжьри тхылъ щхьэхуэу къыдагъэкIыр. 
Шэрджэс тхакIуэ Къантемыр Тыркубий, псалъэм папщIэ, 
апхуэдэ тхылъитI къыдигъэкIащ: «СыгушыIэуи си фIэщуи» 
(Черкесск, 1997), «Кулизар мэIэзэф» (1989). Къантемырым и 
гушыIэ рассказ цIыкIухэм новеллэм и хьэл хэлъщ: узэмыжьэ 
жэуап е къуэхъукъащIэ ущыхуозэр. «ПхъащIэм и гукъеуэр» 

жыхуиIэм хэт персонажыр пхъащIэ Iэзэу илъэс куэдкIэ лэ-
жьащ, зыгъэлIэну узыр къеуэлIауэ хэлът. Къыщхьэщытхэр 
еупщIащ: «Узыхуэмыарэзы гуэр щыIэ, умыущэхуу къыджеIэ». 
Къамбот (арат сымаджэм и цIэр) и нэр ерагъыу къызэтрих-
ри жэуап къаритащ: «Псей гуанэм нэхъ сызыхуэмыарэзы си 
гъащIэм срихьэлIакъым».

Тыркубий и гушыIэ рассказхэм диалог Iэмалыр къыще-
гъэсэбэпыр. «ЗэрыцIыхуащ» жыхуиIэри апхуэдэщ. Iуэхур 
щекIуэкIыр автобусырщ. Пхъужь фызыр мэтэджри, фы-
зыжь егъэтIыс ипIэм. Фызыжьыр адыгагъэ къезыхам фIыщIэ 
хуищIын и мураду къопсалъэр: «Дэнэ ущыщ, унагъуэ уис, 
тIасэ?» Жэуапым гушыIэ хьэлэмэт хэлъщ: «Алыхь мыгъуэ, 
дисуи мэхъукIэ, дыкъикIыжауи мэхъукIэ»37. НэгъуэщI рас-
сказ «Халъхьар къыхахыжакъым» жыхуиIэм Нэзар кIэртIоф 
къетIыжыр. НапIэ къэскIэ зы кIэртIоф фIэкIа къыщIэкIтэкъым, 
ар мэгубжьри йоупщIыр къыкIэлъыкIуэ кIэртIоф зи закъуэм: 
«ТIурытIурэ фыхэслъхьати, дэнэ пхьа уи гъусар?» Мыбдеж 
жэуап хуэныкъуэкъым щIэупщIар.

Къантемыр Тыркубий балигъхэм щхьэкIэ итха гушыIэ 
рассказ кIэщIхэм я бжыгъэр нэхъ мащIэщ сабийхэм теу-
хуахэм нэхърэ. Мыбыхэм диалог псэлъэкIэр хэзщ. Псоми 
зэращIэщи, сабийхэм я жэуапхэр щIэщыгъуэщ, гушыIэкIэ 
гъэнщIащ, парадокс (узэмыжьэ, гъэщIэгъуэн) гупсысэкIэ хаб-
зэм тещIыхьащ. Къэтхьынщ щапхъэ зыбжанэ.

Сабийхэм пцIы яупс хабзэкъым, аращ абы ират упщIэхэм 
къратыж жэуапхэм гушыIэ къыщIишэри. «Дызощтэ» жыхуиIэ 
рассказым егъэджакIуэм еджакIуэм жреIэр: «Уи унэ лэжьыгъэм 
нэхъ Iейуэ тха зэрыклассу къыхэкIакъым, уи адэм жесIэнущ 
ар». ЕджакIуэм: – Тэмэмщ! Мыхъуми ар дяпэкIэ егугъунщ»38. 
НэгъуэщI рассказым деж хъыджэбз цIыкIур и адэ къелъэIуам 
и дневникыр иригъэлъэгъуакъым: «Сэ фIыуэ узолъагъу. Уи 
жагъуэ сщIыну сыхуейкъым».

ЕгъэджакIуэр мэупщIэ: «Сэ сопсчэ», «Уэ уопсчэ», «Ар 
мапсчэ» псалъэухахэр сыт хуэдэ зэманым ит? «ЩIымахуэ 
зэманым», − къитащ жэуап Вовэ (рассказ «КъыхэгуэукIащ»). 
НэгъуэщI рассказхэми егъэджакIуэм упщIэ игъэувым 
цIыкIухэм кърат жэуапхэр гъэщIэгъуэнщ: «Дауэ къэпщIэну 
жыгым и ныбжьыр? – Ар зыгъэтIысам еупщI», − къыпидзы-
жащ Вовэ.

Адрей рассказым («Жэуап тэмэм») деж егъэджакIуэм 
и упщIэ «Электричествэмрэ уафэхъуэпскIымрэ сыткIэ 
зэщхьэщыкIрэ» жыхуиIэм жэуап хьэлэмэт ирет еджакIуэм – 
УафэхъуэпскIыр пщIэншэу маблэр, электричествэм пщIэ 
щIэтын хуейщ»39. Анэр пхъум йоупщIыр сыт хуэдэ хьэ 
лIэужьыгъуэ фIыуэ илъагъур къищIэну. Сабийм жеIэр: 
«Мыдзакъэрщ».

ГушыIэ дахэ хэлъщ «Сэри пенсэм сывгъакIуэ» рассказ 
цIыкIуми. Хьэзрэт и адэм йоупщI: «Папэ, мо дадэр щхьэ махуэ 
къэс тетIысхьэпIэм тес, лажьэкъэ?» − Ар пенсионерщ, лажьэми 
мылажьэми хъунущ. Хьэзрэт дыщIегъужыр: «АпщыгъуэкIэ 
сэри сабий садым нэхърэ пенсэм сывгъакIуэ».

Къантемыр Трыкубий и гушыIэ рассказ кIэщIхэм я темэхэр 
куэд мэхъур, ауэ нэхъыбэр пыщIащ еджапIэм, ахэм къыщыгъ-
эсэбэпари зы фащэщ: егъэджакIуэр йоупщIыр еджакIуэм, 
иужьырейм и жэуапыр гъэщIэгъуэнщ, дыхьэшхэнщ. Апхуэ-
дэщ «ХущIыхьэкъыми» (Сыт уи пIэкIэ унэ лэжьыгъэр уи адэм 
щIебгъэщIыр? – Мамэ хущIыхьэтэкъыми). «Сыхьэтыращ» 
(«Щхьэ укъыкIэрыхуа, ухэжея? – Хьэуэ, сыхьэтыращ хэжеяр»), 
«Кхъуейращ» («Тамарэ, «Къуаргъымрэ Бажэмрэ» басням сыт 
нэхъ уигу ирихьар? – Кхъуейращ»), «Сынохъуапсэу» («Каз-
бек, уэр хуэдэу мыIэрысэ сшхыуэ фи пащхьэм сыкъиувэмэ, 
дауэ укъызэплъынут? – Сынохъуапсэу»), н. къ.

Дуней псом щыцIэрыIуэ хъуауэ IуэрыIуатэми литерату-
рэ зэхуэмыдэхэми хэтщ Хъуэжэ и образыр. Литературэ ныб-
жьышхуэ зиIэхэри Хъуэжэ и таурыхъхэри КъухьэпIэ къэрал-
хэм къыщежьащ. Хъуэжэ теухуа хъыбархэм, рассказхэм я 
сюжетым и IыхьэфIыр «зэIэпахыу» къагъэсэбэпыр лъэпкъ куэ
дым. Адыгэри «Iыхьэншэ» хъуауэ къыщIэкIынкъым. Хъуэжэ 
и хъыбархэр гъунэжу хэтщ ди IуэрыIуатэм, литературэми 
щымащIэкъым ахэр. Хъуэжэ и образхэр гъэнщIащ гушыIэрэ 
ауанрэкIэ. Абы ирапх Iуэхугъуэхэр, езы Хъуэжэ зыхэхуэ ды-
хьэшхэн къэхъукъащIэхэр лъэпкъ къэскIэ и фащэм ирегъэу-
вэр, и дунейеплъыкIэм трегъэхьэр.

Адыгэ IуэрыIуатэм къыхыхьа Хъуэжэ епха сюжетхэ-
ри, езы IуэрыIуатэм Хъуэжэ и образыр къигъэсэбэпу 
къигъэщIа хъыбархэри зэхуахьэсауэ тхылъ зыбжанэ щхьэ-
хуэу къыдэкIащ40. («Хъуэжэ и таурыхъищэ», Налшыкрэ 
Мейкъуапэрэ). Хъуэжэ и образыр зыкIуэцIрыкI рассказхэри 

иджырей зэманым и къэхъукъащIэхэр зи лъабжьэ гушыIэ 
рассказхэри щызэхуэхьэсауэ АбытIэ Владимир «Хъуэжэ и 
жыIауэ» тхылъ къыдигъэкIащ41. Абы ипэкIэ Хьэнфэн Алим 
(1922 гъ. къ., усакIуэщ, тхакIуэщ) гушыIэ рассказхэр, очеркхэр, 
зэдзэкIахэр щызэхуэхьэсауэ «Хъуэжэ и хъыбархэр» зыфIищар 
къыдигъэкIащ42. Хьэнфэн Алим гушыIэ темэм зэрыдихьэхрэ 
илъэс куэд щIащ. Абы 1969 гъэм къытридзауэ щытащ гушыIэ 
рассказхэр щызэхуэхьэса тхылъ – «Мывэ къуэлэн цIыкIу».

«Хъуэжэ и хъыбарыщIэхэр» тхылъым ихуа рассказхэр 
я темэкIэ зэхуэмыдэхэщ, ауэ абыхэм я нэхъыбэм Хъуэжэ 
персонажу хэтщ. Сюжетхэр къыхэхащ ди зэманым, адыгэ 
гъащIэм. Пэжщ, зэман блэкIам (Совет лъэхъэнэм) цIыхухэм 
яфIэгъэщIэгъуэну щыта темэу, нобэ гулъытэ зыхуамыщIыж 
гуэрхэм теухуа зыбжанэ итщ Хьэнфэным и тхылъым (Фада-
фэхэр ауан щищIыу: «Цырибоныкъуэ», «Бахырбэ», «Умышы-
нэмэ еуэт…», «Хъуэжэрэ мыукIытитIрэ», «ЩIыбкIэ, Хьэжрэт, 
щIыбкIэ», «Нэчыхьытх хъыбар», н.къ.). ЩымащIэкъым ефэн-
дым теухуа гушыIэ рассказхэри.

Псоми зэращIэщи, Совет зэманым парт унафэщIхэм ди-
ным пщIэ хуащIу щытакъым. Ефэндым и образри литерату-
рэм щIэнэкIалъэ ищI зэпытт, ар тхакIуэхэм нэпсейуэ, динми 
куэд хамыщIыкIыу къагъэлъагъуэрт.

Дызэрыт зэманым динзехьэнри хуит хъуащ. Ефэндыхэ-
ри адрей IэщIагъэлIхэм хуэдэу литературэм хыхьэ хъуащ 
гъащIэм и диалектикэм тету: я Iейри щIахъумэкъым яфIри 
ягъэлъахъшэркъым. Хьэнфэн Алим езыр тхакIуэ нэхъыжь ды-
дэхэм хабжэр (1922 гъ. къ.), ар совет идеологием щIапIыкIащ, 
аращ мы тхылъым ихуа диным, ефэндым и образым ауаныр 
щIебэкIыр. Апхуэдэщ «Ефэндыр зэрагъэгуфIар», «Шыпсэ 
уедэIуэнумэ къеблагъэ» рассказхэр.

Диныр дакъузэу щыщыта зэманым ефэнды IэщIагъэм 
щрагъаджэ щIагъуэ щыIэтэкъыми, хьэрып алыфбейр зэзы-
гъэщIэф Iэджи ефэндыуэ лажьэрт. КъеджэкIэ ящIэми къы-
зэджэм къикIыр я нэхъыбэм къагурыIуэртэкъым. Апхуэдэхэм 
ящыщ гуэрым триухуащ Алим и гушыIэ рассказ «Ефэндыр 
зэрагъэгуфIар». Хъуэжэ жэназы кхъэм къыдэкIыжа гуп игъэ-
уэршэрт, ефэндым щIалъхьам и кхъащхьэм «уэрэд» щыжи-
Iэрт. Хъуэжэ зэрыхуигъэфащэмкIэ ефэндым нэхъ мыкхъэ-
мывэ щеджа школым къыщIэмыкIауэ къилъытэрт. Хъуэжэ: 

«Александр Македонскэр муслъымэн ефэндыуэ щытауэ и 
фIэщ пщIыфынущ иужь уихьэмэ».

Ефэндыр уэрамым къыщытехьэм, Хъуэжэ абы зыхуе-
гъазэр: «Бэзэрым деж сысэмэркъэууэ узэрызгъэгубжьар 
си гум къэкIыжыху си фэм сопщIэнтIыхь апхуэдизкIэ 
сыщIегъуэжащи. Си къуэншагъэр уи пащхьэм щызэзгъэзэ-
хуэжмэ, хьэж къэсщIа къысщыхъунут». Ефэндым къэзыгъэзэ-
жыр тхьэм ещтэж псалъэкIэ жэуап кърет.

Хъуэжэ екIужыпщIэу зы IуэхуфI бгъэделъхьэ ефэндым. Са-
маркъанд и ныбжьэгъум къыхуигъэхьа хьэрып тхылъымкIэ 
игъэгуфIэнущ. Ефэндым пщыхьэщхьэм хуехь тхылъыр. А 
тхылъыр зейр «ефэндышхуэ» Омар Хайаму и фIэщ ещIыф. 
Ефэндыр къогузавэр муслъымэн бегъымбар имыщIэу 
къызэрыщIэкIам. Хъуэжэ жеIэр а бегъымбарыр щыпсэуар 
зэрыкъэрал жыжьэр, къуажэм хъыбар псори гувауэ къызэры-
нэсыр, хьэжыщI зэрыщымыIам и щхьэусыгъуэщ. Хъуэжэ тхы-
лъым ит сурэтым ба хуищIыу, Iэ дилъэу зэрехьэ, тхылъыр и 
унэм иригъэкIыфынукъым. Ауэ Iэят зыбжанэ тригъэтхыкIым 
нэхъ къищтэнущ.

Дыхьэшхэнщ ефэндым Хъайам и сурэтым ба зэрыхуищIыр, 
зэрыгуфIэр, псалъэ дахэу жиIэхэр. И фызри къреджэри, 
абыи баштекъузэкIэ ба хурегъэщI («ХамэлI и сурэт дауэ 
хуэсщIын?»). Хъуэжэ иригъэлъагъу Iэят зыбжанэ и блокнотым 
иретхэр. Ефэндым ищIэркъым ахэр лъагъуныгъэ гуащIэмрэ, 
динырылажьэхэр щауб усэхэу зэрыщытым.

Ефэндыр арэзы хъуауэ, фIыщIэшхуэ къыхуищIу къы-
регъэжьэж Хъуэжэ. Хъуэжэ псэуху и ныбжьэгъухэр гушыIэ 
щыщIэнукъым.

1990 гъэхэм ди къэралым и политикэми экономикэми 
зихъуэжащ. Сондэджэрхэр куэд хъуащ, ахэр зыуб, ауан зыщI 
тхакIуэхэми я бжыгъэр хэхъуащ зыхэпщIэу. Нобэ сондэджэр-
хэр ауан ящIыжкъым, ахэм я фIэщыгъэцIэр «бизнес-леди», 
«хьэрычэтыщI» псалъэ гуапэхэм хуашащ, ауэ илъэс куэдкIэ 
«къэщэху-щэж» темэр литературэм, псом хуэмыдэу ауан жан-
рым жыджэру къыщагъэсэбэпащ. Хьэнфэн Алим и рассказхэ-
ми ущыхуозэ абы. Ар и лъабжьэщ «Зэхэгъэлыбжьэ» рассказми. 
Мыбы и сюжетыр къызэрыгуэкIщ, авторым къегъэлъагъуэр 
япэу къежьа кооперативхэм ящыщ «Зэхэгъэлыбжьэ» шхапIэм 
щекIуэкI Iуэхухэр. ЦIыхухэм ахъшэ лей зэрыфIашх хабзэхэр. 

Хъуэжэ зэ щIэплъат а шхапIэм, епсэлъылIат бысым гуащэм. Ко-
оперативыр зыгъэлажьэр Мэрмэладэ цIыхубз фэрыщIымрэ и 
щхьэгъусэмрэщ. Ар къапожьэр псалъэ IэфIкIэ, «зи хьэщIэгъуэ 
ямыгъуэт» Хъуэжэрэ и гъусэмрэ. Хъуэжэ щIыхуэ къытенэ-
къым: «Уэ Мэрмэладэ дахэшхуэ, мы шхапIэр къэзыгъэнурыр, 
зыгъэбжьыфIэр уэращ…»

Хъуэжэрэ Мэрмэладэрэ я диалогыр литературэбзэ дахэкIэ 
узэдащ, авторым и псэлъэкIэри удэзыхьэхщ. Хъуэжэ и псалъэ-
хэр Мэрмэладэ «махъсымэ пIащIэу пкъырыхьащ, и лъым зихи-
гуашэри, Мэрмэладу плъагъур Хъуэжэ къетащ Iупэ лахэр ину 
зытезыгъэж гуфIэкIэ хэхакIэ, зэсэжари къыжьэдэуэрэдыкIащ: 
«Къеблагъэ зи хьэщIэгъуэ тхуэмыгъуэт, Хъуэжэ!

− Сыкъемыблэгъэн слъэкIыну уэ укъыздыщIэруныкI 
мыпхуэдэ тхъапIэ!»43. «СыбогъэукIытэ… Хьэршым сипхьай, 
псоми сыкъалъагъуу»,− жери педзыж щхьапIэм и унэгуащэ 
фэрыщIым. Мы тIум я комплимент, я фэрыщI псэлъэкIэр 
адэкIи къретхэкIыр Хьэнфэным.

Зэман текIа нэужь Хъуэжэ зылI и гъусэу трегъэзэж «Зы-
хэгъэлыбжьэ» шхапIэм. Хъуэжэ гу лъетэр шхэн зыуха гуэрхэр 
Мэрмэладэ къыхуридза ахъшэр зэ къибжыжыну зэрелъэIухэм. 
«Нэщыпхъуэ» зиIэ Мэрмэладэ зы шхыныгъуэр тIэу счётым 
къридзэ и хабзэт. ЦIыхухъухэр укIытэти емыдауэу щIэкIыж 
хабзэт.

Хъуэжэрэ и гъусэмрэ щысу къелъагъури, гуфIэу къаб-
гъэдохьэр Мармэладэ хъужыр, шхыныгъуэ къыхахыну 
къажреIэр. Хэдэ-хэплъэ ящIыну зэман ямыIэми, мы тIум 
нэIуасэ зыхуащIыр «Зэхэлыбжьэ» шхыныгъуэм (Мыр Мар-
мэладэ и щхьэгъусэм къигупсысащ, Патент иIэщ, къыкIэ-
лъыкIуэ «ЗыкIэщIэгъэпщIа жыхуиIэри аращ зэхэзылъхьар), 
«Гъуэплъ» шайри фирмэм и IэрыкIщ, удз щхьэхуэхэм къыхэ-
хащ. Япэрейм зэрыхэIэбэу хьэщIэхэр егъэдзыхэр, шыбжийм 
есхэр, етIуанэр «Казенаки» шхыныгъуэу езыхэм бэзэрым 
нэхъ пуду къыщащэхур, шейми ефэгъуейщ. ГушыIэ хэлъыу 
Хъуэжэ шхыныгъуэхэр бдзэжьеящэ здихьыну жеIэр, ар и фIэщ 
мэхъури Мармэладэ егъэлеяуэ щотхъур ерыскъыхэм.

Шэджэгъуашхэм и уасэр къибжыну щелъэIукIэ Мармэладэ 
щыгъупщэжа зещI Хъуэжэ сымэ яшхахэр. Хъуэжэ тхылъымпIэ 
ирет, йолъэIу итхыну: «ДыкъыщыщIэхьам итф пэта пивэ 
фалъитIыр, «Зэхэгъэлыбжьэр, Къуэзэнакъэр, ар прунж шхы-

ныгъуэу къэвгупсыса жыхуэфIэращ, итIанэ мис а бжьын, къэ-
быстэ, шыбжий, пIэтIрэжан, ныбапхъэ здызэхэгъэлыбжьа шхы-
ныгъуэр, щIакхъуэ, нан, паин, кIакхъу, хлиб, шей хущхъуэ, уэ 
къэпщIэж Iэми хэгъэхъуэж»44.

Апхуэдэу щыдыхьэшхыу  иригъэтхар къыгурымыIуэ 
зещIыр, и ролым икIыфкъым Мармэладэ. Абы зыфIэхьэлэлщ, 
цIыхум яшххэм щыщ щыгъупщэу, езыр куэдрэ щыхилъафэу 
къыщIригъэдзыну хэтщ. Хъуэжэ иригъэтхахэм Iэ щIидзу, езы 
Мармэлади щIригъэдзу, щыхьэт гуэри щIэсахэм щыщ ищIыу 
кIылъымпIэр ищтэжыным щыхуэкIуэм щхапIэ гуащэр сыну 
гъэжа мэхъур.

Хъуэжэ цIыхубэм я щхьэщыжакIуэу Хьэнфэн Алим къы-
щегъэлъагъуэр нэгъуэщI рассказми: «Зэ моуэ къэдаIуэт, Хъуэ-
жэ», «УзэрыщымыIэн щыIэ?..», «КъызэрыгуэкI зэIущIэ» н.къ.

ЦIыхум къадэгъуэгурыкIуэ хьэл мыхъумыщIэхэм ящыщщ 
унафэщIым еубзэныр, абы егъэлеяуэ щытхъуныр, зыхуэгъэлъа-
хъшэныр. Хьэнфэн Алим и рассказ «Чемпион сызэрыхъуар» 
жыхуиIэм хэт Хъуэжэ а хьэлыр хэлъкъым, сыт щыгъуи пэжым 
и телъхьэщ. Хъуэжэ къеIуэтэжыр щылажьэ къулыкъущIапIэм 
шахмат джэгу турнирым и щIалэгъуэу зэрыхэтар, уеблэ-
мэ чемпион зэрыхъуар. Шахмат джэгуным цIыхухэр хуаб-
жьу зыIэпишэу щыщыта зэмант. Хъуэжэ къыдэлажьэ куэд 
а джэгукIэм дихьэхат, хэт дауэ джэгуми ящIэрт. Псоми я 
унафэщI ЛIыщхьэдин зытрегъакIуэр и къуэдзэм. Къуэдзэм 
апхуэдэу щищIакIэ абы и къуэдзэжми ЛIыщхьэдин и хьэтыр 
елъагъур». Хъуэжэрэ ЛIыщхьэдинрэ я зэхуэзэм мыхьэнэшхуэ 
иIэт. ТекIуэр чемпион хъунут. Псоми къаувыхьауэ еплъырт 
а тIуми я зэпэщIэтыныгъэм, зэIущащэхэрт. УнафэщIыр 
зытезыгъакIуэхэр Хъуэжэ текIуэу щыщIидзэм хуэпсалъэрт: 
«ИщIэр сыт мы Хъуэжэ угъурсызым? − жиIэт зым, − адрейм 
дэщIигъут, − сыт хуэдэ Iуэхуми аращ зэрыщытыр къапщтэ-
мэ, «Ди къулыкъущIапIэм и машинэр ЛIыщхьэдин езым ейм 
хуэдэу къегъэсэбэпыр жиIэу утыкум къиувэныр хьэ цIыкIуу 
илъагъунукъым…»45

Хъуэжэ ерыщу джэгури текIуащ, очко нэхъыбэ къихьри 
чемпион хъуащ. Абы къару лей къезыт щхьэусыгъуи иIэт − 
Къатинэ зи цIэ пщащэ къыдэлажьэ гуэр игу ирихьат, щы-
гугът ар гуфIэну. Ауэ Къатинэ зыуи къридзакъым Хъуэжэ и 
ехъулIэныгъэр. Зэман дэкIри Хъуэжэ нэгъуэщI псэуэгъу хуэ-

хъуащ. Хъуэжэ мэлъаIуэр къедэIухэм и щхьэгъусэ Къэшэн-
дыгъэ Къатинэ и гугъу хуамыщIыну. Хъуэжэ и щхьэгъусэм 
тхьэ хуиIуащ, езым фIэкIа зыри игу иримыхьауэ, псом нэхърэ 
нэхъ дахэри фIыри арауэ.

Мы рассказми адрейхэми Хьэнфэн Алим персонажхэм 
яфIищ цIэхэм мыхьэнэ къызэрыкIыр нэхъыбэщ: Къавэхъан, 
Фадэджэрий, МыIэмыкъ, Бажэнокъуэ, ЛIыщхьэдин, НэIуцэ, 
ДахэтIей, Къашэндыгъэ, ТIахъуэ, Мармэладэ н.къ. Хьэнфэн 
Алим и рассказхэм адыгэбзэр шэрыуэу щегъэлажьэр, абы 
къыхощыр (псом хуэмыдэу дунейм и пейзаж къыщигъэ-
лъэгъуа щIыпIэхэм) Алим усакIуэ-лирикыу зэрыщытыр, 
щIэщыгъуэщ и эпитетхэр, зэгъэпщэныгъэхэр, персонаж-
хэр щызэпсалъэкIэ яIурылъ псэлъэкIэхэр зэрызэмыщхьхэр 
(абазэхэр адыгэбзэкIэ щыпсалъэм я акцентыр, беслъэней-
хэм я диалектым и нэпкъыжьхэр, урысыбзэ фIыуэ зымыщIэ 
адыгэхэм бзитIыр зэрызэхатхъуэр). Алим псалъэжь куэд 
къыщегъэсэбэп и рассказхэм, ахэр и чэзууэ къехьыр. Абы 
яхэтщ нобэ ямыщIэж псалъэжьи, псалъэм папщIэ, гугъэр 
щIэгъэкъуэнщ. 

Иджыри зы хьэлэмэтагъ хэлъщ Хьэнфэн Алим и гушыIэ 
рассказхэм. ТхакIуэм сурэт фIыуэ ещIыф, аращ абыхэм персо-
нажхэм я теплъэр псалъэкIи IупщIыу къыщIигъэлъэгъуэфыр. 
А псори сэбэп хуохъур езым и хъэтI зэриIэжым. Пэжщ, мы 
тхылъым рассказ псори узыгъэдыхьэшхын хуэдэкъым. Мы 
жанр гугъум хуэIэзэ тхакIуэхэри куэд хъуркъым. Алим 
усакIуэ хъарзынэщ, и усэ тIощIым щIигъу уэрэд хъуахэщ 
(Адыгэ нэмыс, Лацэ, Анэбзэ н.къ).

Къэбэрдей литературэм деж гушыIэмрэ ауанымрэ зи 
къалэмыр хуэзыгъэлэжьа тхакIуэ нэхъыжьхэм зи цIэ япэ 
къиIуапхъэр Дудар Хьэутийщ (1921–1994). ГушыIэ рассказхэр 
иту Хьэутий тхылъитху къыдигъэкIащ: «Си пащIэр» − 1964, 
«Пэ вабдзэ» − 1968, «ГушыIэхэмрэ ауанхэмрэ» − 1977, «Гупсы-
си псалъэ» − 1985, «ГуфIэгъуэ щащIэ» − 1992. ГушыIэрэ ауанрэ 
щытепщэу комедие зыбжани итхащ абы: «Нэчыхьытх» − 1963, 
мы пьесэр республикэ зыбжанэм щагъэлъэгъуащ, бзэ куэдкIи 
зэрадзэкIащ, «Пьесэхэр» − 1974 (Мыбы итщ «Борэн» драмэр, 
комедиехэу: «ЗэгъунэгъуитI», «КъуийцIыкIу»). НэгъуэщI ко-
медие кIэщI зыкъоми (теплъэгъуэ фащэм иту) Дудар Хьэутий 
и Iэдакъэм къыщIэкIащ.

Дудар Хьэутий и гушыIэ рассказхэр тхылъеджэхэм ягу 
ирихьащ и япэрей тхылъ «Си пащIэр» дунейм къызэрыте-
хьэххэу46. Мыбы рассказ пщыкIубл итщ, ахэр кIэщIхэщ, ауэ 
гъэщIэгъуэнхэщ я сюжеткIи зэрытха бзэмкIи. Психологием 
и хабзэхэр фIыуэ ищIэрт тхакIуэм, ахэр А.Чеховым ещхьыу 
къигъэсэбэпырт и персонажхэм я щытыкIэр зэрахъуэжымкIэ. 
Абы и япэ рассказхэм щыщ «СыныщIыхьэ хъуну?» жыхуиIэм 
хэт консерв заводым и директор Бэрокъуэ Хьэдин и 
образымкIэ дегъэлъагъу. Сюжетыр зыпыщIар Бэрокъуэм-
рэ «Восток» колхозым и тхьэмадэ ПщыхьэщIэмрэщ. А тIур 
зэрыцIыхуркъым, Бэрокъуэр районым къызэрагъакIуэрэ 
куэд щIакъым. ПщыхьэщIэр телефонкIэ йопсалъэ консерв за-
водым и директорым. Къэтхьынщ абыхэм я диалогыр:

− Алло! Ныбжьэгъу Бэрокъуэра ар? Сэлам алейкум!
− СлIожь, ныбжьэгъу, сэлам алейкум жыхуэпIэр, сэ мэж-

джытым сыщIэс уи гугъэрэ? Здрасти жыпIэмэ зэфIэкIакъэ?
− Къысхуэгъэгъу! Здрасти, ныбжьэгъу Бэрокъуэ!47

Мы псалъэкIэр дыхьэшхэнщ, ауэ а зэманым 
къулыкъущIэхэм «сэлам алейкумри» кърамыдзэу, загъэурысу 
щытахэр мащIэкъым. Бэрокъуэм къепсалъэри колхоз тхьэма-
дэу къызэрищIэу и псэлъэкIэм зэуэ зехъуэжыр, ПщыхьэщIэми 
и колхозми и хъыбарыфIи ищIэу жеIэр, IуэхукIэ хуейми зэуэ 
иригъэблэгъэну къолъэIур. ПщыхьэщIэр куэд дэмыкIыу 
макIуэри Бэрокъуэм и кабинетым и бжэр Iуехри лIы абра-
гъуэ щысым йоупщIыр: «СыныщIыхьэ хъуну?» ТелефонкIэ 
псалъэ унафэщIыр губжь хэлъу Iэ къыхуещIыр зэрыхуэ-
мейр IупщI ищIу. Колхоз тхьэмадэм бжэр хуещIыжри се-
кретаршэм деж дакъикъэ тIощIкIэ щысщ. Аргуэру зэ бжэр 
Iуехри тхылъымпIэхэм хэплъэу щыс Бэрокъуэр къыхуо-
губжьыр: «Ярэби, сыту убэмпIэгъуэ уэ лIыжь цIыкIур! Си 
щхьэр мафIэм зэрыхэлъыр плъагъукъэ? МафIэс къэмыхъуа-
мэ, зэ умыпIащIэ». ПщыхьэщIэр зэпсэлъа лIымрэ зыхуэ-
замрэ, зэрызищIымрэ къыгурыIуэкъым, шэч къытрехьэр 
къимыцIыхуауэ, «председателыфэ» къримыплъауэ. Езы 
ПщыхьэщIэр гушыIэ зыхэлъ цIыхущ, и щхьэкIэ зеумысыжыр 
зэрылIыцIыкIур, Iуэхум хущIимыгъэхьэу дахэ-дахэу зызэри-
мыхуэпар, и жьакIэ упсыгъуэри зэрыблигъэкIар. И дыхьэш-
хын къокIуэр зыхэхуа щытыкIэм щхьэкIэ. ЗэикI щIыхьэу 
зэры-ПщыхьэщIэр къригъэщIэну йогупсыс. Ауэ щIогъуэжри 

секретаршэм и телефонымкIэ жреIэр: «Ар жызыIэр «Восток» 
колхозым и председатель ПщыхьэщIэрщ. Къысхуэгъэгъу 
узэрызгъэпIейтеяр. Узыншэу ущыт. Сэ сокIуэж».

Бэрокъуэм аргуэру зыкъызэредзэкIыжыр, къолъэIур къы-
хуигъэгъуну, къицIыхуакъым, къыщIыхьэ, жи, ауэ ауан 
щIэлъу ПщыхьэщIэм педзыжыр: «Си хэхъуэн ирикъумэ, 
сыныщIыхьэнкъэ!» Телефоныр тредзэри щIокIыжыр.

А махуэ дыдэм ПщыхьэщIэр хуэзат партым и районым 
и секретарми, абы гушыIэу жриIэжащ Бэрокъуэм зэры-
ригъэблэгъар. Зэхэзыхыжахэм ягъэIуащ: «И хэхъуэн иухмэ, 
мы ПщыхьэщIэ цIыкIур лIышхуэ хъунущ» жыIэгъуэр. Езы 
ПщыхьэщIэм  и гугъэр хихыжащ Бэрокъуэм деж щIыхьэну, 
сыту жыпIэмэ илъэс щэ ныкъуэм нэсахэр хэхъуэж хабзэкъым.

ЦIыху мыхьэнэншэм иригузавэу, «Iэмбатэ зэрылъым Iэтэ 
къизыххэм» ящыщ зыгуэрым триухуащ «Чиф ТхьэмыщкIэ» 
рассказ цIыкIур Дудар Хьэутий. Заводым и директорыр (аращ 
къэзыIуэтэжыр хъыбарыр) отпуск кIуэри ипIэкIэ къигъэна 
инженер нэхъыщхьэ Къазджэрий Чиф директору лэжьащ 
мазэкIэ. Отпускым къикIыжам къыгурыIуэкъым Чиф гузавэу, 
гужьеяуэ зэрыщытыр. Сыт къэхъуар жэуэ щеупщIым, узижэ-
гъуэн къэхъуауэ жеIэр. А тIур зэпсалъэурэ Iуэхум зыгъэгузавэ-
хэу щыIэ хабзэхэр (лIэныгъэ, сымаджэ, н.къ.). ИкIэр зэриухыр 
уи дыхьэшхэн къэзыгъакIуэ Iуэхущ апхуэдизу Чиф и гур изудыр. 
Ар къоупщIыр и унафэщIым: «Абэбэч Iэдэм пцIыхуркъэ? … 
ЩыIэжкъэ? … ЩыIэж нэхърэ щымыIэжащэрэт а гъуамэр, − пе-
дзыж Чиф. КъызэрыщIэкIымкIэ Чиф совещанэ иригъэкIуэкIыу 
Абэбэч телефонкIэ Хъуэжэ теухуа анекдот къыжриIэри, 
псори щысу Iейуэ игъэдыхьэшхащ. Чиф и фIэщ хъужащ 
унафэщIыр и лэжьакIуэхэм я пащхьэм дыхьэшхыу исыныр 
укIытэгъуэшхуэу. Директорым фIэтхьэмыщкIэ хъуащ ипIэкIэ 
къигъэнар. Мы сборникым ит адрей рассказхэри гушыIэкIэ 
гъэнщIащ, сюжетхэр гъащIэм «къыхэпхъуэтыкIа» ныкъуса-
ныгъэхэрщ. Апхуэдэщ: «Жэм лъакъуэ шкIэ иукIрэ?», «Суд», 
«Дызэдищэхущ». «ХьэгъуэлIыгъуэм сыхэунэхъуащ», н.къ.

ИлъэсиплI дэкIауэ Дудар Хьэутий гушыIэ рассказхэр щы-
зэхуэхьэсауэ нэхъ тхылъышхуэ къыдигъэкIащ («Пэ вабдзэ», 
1968). Мыбы и тематикэр нэхъ убгъуащ. А зэманым жылагъуэм 
щIыпIэшхуэ щызубыда ныкъусаныгъэхэр сэтей къыщищIащ 
и тхыгъэхэм: ефэным пыщIахэр (мы темэм пыщIахэм

удэзмыхьэх, мыщIэщыгъуэ сюжет зиIэхэри мащIэкъым), 
тхакIуэхэм, журналистхэм я зэхущытыкIэхэр, унагъуэ щхьэ-
хуэхэм щыIэ зэгурмыIуэныгъэр, нэгъуэщI темэхэр.

Хуабжьу гъэщIэгъуэнщ тхылъым хэзыгъэгъуазэу «Сэр 
папщIэ» жэуэ хуатха статьяр. Ар гушыIэ дахэкIэ гъэнщIащ. 
ТхакIуэр 1921 гъэм «хъыджэбз цIыкIуу» къалъхуауэ жеIэр. 
(Бынжэр пызупщIа фызыжь набгъэм хъыджэбз цIыкIуу 
игъэIуат пщыхьэщхьэм, ауэ пщэдджыжьым зэрыщIалэ 
цIыкIур наIуэ хъужащ). И адэр Алыхьым елъэIурейт 
къуэ къритыну, пхъу фIэкI къыхуэхъуртэкъым. Иджы-
ри пхъущ щыжаIэм, жэщ псом жеякъым адэр. Пщэдджы-
жьым псори гуфIэжащ, мэжаджэкIэрыщIи ящIащ. (ТхакIуэр 
мэгушыIэ: «Си нэпIащхьитIыр тебэгэху сыгъуэга пэтми, а  
мэжаджэкIэрыщIэм сыхагъэплъакъым!»). Гущэм хэлъыху 
«Къулъкъужын къуэ кIуэцIым дыгъэ къызэрыдэмыпсэм гу 
лъимытами, абы къызэребакъуэу, «псыпцIэ къамылу» дэжей-
урэ къуажэ еджапIэр къиухащ». Абы иужькIэ университетыр, 
лэжьащ журналисту («Командировкэ дэнэ сымыкIуами, си 
пкъым фIэкIа си щхьэр зыми имылъагъуу сыкъэкIуэжащ». 
Дэнэ щалъагъунт: си щхьэр пшэм хэтт»). «МетритIкIэ дэкIея» 
нэужь тхэн щIидзащ Дудар Хьэутий. Хэхъуэн ирикъуами, 
абы и Iэзагъым хигъахъуэурэ екIуэкIащ илъэс куэдкIэ.

«Пэ вабдзэ» тхылъым ит «Цы» жыхуиIэр щыхьэт тохъуэр 
тхакIуэм персонажхэм я хьэлыр псалъэ мащIэкIэ къигъэ-
лъэгъуэф зэрыхъуар. Совет зэманым къулыкъущIэхэм я 
зэхущытыкIэ ткIиймкIэ къуаншэм хуагъэгъу хабзэтэкъым. Мы 
рассказым къыщыхъур пыщIащ цIыхуитI зэдэшхэу щысхэм, 
зыр Профсоюз обкомым и тхьэмадэ ЩакIуэ Къарэщ, адрейр 
«Дыгъэпс» зыгъэпсэхупIэ унэм и директор Джэдмышх Бэчщ. 
Япэрейр зыгъэпсэхупIэ унэр щIипщыкIыну къэкIуащ, ар арэ-
зыкъым ахэр зэрылажьэмкIэ, я шхапIэри игу ирихьыркъым. 
(«Хьэ губзыгъэ щышхэнкъым, жи»), зыгъэпсэхупIэ унэми 
«Дыгъэмыхъуэ» фIащын хуеяуэ къелъытэр. ТIури нэщхъей-
уэ щысхэщ джэдлыбэжьэм хэIэбэу. ТепщэчитIми шыпсым 
хэлъщ зэщхьыркъабзэу, утIэрэзауэ, щхъуэпсу цы зырыз. 
Директорым гуахъуэкIэ къиIэта Iулъхьэм цы хэлъыр къе-
лъагъур. Мэгужьейр («къуийм и щIыIу мыри дэнэ къикIа»), 
игъэпщкIунущи Къарэ и щхьэ ехьэхар къиIэтыжащ, гу къы-
лъитэмэ, унэхъуауэ бжы. Директорым и нэр зэтрепIэр, и жьэр 

еущIри Iулъхьэр ирегъэлъэтэхыр. И гур мэпсэхуж, мэгуфIэр 
председателым хуэмызэу езым къызэрыхуэзам щхьэкIэ.

ТхакIуэм абдеж сюжетыр ехъуэжыр кIэщIу: щакIуэ Къарэ 
и гуахъуэ къиIэтами апхуэдэ къабзэ фIэлъыу къелъагъур ди-
ректорым, «абы и щIыб хьэкхъуафэм пщIэнтIэпсыр ежэхащ, 
цы жиIэу гуэунуи и щхьэм къилъэдащ, ауэ ирикъухыжащ а 
гупсысэр. АдэкIэ Дудар Хьэутий А. Чехов и психологие Iэмал 
къигъэсэбэпу щытахэм ещхьу, директорым и щытыкIэр 
ещIыр фэ зэхъуэкI. Къарэм и гуахъуэр еIэтри жьэм зэрынэ-
су ирехьэхыжыр, псалъэ гуэрхэр жеIэри – аргуэру Iулъхьэр 
и жьэм хуехьыр. Апхуэдэу зыбжанэрэ ещIыр. Директорыр 
мэгуIэжыр, зэ хьэщIэм гу зылъимытэ цыр зыхэлъ Iулъхьэр 
иригъэхатэмэ, и псэр къыхыхьэжынут. ИкIэм-икIэжым Къа-
рэм гу лъимытэу ешхыр цыр. Директорым хуэмышэчыжу 
«Ухухуху» жери хуиту мэщэтэжыр. Председателым и упщIэ 
«Ар сыт? жыхуиIэми жэуап къыхуегъуэтыжыр: «Уи гие псалъэр
сигу ирихьащ». ТIури арэзы мэхъур, директорым жиIахэр, 
сэтей къищIа ныкъусаныгъэхэр зэрызагъэкIуэжыным 
щхьэкIэкъым, Джэдмышх Бэч щIэгуфIэр – Председателым 
цыр имылъагъуу зэрыригъэлъэтэхам папщIэщ.

Сюжет хьэлэмэт яIэщ Хьэутий и рассказхэу: «Сытын-
шыжащ» (лIым и фызым гурыщхъуэр зэригъэкIуэдар, пэж 
щыжриIэм и фIэщ зэрмыхъуар), «Дзэмыхэ»  (лIиплI шхапIэм 
щIэсхэм борщ къратхэм официанткэм и Iэпхъуамбэшхуэр 
хиIуурэ къихьырт, хьэщIэр щэхуу щеупщIым къыжреIэр: 
«Си Iэпэр дзэмыхэ хъуащи, абыкIэ согъэхуабэ), «Зэ къэвгъа-
зэ» (Университетыр къэзухауэ къулыкъу гуэр зиIэу Налшык 
къыдэнам и «Iыхьлы» иимыцIыхухэр лъэIуакIуэкIэ зи щхьэ 
ирагъэужэгъуам  «къыдэIэпыкъуащ» я гъунэгъум я кхъуэ-
шыр пщэдджыжьым къыщIэлъэдар, абы паригъэчащ я 
къэкIуэныр). НэгъуэщI зы рассказ гуэрым деж зэхэгъэувэкIэ 
IэмалыщIэ къегъэсэбэпыр Дударым. Мыр диалог фащэ 
хуэдэщ, ауэ зы персонажыр зэхуэсым щIэсхэмрэ езым и 
гумрэ епсалъэу къызэкIэлъыхьащ. «Саугъэт» гушыIэ рас-
сказыр теухуащ директор Кхъуэжь Нащхъуэ. Илъэсищ 
хъуауэ лажьэм саугъэт иратыну гупыр зэхуэсащ. Завкомым 
къребжэкIыр абы Iуэху зэфIихахэр. Ахэр жеIэр и жьэкIэ, 
итIанэ игукIэ. Диалогыр мыпхуэдэщ: Куэд щIауэ доцIыхур – 
дымыцIыхуамэ нэхъыфIт; Заводыр къиIэтащ − иригъэхуэхащ. 

ЦIыхухэм гулъытэ яхуищIырт – выговоркIэ щIигъанэт, пен-
сэм догъакIуэ – хьэдрыхэ укIуэ, дыхуэарэзыщ – ди фэм ип-
хар къыпхуимыгъэгъукIэ, н.къ. Саугъэту щы ират: телефон 
(ящIахэр), приказхэм я копиехэр (зэхилэжьыхьахэр), совеща-
ниехэм къыщибжахэр зытет кассетэ (и делагъэхэр). А псори 
игу къэкIыжу пенсэм щыIэну, гупыр зыщимыгъэгъупщэну.

Дудар Хьэутий и къыкIэлъыкIуэ тхылъ «ГушыIэхэмрэ ауан-
хэмрэ» зыфIищар къызэIуехыр гушыIэ пэублэ псалъэкIэ: 
«Хэхъуэн зэрыщигъэтыжрэ куэд щIами», гушыIэныр 
къигъэувыIэркъым48. Тхылъыр напэкIуэцI щищым нызэ-
рохьэсыр, ар Iыхьищу зэхэлъщ: «ГушыIэ, ауан кIэщIхэр», 
«ГушыIэ, ауан рассказхэр», «ГушыIэ, ауан теплъэгъуэхэр». 
Иужьрейм зэкIэ и гугъу тщIынкъым, ар драматургием и зы 
Iыхьэщ. Прозэм и фащэм ит япэрей гупитIым жанркIэ зыра-
гъэхь щыIэкъым я инагъ мыхъумэ. Зэуэ къыжыIэпхъэщ тхы-
лъыр «пшэр» зыщIар къуажэ-къуажэкIэ кърахьэкI IуэрыIуатэ 
гушыIэ хъыбархэрщ («Дэнэ мы къомыр здэкIуэр?», «Уэ зы нэ, 
сэ зы пэ», «Джэдыра хьэмэ джэдыкIэра?», «Ди дежкIэ къыту-
мыгъазэ» н.къ.), сюжет гъэщIэгъуэн яIэкъым икIи куэдыIуэщ 
ефэным теухуа рассказхэр.

Зэрытха бзэмкIи зэрызэхэлъ сюжеткIи къыхэбгъэщхьэхукI 
хъунущ «Дауэ пхуэгъэгъуа?», «Пэм и нэщIэбжьэ», «Тхьэразы 
къыпхухъу», «Зризгъэжейуэ зесхьэрт». Япэрей рассказым хэт 
Ахьмэд шыгукIэ бэзэрым къокIыжыр адыгэ уэрэдыжь къри-
шу. И шитIыр апхуэдизу уэдыкъуащи, абы жиIэ уэрэдым «и 
макъамэр къыпхуигъэкIынут я дзажэналъэхэм утеIэбамэ». 
Гъуэгум зы щIалэ мыцIыху къригъэтIысхьам шитIыр зэпип-
лъыхьу щысти, Ахьмэд еупщIащ щIеплъым папщIэ. ЩIалэм 
зыри жиIакъым, ауэ щикIыжым ауан къищIащ: «Бэзэр кIуам зы 
дзажэ къэсщэхуати, схуэмыгъэгъуу хьэпIацIэ хищIащ, е гъуэгу 
махуэрэ, хьэпIацIэ химыщIэу мы шитIыр дауэ бгъэгъуа?» «Пэм 
и нэщIэбжьэ» рассказым тхакIуэм «емыщIэ-фIымыщIэ» пэм 
и зэран къызэрекIынур дегъэлъагъур колохоз тхьэмадэ ящIа 
Хьэпэжь Хьэпагуэ и образымкIэ. Ар зэрыхахыу и пэр дэгъэзе-
яуэ нэху къекIащ. Уеблэмэ «уэшх къишхэу, дыгъэ къипсэу». 
Дауэ емылъэIуами, и пэр ирихьэхакъым къулыкъум трахуху.

«Тхьэразы къыпхухъу» жыхуиIэм хэт лIыжьым и жьакIэр  
иригъэупсыну мэтIыс IуэхущIапIэм, ауэ жейм тIэкIу хилъа-
фэурэ хъыджэбз зыупсым сэ дзагуэкIэ зэхеуIыхьыр и напэр. 

ЛIыжьыр гъуджэм йоплъэри, ахъшэ и уасэм нэхъыбэ ирет, 
фIыщIи хуещIыр: «Ину берычэт бесын сызэрыфIумыгъэ-
жыпам щхьэкIэ»49.

Лъагъуныгъэ темэм теухуащ «Зризгъэжейуэ зесхьэрт» 
жыхуиIэ рассказ кIэщIыр. Мусэрэ Iэсиятрэ фIыуэ зэры-
лъагъут, пIалъи зратат, ауэ тхакIуэ ныбжьыщIэ Фэгъур ТIрон 
Iэсият къыдихьэхыну хэтт, зигъэтхакIуэшхуэт, псалъэ дыгъэл 
жриIэрт. Хъыджэбз гъэсам «езэшым кIэрыхужынщ» – жиIэти 
и жагъуэ къищIыртэкъым. ТIрон и япэ тхылъ «Уэращ си 
псэр зыхьэхуар» тыгъэ хуищIащ хъыджэбзым мы псалъэхэр 
хутритхэри: «Си унагъуэ уныщихьэну махуэ гуфIэгъуэм 
нэхъуеиншэу сыпоплъэ, Iэсият». Iэсият унагъуэ ихьащ. Ауэ 
зыдэкIуар Мусэт. ТхакIуэм и тхылъыр къыщытрихыжым 
Iэсият ауан къищIащ: «Сыту Iейуэ си гум къыщIитхърэ мы уи 
тхылъыр, зризгъэжейуэ зесхьэрт50.

1985 гъэм Дудар Хьэутий къыдигъэкIа «Гупсыси псалъэ» 
тхылъым итым я нэхъыбэр ипэкIэ итха «ГушыIэхэмрэ рас-
сказхэмрэ» (1977) жыхуиIэм «къиIэпхъукIащ», ауэ мыбы ущы-
хуозэр рассказ зыбжанэ «теплъэгъуэ» зыфIища пьесэ цIыкIу 
къытрищIыкIауэ. Къуажыхь фащэу ищIа жыIэгъуэ гуэр-
хэри итщ. Зы персонажым ныкъусаныгъэ цIыхум хэлъхэр 
къребжэкIри, адрейм йоупщI – хэт ар? ЕтIуанэм къуажэ псом 
яцIыху гуэрым и цIэр къреIуэр.

Дызытепсэлъыхь лъэхъэнэм хуокIуэр, ит гушыIэ рассказ-
хэри нэхъ щIэщыгъуэщ Дудар Хьэутий иужьрейуэ къытри-
дза «ГуфIэгъуэ щащIэ» тхылъыр51. Адрей Хьэутий и рассказ 
тхылъхэми хабзэ зэрыхуэхъуауэ мыбыи гушыIэ хэзыгъэгъуа-
зэ хуищIащ тхакIуэм «КъуийцIыкIурэ сэрэ» и фIэщыгъэцIэу. 
КъуийцIыкIу хьилэшырэ Iущрэ зыщIар и цIыкIуагъымрэ и 
къуиягъымрэ щхьэкIэ ауан къэзыщIхэм ену жэуап яритыжын 
хуейуэ зэрыщытарщ. «Сэ КъуийцIыкIу IущагъкIэ сыпеуэфы-
нукъым, − етхыр Хьэутий, − ауэ «дзыбэ дзыус» ищIащ». Сэри 
си инагъыжьым (сыкъызэралъхурэ си щхьэр пшэм хэтщ) аращ 
къызищIар»52. Хэзыгъэгъуазэм къыкIэлъокIуэр Дударым «Си 
иныжь» хъыбархэр зыфIища езы тхакIуэм и нэгу щIэкIа, и 
инагъым (Хьэутий и лъагагъыр метритIым щIигъут) гушыIэ 
щытыкIэм изыгъэхуа гъащIэ эпизод тIощIрэ блырэ. А псори 
щхьэусыгъуэ куэдым пыщIащ, персонажхэм я цIэри зэхъуэкIащ, 
ауэ къэгупсысахэкъым, езы гъащIэм къыщыхъуащ. Рассказыр 

зытха Дудар Хьэутии адрей эпизодхэм хэт персонажхэри фIы 
дыдэу гушыIэ къызыгурыIуэщ, арагъэнщ ахэр щIэщыгъуэ, 
нэгъэсауэ дыхьэшхэн зыщIыр. Дэтхэнэ цIыхури, псом хуэ-
мыдэу тхакIуэр, уи гум кIэропщIэр езым ауан зищIыжмэ. А 
хьэл дахэр къыщегъэлъагъуэр Хьэутий и гушыIэ рассказхэм 
деж. Ахэм яхэтщ гушыIэ дахи, ауан «пIаскIуи». Иужьырейр 
къыхощыр автобусым деж адыгагъэ хабзэкIэ тIысыпIэр зрата 
лIыжьым пыщIа сюжетым. Хъыбарыр зыIуэтэжыр (Хьэутий) 
радикулитым Iейуэ игъэдзыхэу къалэ автобусым ихьащ. ЩIалэ 
гуэр ерагъыу тIыса къудейуэ, зы лIыжь цIыкIу къыбгъуроу-
вэр. Адыгагъэм радикулит ищIэркъым, нэхъыжьыр гъэтIысын 
хуейщ. Ерагъ-псэрагъкIэ тIысар къэтэджыну щIедзэр, хуэм 
дыдэурэ, узым игъэдзыхэурэ зиукъуэдиин ирегъажьэр. ЛIыжь 
лъахъшэ цIыкIум и нэр къытриубыдауэ къоплъыр, щIалэр 
дэкIуэтеиху и щхьэр дришейурэ пыIэр щыхуным нэсащ. Сы-
маджэм «къэтэджын зэриухыу» лIыжьым зридзыхащ, фIыщIэ 
псалъэу жаIэ хабзэм и пIэкIэ къещащ: «Ялыхь, уи шыкурщ, 
щIалэ, зэ зукъуэдиин бухамэ!»

ЩIалэм и жагъуэ мыхъуу къэнакъым а псалъэ мышур, ауэ 
ирикъухащ – «ЩхьэкIуэ зышэч щхьэ шхыпIэ йохуэ!» Куэд 
дэмыкIыу лIыжьыр къоупщIыр: «Мусэм и уэрамыр дэн-
дей?» − жери. КъыкIэлъыкIуэ къэувыIэпIэрауэ жэуап иретыр, 
а зыщIэупщIам иджыри Iэджи иIэ пэтрэ. Рассказыр еухыр: 
«Аращ, лIыжь цIыкIу, уэ пхуэфащэр! ЗэгъащIэ: ин псори на-
дэкъым»53.

ГушыIэкIэ гъэнщIащ щIалэ лъагэм и благъэм пыщIа хъы-
барри. И щыкъу анэм малъхъищ иIэт: нэхъыжьыр лъагэ 
дыдэрат, курытыр абы и дамэм нэс къудейт, нэхъыщIэр 
нэхъ цIыкIужт. Дауэ ущыт, жаIэу къеупщIмэ, жэуап яри-
тырт: «СынасыпыфIэщ, срагъэзэшкъым си малъхъэ нэхъы-
жьым уафэм, нэхъыщIэм щIылъэм, ику итым уафэмрэ 
щIылъэмрэ щекIуэкI хъыбархэр къысхуахь». Фызыжьым я 
гъунэгъу нысащIэр къалэм кIуауэ япэ дыдэ илъэгъуат малъ-
хъэ нэхъыжьри, ар къызэрыщыхъуам и жэуап итыфакъым, 
«сыту жыпIэмэ илъэгъуакъым и щхьэр пшэм хэтти». Фызы-
жьым щIыхуэ къызытринакъым: «Уи щхьэр пшэм хэтыIуэми 
нэхъыфIщ, уи щабапIэмкIэ щIы щхьэфэр тупхъэнкIыкIыу 
къэпкIухь нэхърэ»54. Гъунэгъум «дзэхупс Iурылъадэри зыри 
къыжьэдэкIыжакъым езыр быхъутIэ лъахъшэжь цIыкIути.

Хьэутий и лъагагъым гъэщIэгъуэн куэд къыдэкIуэрт ар 
троллейбусым, автобусым, машинэ псынщIэм щитIысхьэхэм 
деж, унэ лъахъшэ щрагъэблагъэм. Ар зэрыиным сэбэп къы-
щихьри мащIэтэкъым. Псалъэм папщIэ, ар и ныбжьэгъу Асте-
мыр и гъусэу завод гуэрым и директорым деж хьэщIапIэ зди-
шар унэ лъахъшэт (унэщIэр зыкъом щIауэ щытт ямыухауэ). 
Абдеж директорыр ауан ящIа иужь куэд дэмыкIыу унэщIэр 
иухащ.

ЦIыху нэхъ зыхуэныкъуэ дыдэхэм ящыщщ щытхъур. А 
Iэмалыр зыбжанэрэ лъабжьэ хуещIыр Хьэутий и гушыIэ рас-
сказхэм. Абы хуэдэщ ар Шэрджэсым къэрал IуэхукIэ къэбэр-
дей лIыкIуищ хъууэ зэрыщыIа хъыбарыр. Щыри лIышхуэ 
зыIэщIэлъхэт, инхэт Хьэутий я пашэу. Зы унагъуэ «ехьэжьа» 
гуэрым щагъэхьэщIэт. Унэгуащэ Муслъимэт къайупщIащ: 
«НтIэ, къэбэрдей щIалэхэр фэ фхуэдэу гъумыщIэ защIэ?» Хьэ-
утий жэуап иретыж гушыIэу: «Псори дэ тхуэдэ защIэщ, ауэ, сэр 
дыдэм си жагъуэ зэрыхъунщи, Къэбэрдей псом кIыхьагъкIэ 
бжьыпэр зыIыгъыр сэращ». ЦIыхубзыр гушыIэрейти, къэ-
бэрдей я нэхъ лIышхуэр къандескIэ къимыгъапцIэмэ дунейм 
темытыну псалъэ итащ. Хьэутий еупщIащ, щIемыгъуэжыну 
пIэрэ, и гъусэхэм къыжраIащ Хьэутий «иныжь щхьэкIэ» зэ-
рыбзаджэр, ауэ фызыр икIуэтакъым: «Шэрджэсым къамэ 
кърихауэ ирилъхьэжкъым». Къандес зэпихьащ, ауэ Хьэутий 
щэхуу, зэхэуауэ щыс зищIащ. Нэхъыжьым гу къылъитэри 
къыщеупщIым хъуэхъум зыхуигъэхьэзыру жреIэ. Псалъэ 
къыщратым, Щам и бжыхьу ирекъутэкI, бысым гуащэм щот-
хъу, ар ирегъапщэр Мэлэчыпхъум. Лашын. Псалъэ гуапэхэр, 
шэрыуэхэр жеIэр. Псори зэщIиIэтауэ хъуэхъу дахэм йодэIу, 
Муслъимэт и тхьэкIумэр тригъэлIащ щытхъум. Абдеж: 
«Мэ, Муслъимэт уи бжьэри», − жери зэрымыщIэу румкэр 
IэщIегуэр, къандес сысейр дэщIыгъуу.

Муслъимэт щытхъум и пщIыхьэпIэм къыхокIыж, румкэр 
IэщIохури мэщащэ, тэлай докIри зыкъещIэжри дыщIегъу: 
«Фэ быдэу фыкъызогъэгугъэр, сэ сыпсэуху дяпэкIэ Къэбэр-
дейм къикIа щIалэ кIыхь къандес сыдэмыджэгужыну!»55. Псо-
ри мэдыхьэшхыр.

«ГуфIэгъуэ щащIэ» тхылъым ит рассказхэр Хьэутий япэм 
итхахэм йофIэкIыр. Мыбдеж ущыхуэзэкъым «къыдрагъэ-
жеижрэ» яIуэтэж цIыхубэм кърахьэкI IуэрыIуатэ сюжетхэм. 

Езы авторым и гупсысэр, и гум къриха, и щхьэм зэригъэ-
зэхуа гушыIэ зыпылъ Iуэхугъуэхэр щытепщэщ. Ахэм я 
къэгъэлъэгъуэкIэми щIэ гуэрхэр хэлъщ. Псалъэм папщIэ, 
«Мэджэдэж», «ИкIыжащ» рассказхэр глагол защIэкIэ тха-
уэ къэплъытэ хъунущ. Япэрей рассказыр ефакIуэм и зы 
махуэм теухуащ: «Пщэдджыжьщ. Къэушащ… Чэфыжьып-
къэщ. КъоIэ. Къэтэджыфкъым… Мэгурым. МэщэIу. Зехуа-
пэр. КъыщIокIуэсыкI. Дэнэ? Унэм. КъещIэ. Хэт? Фызым. 
КIэлъобгэ». АдэкIэ зэрефэр, гугъу зэрехьыр, зэрысымаджэр, 
унэмрэ чэф щIэхужыпIэмрэ я кум и гъащIэр къызэрыдэ-
нар. Глагол защIэкIэ гъэщIэгъуэну ди нэгу къыщIегъэувэр 
тхакIуэм. Iеи фIыи жиIэми, зыри къритхэкIыркъым, ауэ псо-
ри гурыIуэгъуэщ. ТхьэмыщкIэгъуэщ.

Ауанышхуэ хэлъщ апхуэдэ IэмалкIэ тха «ИкIыжащ» рас-
сказми. «Паркырщ. Мазэгъуэщ. Уэмщ. КъызокIухь. Зы-
зоплъыхь. Солъыхъуэ. Ахьа! Къэслъэгъуащ. Сехъуэпсащ. 
Къызэплъащ. Сеплъыжащ… ДызэрыцIыхуащ. – Хьэсэнбий. – 
Хьэбибэ! УкъыздэкIуэрэ? – СыбдокIуэ… Дефащ. Дешхащ. 
Дыкъэфащ… ДынасыпыфIэщ. Пщэдджыжьщ. Нэщхъейщ. 
Сынэщхъейщ… Дызэщыхьащ. ДэзэфIэнащ. Гъуэгащ. Сы-
щыдыхьэшхащ. ИкIыжащ»56. А псалъэ зыбжанэм куэд жаIэр, 
цIыхуитIым я гъащIэр якъутэ.

Дунейм и зэхэлъыкIэм тотхыхь ижь-ижьыж лъандэрэ 
философхэр, тхыдэм пыщIа щIэныгъэлIхэр, астрономхэр. 
Мы темэм теухуа гушыIэ зыбжанэ къыщегъэлъагъуэр «Ду-
нейм и зэхэлъыкIэ» рассказым. Телъыджэщ щIымахуэ, гъат-
хэ, бжьыхьэ, гъэмахуэ жэуэ илъэсыр зэрыгуэшар, илъэскIэри 
зэманыр зэрызэпаудри. ТхакIуэм чэнджэщ етыр щIымахуэм 
хуэсакъын хуейуэ (цIэнтхъуэрыгъуэщ), гъатхэм «бынхэр 
IункIыбзэ  етакIэ Iыгъын хуейщ» (лъагъуныгъэм и зэманщ, 
и нэщэнэхэр хьэрхьупыр къыщыджэрщ), гъэмахуэм жьауэм 
ущIэсмэ, нэхъыфIщ. Бжьыхьэр фIы дыдэщ. Лъагъуныгъэр 
нэхъ «щIоужьыхэж», дунейр бэвщ, дыгъэр щабэщ.

Мазэхэм теухуауэ: декабрым Мухьэмэд бегъымбарыр 
къалъхуащ, январым Iиблис лIащ, февралым Хъуэжэ хьэ-
дрыхэ къикIыжащ. Гъатхэ мазищым апхуэдэ къэхъукъащIэ 
щыIахэкъым. «Е щIалэгъуэ симыIауэ пIэрэ?» − жеIэр тхакIуэм. 
Гъэмахуэр угъурылт, «фыз къэсшащ июным, июлым къуитI 
къысхуилъхуащ си щхьэгъусэм», ауэ ещанэ илъэсым и авгу-

стым ефэрей сыхъури си фызыр икIыжащ». АдэкIэ къыпещэ 
тхакIуэм: «Иджы сиIэ щхьэгъусэр хэмыту, бжьыхьэ мазищым 
мазэ къэскIэ зы фыз къасшэурэ изгъэкIыжащ».

Мазэр тхьэмахуэкIэ зэпыудащ. Тхьэмахуэм махуибл хе-
убыдэр, махуитIыр зыгъэпсэхугъуэщ, ауэ «коммунизмыр 
къэсмэ, а махуитIым дылажьэу, адрей тхум зыдгъэпсэхуу 
ящIыну жари согуфIэ». Жэщрэ махуэрэ щыгуэшами гушыIэ 
хэлъщ. Махуэр къыщIагупсысар «лIыхэм жэщ къэт ящIа нэ-
ужь, махуэкIэ нэху ялъагъуу кIуэжын папщIэщ. ЦIыхубзхэм 
жэщкIэрэ унагъуэ Iуэху ящIэми зэранкъым – махуэкIэ 
лэжьапIэм кIуэнщи загъэпсэхужынщ»57. ЩIыгур зы жэщ-
махуэм зэрыджэрэзым нэмыщI зэрыхъурейм шэч къытрехьэр 
хъыбарыр жызыIэм: «Щхьэ чэф зиIэхэм щыщ зы емыхуэхрэ?» 
Рассказым и кIэм деж авторыр «йопIэскIур» диссертацэ мы-
хьэнэншэ зытххэм: «Щхьэкъэб Щхьэгъавэ кандидат диссер-
тацэм кърагъэгъэзэжу хэлэжьыхьа нэужь мыращ къэнэжар».

Псоми зэращIэщи, новеллэр рассказым къыщхьэщокIыр 
и композицэ, сюжет ухуэкIэкIэ. Мыбы зи гугъу ищI Iуэхухэр 
къыгуэудауэ яхъуэж хабзэщ. Апхуэдэ новеллэ хьэл хэлъщ 
Дудар Хьэутий и гушыIэ рассказ зыбжанэм: «Сэджыт», «Зэ-
къуэшхэр». н.къ. Япэрей рассказым деж лIы гуэрым и гуэ-
щым птулъкIэ нэщI куэд зэтрихьати ахэр тыкуэным ири-
щэжыну мурад ещIыр. ПтулъэкIэхэр егъэкъабзэр, къута 
химыгъэхьэу зэхедзри ешэр зы тыкуэным. Тыкуэнтетым 
плIы къэс етхуанэр «бракщ» жери къыхегъэувыкI (ахэр къри-
тыжынуи жиIэкъым), адрейхэм техуэ ахъшэр кърет. Брак 
ящIахэр лIым къещтэжри ешэр къыкIэлъыкIуэ тыкуэным. 
(Япэрейм щеупщIым: «Дауэ зэрыбракыр?», къытегуэуащ. – 
Уэ нэхъыфIу пщIэмэ мыбдеж къэуви сату щIэ»). ЕтIуанэм 
деж «брак хъур» щы къэс еплIанэрщ, лIы быхъутIэр къыхуэ-
тхьэусыхащ (Уи жагъуэ зэрыхъунщи, иужь зэманым птулъкIэ 
заводым ищIхэм брак куэд къахокIыр). ТыкуэниплIым дежи 
псалъэ дахэ къыжраIакъым, «упсихологыу къыщIэкIынщ», 
«Къэзанокъум и щIэблэм уащыщ, дауэ къэпщIа жэуап уэсты-
жынур?» (Езыри къэгубжьри Къэзанокъуэ Жэбагъы и къуэу 
жриIэжащ). ИкIэ дыдэ тыкуэным тетым птулъкIэ пщыкIузыр 
брак имыщIу Iихащ. Ауэ ефакIуэжьым и фэ къриплъащ: «Ей, 
тхьэмыщкIэжь мыгъуэ, мыхэр къыщыпщыпа пабжьэр алы-
хьым ещIэ. Какрасу зы шмурдяк уасэ къыпхущIокI».

Иужьрейм къэгубжьауэ педзыж: «СытхьэмыщкIэкъым, 
сыпсихологщ, Жэбагъы срикъуэщ, ахъшэ сыхуейкъым, мыр 
унэм щIэзмыгъэлъын папщIэ къэсшащ. Ахъшэ къызолъэлъэх».

А. Чехов и новеллэхэм хуэдэу персонажым жиIэр кIэщIыу 
зэрехъуэкIыр: «Уэ узэрыцIыху къулейр, узэрыгубзыгъэр, 
хьилмышхуэ зэрыббгъэдэлъыр нурыр къызыщIих уи нэ-
гум занщIэу ислъэгъуат», − жи щIалэ къуэгъу цIыкIум, и 
Iупэмрэ и пащIэмрэ зэтемыхьэжу»58. Мы рассказыр новел-
лэ нэгъэса ещIыр икIэ дыдэм «къыкъуэкIыж» щэхуу Iуэхур 
зыхъуэжым. Тыкуэнтетхэм ящIэтэкъым мы птулъкIэ зыты-
жыр махуищ ипэкIэ сату щащIэ тыкуэн псоми я директору 
къызэрагъэкIуар.

«Зэкъуэшхэр» рассказым и конфликтыр совхозым и ди-
ректор Хьэжырокъуэмрэ и бухгалтер нэхъыщхьэмрэ епхащ. 
А тIур тхъэжу зэдолажьэр, совхозым хотхъыкIыр, уеблэмэ 
«къуэш» зэрыгъэщIащ. ЛэжьапщIэр бухгалтерым и зэранкIэ 
цIыхухэм яримытауэ хьэлэбэлыкъ къохъур, ар директорым 
иреджэри къыхуогубжьыр, приказ секретаршэм ирегъэт-
хыр зэрыIуихумкIэ, ауэ главбухым я щэхухэр сэтей къищIыу 
щIедзэри, директорыр йокIуэтыжыр. Зэкъуэшхэр зэбий
мэхъур, итIанэ аргуэру зэкъуэш мэхъужхэр. Мы расска-
зым хэлъщ драмэм и хьэли (персонажхэм маскэ яIулъщ, ар 
тхакIуэм трехыр щызэфIэкIуэдым, ауэ аргуэру яIуелъхьэжри 
зэкъуэш ещIыжыр), новеллэм и хабзи.

Дудар Хьэутий и рассказ «Нэщхъеягъэшхуэ» жыхуиIэри 
новеллэ нэгъэсауэ къэлъытапхъэщ. Хъыбарыр зыIуэтэжыр 
автобусым ису здэкIуэм зы фыз фIыцIэ защIэкIэ хуэпа-
уэ къыбгъурытIысхьащ. А тIур зэрыцIыхуа нэужь КIуринэ 
(аращ гукъеуэшхуэ зиIэр) и щхьэгъусэ фIэкIуэдам щхьэкIэ 
зэрыгулэзыр гур икъутэу къребжэкIыр. Маринэми КIуринэ 
фыз тхьэмыщкIэм гущIэгъу зэрыхуэхъур, зэрыхуэгузавэр 
жреIэр, псалъэгъуэ къыщылъыс зэзэмызэм.

КIуринэ и щхьэгъусэм и ныкъусаныгъэхэр щIихъумэкъым, 
ауэ и лъагъуныгъэм псори егъэткIур, абы нэхъ гущабэ, 
цIыхуфI, тынш дунейм темытауэ къилъытэрт. ЛIым и лажьэ-
хэр: бзэгурэфт, мазищ-плIым зэ фIэкIа зигъэпскIыртэкъым, 
аркъафэт, тутынафэ бзаджэт, лажьэтэкъым, бынибл иIэт, и 
жьакIэр бацэт, IэфIейлъэфIейт, пырхът..., ауэ лъагъуныгъэм 
уимыгъэщIэн щыIэ!? Маринэ икIыжын щыхъум хуэмышэчы-

жу фыз нэщхъеягъуэ щыгъынкIэ хуэпам ириутIыпщ жэуапри 
нэхъ пхъашэжт: 

− Уэ уи лIыр лIэн зэрыхуейрэ куэд щIат, КIуринэ!
− Ар зэрыжыпIа уи жьэр укъутэ, хьэбыршыбыр! Си лIыр 

лIакъым, си лIыр псэущ. Ауэ тхьэмахуэ и пэкIэ, бынунагъуэм 
къытхэзэухьри, щIэпхъуэжати, иджы сэ и лъыхъуакIуэ сыкъ-
ежьауэ аращ»59.

ТхакIуэм и мащIэкъым гъэсэныгъэ мыхъумыщIэм быныр 
зэригъэсэхъуджэм теухуа рассказхэр. Апхуэдэщ «Нэхунэ» 
зи фIэщыгъэцIэр. ЗэщхьэгъуситIым я къуэ закъуэм зэреджэр 
Нэхунэщ. ЗэрыцIыкIурэ ар щагъэкIыурэ къохъур, и анэм 
сабийм сыт жиIэми хуещIэр, и адэр зэанэзэкъуэм япэлъэщ-
къым, цIыху щабэщи, лIыгъэншэщи. ЩIалэ цIыкIум къэтэ-
джынуми, школым кIуэнуми, еджэнуми адэ-анэм «уасэ ятын» 
хуейщ. Школым япэ щыкIуэм къыпиубыдри сыхьэт къыхуи-
щэхуащ, «тIу» къихьахэр зэрихъуэкIыжын щхьэкIэ – лъакъуэ-
рыгъажэ, еплIанэ классым тутын ефэу щIидзати, ар щигъэ-
тыжын щхьэкIэ – мотоцикл, итIанэ – Жигули. Мотоциклри 
икъутащ, «Жигулийр» зэрыIэрыхьэу мазищкIэ ягъуэтыжа-
къым, и лъакъухэм фэбжьышхуэ телъу, и машинэри имыIэжу 
къыкъуэкIыжащ. Зэрыхъужу «Волгэ» къысхуэвмыщэхумэ, 
зызукIыжынущ, жери къапиубыдащ. Ауэ Волгэ къыхуащэ-
хуакъым, щIалэми зиукIыжакъым – щIэкIри ежьэжащ. Зыгуэ-
рым и Волгэ ирихужьэри зэхикъутащ, езыми зэхищIыхьахэм 
пэкIуэу илъэсипщI къытралъхьауэ тутнакъым исщ. ТхакIуэм 
пэщIэIуантIэ иретыж рассказым, адэ-анэм я къуэ закъуэри 
тыншыгъуэ ихуэжауэ къыщIэкIынущ.

МылIэжын дунейм теткъым. ЦIыхур ахърэтым зэрыкIуэн 
темэр кIуэцIрокI литературэми. Псэхэх персонажыр гушыIэ 
жанрым къыщагъэсэбэпащ Дудар Хьэутий, IутIыж Борис 
сымэ. Хьэутий и рассказым а фIэщыгъэцIэ дыдэр иIэщ – 
«Псэхэх». ТхакIуэм зы Iуплъэгъуей гуэр къыхуокIуэри сэ-
лам кърех, зэрыпсэхэхыр, и  псэр хихыну  къызэрыкIуар 
къыжреIэ. А тIум я зэпсэлъэныгъэрщ рассказым и лъабжьэр. 
ТхакIуэр йолъэIур, сыщIалэщ, дунейм гу щысхуакъым, 
гущIэгъу къысхуэщI, жиIэурэ, ауэ Псэхэхым жэуап кърит-
хэм наIуэ ящIыр дунейм гу щихуауэ зыри зэрытемыкIыжар, 
лIэныгъэр ныбжьым зэремылъытар, гущIэгъум и мыхьэнэр 
къызэрыгурмыIуэххэр.

ТхакIуэ гужьеяр хэкIыпIэ мэлъыхъуэр, абы щIэпсэун хуей 
щхьэусыгъуэу къегъэувыр зэрытхакIуэшхуэр, дунейпсом 
зэрыщыцIэрыIуэр, ар лIэмэ псори зэрыпыхьэнур, дунейр 
къутэжынкIэ зэрыхъунур. Псэхэхым жеIэ: «Насыпыншэ! 
Сыту Iейуэ зыкъыпфIэщIыжрэ кIуэрэ пэт… Дунейр къызэри-
ухуэрэ уэр нэхърэ нэхъ тхакIуэшхуэ куэд зыIэщIэслъащ, ауэ 
ар къутэжакъым». ТхакIуэр абыхэм хуэмыдэу зэрыфIэщIым 
Псэхэхыр егъэдыхьэшхыр. Ар магъ. Аргуэру къоупщIыр: 
«Убзэгузехьэ? УпцIыупс? УдыгъуакIуэ?» Апхуэдэ зэрыхэ-
мылъыр къыщищIэм Псэхэхыр хогупсысыхьыр, хьэл да-
хищым я хьэтыркIэ гугъэ гуэр кърет, ар щэхущ, тхакIуэм 
къыщищIынур илъэсищэ дэкIмэщ. ТхакIуэр мэгуфIэр 
апхуэдизкIэ псэун фIощIри, ауэ… и псэр хехыр. Илъэсищэ 
докIри, тхакIуэр къохъужыр. Дунейр дахэщ, нэхъ бжьыфIэ 
хъуащ, езы тхакIуэри мэгуфIэ. Псэхэхыр аргуэру къыбгъэдо-
хьэр: «Уэратэкъэ, илъэсищэ япэкIэ уэ улIэмэ дунейр къутэ-
жыну жызыIар, насыпыншэ?» − теплъэж иджы»60.

ТхакIуэр аргуэру зэ йолъэIужыр гущIэгъу къыхуищIыну, 
псэууэ къигъэнэну. Псэхэхыр мэдыхьэшх, зэи и щхьэ щымыт-
хъужыну чэнджэщ къретри, аргуэру ахърэтым негъэсыж.

Мы рассказри новеллэу къэплъытэ хъунущ. Дудар Хьэу-
тий и гушыIэхэр рассказхэм къыщувыIакъым. Ар къыщыгъэ-
сэбэпащ драматургием.

Нало Ахьмэдхъан (1921–2010) адыгэ прозаикхэм щыщу 
гушыIэмрэ ауанымрэ хэлъхьэныгъэ япэу хуэзыщIахэм хаб-
жэр. Ахьмэдхъан тхылъ щхьэхуэ гушыIэ рассказхэр иту 1963 
гъэм къыдигъэкIащ61. «ГушыIалъэ» тхылъым гушыIэ рассказ-
хэм нэмыщIу «ГушыIалъэ» псалъалъэ кIэщIи иригъэуващ. Ар 
щIэт ди литературэм. ТхакIуэм и гушыIэ рассказхэри повести 
зэгъусэу итщ «Бжьэр къэпщIащ» тхылъышхуэм62

ГушыIалъэ псалъалъэм алфавитым и хьэрф къэс хуэзэу 
псалъэ гуэр къехьыр дэ дызэса мыхьэнэм гушыIэ гупсысэ 
дыщIигъуу, уеблэмэ междометиери IэщIыб ищIыркъым. 
«А-а-а!» междометиер куэдым пцIы зэраупсу къагъэсэбэ-
пу жеIэр, цIыхум ямыщIэ яжепIэмэ, ар къащIэжа хуэдэу 
къыпфIагъэщIу. «Адыгэбзэ» псалъэм къикIыр ар къызэрагъ-
эсэбэпыр тхакIуэм къеIуатэ гушыIэ хэлъыу: хъуэхъум хуэ-
дэщ, дахэу жыIэ закъуэ, жыпIэм узэрытрамыгъуэтэжынур 
псоми ящIэр, ауэ адыгэбзэщи йодаIуэр; иджырей адыгэбзэм 

зиужьащ: псы IэфI стэчанрэ морожнэ Iыхьэрэ къызэрищэхун 
урысыбзэ зыщIэм япэ урысыбзэкIэ къыбжаIэри адыгэбзэкIэ 
пхузэрадзэкIыж. Щапхъэ: «Я Вовика адела, абула и в парк 
павела – Сэ Вовик адиват сщIыщ, абуват сщIыри паркым 
сшащ гуляйт езгъэщIыну»63. ГъэщIэгъуэну къызэкIуэцIехыр 
тхакIуэм мы псалъэхэр: «Начальник» (Куэдрэ убгъэдэт-
мэ, тIэу сэлам епхынкIэ хъунущ. Езым сэлам лей зэрихьэр-
къым – къыуихыжыркъым). «ЩIопщ» (ЩыIэцIэщ. Ауэ 
щыIэжкъым…), «ЦIыху» (Номиным къикIыу тхьэм хуэкIуэ 
псэущхьэщ. Абы и кIэр къыпыкIэжам хирург нэхъ лъапIэ 
IэщIагъэ щыIэнтэкъым.

Нало Ахьмэдхъан и япэрей гушыIэ рассказхэм щыщу сю-
жет гъэщIэгъуэнкIэ гъэпсащ «КхъуэIэнэщI Исхьэкъ къызэ-
ралъхуар» зыфIищар. ТхакIуэм и биографием щыщ гуэрхэр 
«нэгъуэщIынэкIэ» къытхуеIуатэр гушыIэшхуэ хэлъыу. Псом 
хуэмыдэу хьэлэмэтщ езым и къекIуэкIыкIам зэрытепсэлъы-
хьыр. Удихьэхыу укъоджэр хьэ цIыкIу «Уркэ» теухуа хъыба-
рым.

ТхакIуэм и етIуанэ тхылъышхуэ «Бжьэр къэпщIащ» 
жыхуиIэми итщ гушыIэ зыбжанэ: Нет; Ди зэхуэдэ щэхущ; 
Хъыжьэ; Кэму; Тезыр; Сом; ЗэгурыIуащ; Къалэжь н.къ. Иужь-
рейр зытеухуар Къэбэрдейм и гъунапкъэм щыс адыгэ къуа-
жэ «Къалэжь» жыхуаIэрщ. Абы и пэкIэ теплъэу иIар, унэ 
дэтхэр, щыпсэухэр, нобэ зэрыхъуар къыщеIуатэ хъыбарыр 
къызыбгъэдэкIым и псалъэкIэ. Къуажэм нобэ дэсщ адыгэ-
хэри, нэгъуэщI гъунэгъуу щыпсэу лъэпкъхэм къыхэкIари. 
ЦIыху къэскIэ гъэщIэгъуэнщ я теплъэкIи, я хьэлкIи. Къуажэм 
дэс псори пцIыхуми, Къалэжьым ущыблэжкIэ зэбгъэцIыхун 
хуейщ «зыкъомкIэ адрейхэм емыщхь» лIыжь Джэдырэ Хьэмел.

ЩауэкIыхь Мэчрэил курс гуэр къиухати, хьэблэ лIыжьхэр 
зэхуешэсыр игъэхъуэхъуэну. Ахэр къригъэблэгъэну 
къекIухьыр Хьэлий гуэрым. Ирагъэблагъэр Джэдырэ Хьэме-
ли. Абы кIэлъагъэкIуа Хьэлий и псалъэкIэ тхакIуэм нэIуасэ 
дыхуещIыр лIыжь «псоми емыщхьым». ХъыбарегъащIэм сэ-
лам кърех, егъэтIысри езы Хьэмел къурIэн еджэу мэтIысыжыр. 
ГъэщIэгъуэнщ абы и теплъэр: «УпщIэ пыIэ фIыцIэм и пIэкIэ 
жэщ пыIэ цIыкIу щхьэрыгът. И Iупэр щигъэпIэжьажьэкIэ, брул 
хъуа и пащIэ къуацэшхуитIыр уфафэрт, и Iупэ щIагъым цIыв 
гъуабжэшхуэу кIэрыс хьэбзыпэ цIыкIур жьэм жьэдэпкIапIэ 

имыгъуэту къижыхьырт. ГурыIуэгъуэт Хьэлий и Iуэху лъэпкъ 
зэрызэримыхуэжыр»64. 

Налом и персонажхэр Iэзэу зэщхьэщегъэкIыр я теплъэкIэ, я 
псэлъэкIэкIэ, я гупсысэкIэкIэ. Мы зи гугъу ищI лIыжьыр зыми 
зэремыдаIуэр, зэрызалымыр IупщIыу ди нэгу къыщIегъэувэр и 
унагъуэм щIэсхэр шынэу зэрыщытымкIи: ахэм лъапэпцIийуэ 
къакIухьыр, унэм зыри щыхъейкъым Хьэмел «и нэкIум 
къыщызыкIухь Iупэ, пащIэ, жьакIэм я нэмыщIауэ». Ар къурIэн 
щеджэкIэ мэIущащэр, итIанэ макъ щхьэхуэхэр къыжьэдокIыр, 
кIийм, уэрэдым и кIэм хуокIуэжыр. Унэм щIэлъ хьэпшыпхэ-
ми къаIуатэр лIым и хьэлыр, ахэми «зэш хьэлъэ къатеуащ, 
е нэщхъейщ…» Хьэмел шэнтжьейм зыкъыщытриIэтыкIым 
«Уэ-ху-ху-ху, − жиIэжри щэтащ, зытетIысхьа шэнт цIыкIур 
гухэщIыу кIыргъащ». КъурIэн еджэн зэриухыу, унагъуэр 
къызэщIэрыгуащ пэшым, яIыгъщ къубгъан, напэIэлъэщI. 
Хьэмел и къуэ Щобэз япэ ищри адэм и лъахъстэн местыр щи-
хыну иубыдащ, абы псалъитI къылъысащ: «Домышей! Домы-
шей, жысIакъэ!» Сытми лIыжьым зихуапэри къэкIуащ зи гъу-
сэми зы псалъэ жримыIэу тхьэлъэIу щащI унэм. Мыбы и дежи 
Хьэлым и ткIииным щыпищащ. Iэнэ къыщагъэувам и унэ
гуащэ Аминат теухуауэ хъуэхъу щыжаIэм, ар адыгэ хабзэкIи 
дин хабзэкIи къемыкIуу жери псоми едауэу къэуващ, Iэнэм 
къраджа Аминат укIытэри адрей пэшымкIэ щIэувэжауэ 
къэдаIуэрт. ХьэщIэу щыс щIалэ гуэр къыпэуври Хьэлымым 
акъылкIи, псэлъэкIэкIи къытекIуащ. ТхакIуэм а зэдауэр 
гушыIэшхуэкIэ гъэщIэрэщIауэ къретхэкI, зэриух псалъэмкIи 
къытрегъэзэж Къалэжь къуажэм ублэкI зэрымыхъунумкIэ, 
абы щыпщIэни, шыпшхыни бгъуэтынущ. «Сывдэгуэшэнущ» 
яжепIэрэ, плъэкI къыумыгъанэ, я пыIэр къыпхуэгъэтIысащ»65.

Къэрмокъуэ Мухьэмэд (1929 гъ.къ., къэбэрдей тхакIуэщ) 
нэхъыбэу къызэрацIыхур и рассказхэрщ, повестхэрщ, ро-
манхэрщ. КъызэрыгуэкI рассказхэр куэд дыдэу и Iэдакъэм 
къыщIэкIами, абы къыдэкIуэу иIэщ гушыIэ, ауан рассказхэу и 
тхылъищым къыщыхигъэщхьэхукIахэр: Зэманым и лъэужь – 
1974, Дыщэм ефIэкIыу – 1977, Лъагъуныгъэм и хьэтыркIэ – 
1981 (мы тхылъыми и фIэщыгъэцIэ хъуа рассказым телеспек-
такль хъарзынэ къытращIыкIащ).

ГушыIэмрэ ауанымрэ елэжьа тхакIуэ куэдым я рассказхэр 
нобэрей адыгэ IуэрыIуатэм къыхахыурэ зэхуахьэсыр, лите-

ратурэм и хабзэм ирагъэувэри къыдагъэкIыр. Ахэм я Iыхьэр 
зы тхылъым икIыурэ адрейм «щагъэIэпхъуэри» мащIэкъым. 
Къэрмокъуэ Мухьэмэд и рассказхэм я сюжетыр литерату-
рэ «къабзэу» щытщ, ахэр езым зэхелъхьэжыр. Апхуэдэщ 
«Зэманым и лъэужь» тхылъым итхэу: «Нысапхъэ», «Времэ», 
«Щхьэлтет» рассказхэр66.

«Нысапхъэ» рассказым деж Iуэхур щекIуэкIыр автобусырщ. 
Хъыджэбз дахэ къихьар яхуэтIысыркъым. ЦIыху исхэм къа-
щохъур ар гъэса дыдэу, нэмысышхуэ хэлъу, уеблэмэ лIыжьитI 
зэбгъэдэсхэр я къуэхэм щхьэкIэ йохъуапсэр нысапхъэу. Ауэ 
Iуэхур нэгъуэщIыу къыщIедзыр икIэм. ЩIалэ гуэр щикIыжым 
еупщIат хъыджэбзыр щIэмытIысымкIи, жэуап хьэлэмэт къри-
тащ къэфакIуэ паркым кIуэ пщащэм: «и босцейкIэ гафреуэ 
дар» упIышкIунути тIысакъым. ЛIыжьитIыр зэплъыжри, зым, 
адрейм жриIащ: «Уи нысэм и хъер улъагъу!»67

«Времэ» жыхуиIэ расссказым къыщыхъуагъэшхуэ хэт-
къым, ауэ персонажыр зэрыцIыху шэчыгъуейр тхакIуэм 
сэтей къещIыр зы телефон зэпсэлъэгъуэкIэ. Кабинетым 
щIэс къулыкъущIэ гуэрым и телефонымкIэ къыщIоупщIэ 
ХьэкIашэ жари. ХьэкIашэ отпуск зэрыкIуар жэуапу ирет, 
адрейми «Къысхуэгъэгъу»-кIэ еухыр, ауэ мыдрейм губжьа-
уэ сыхьэт ныкъуэкIэ трекъутэр «времэ» лей зэрыIырихым, 
ХьэкIашэ зэрыщымыIэр «ищIэу» къызэрыпсэлъам щхьэкIэ, 
зэманыр зэрылъапIэр, абы пщIэ хуимыщIтэмэ Л. Толостойм и 
романыр итхыфынутэкъым, жи. Къэпсэлъам хуэмышэчыжу: 
«Уэ пхущIохьэ», − жери трубкэр трелъхьэж.

ГъэщIэгъуэнщ «Щхьэлтет» рассказри. Къуажэм собранэш-
хуэ щокIуэкIыр , щIэсщ колхозым хэтхэр, районым, Налшык 
къикIахэри. Колхоз зи Iуэхур мыщIагъуэми, председатель 
мыхъуми тепсэлъыхь щыIэкъым, къэпсалъэхэм яубыр щхьэл-
тет Сулимэнщ. Езы яубыр щIэскъым. КъызэрыщIэкIымкIэ, 
щхьэлтетыр трагъэкIыу, абы и пIэкIэ Хьэмырзэ, Мыр-
зэкъан е Елмырзэ языхэз трагъэувэну мурад ящIат зы гуп 
цIыкIум. Iуэхур гуащIэ щыхъум, хьэщIэу къагъэкIуам уна-
фэ ищIащ щхьэлтетыр къашэну. Сулимэн хьэжыгъэм исеяр 
къызэрыщIыхьэу къалащхьэм къикIа лIыкIуэм къицIыхужащ, 
ар къэтэджри сэлам гуапэ ирихащ, IэплIэ хуищIащ 
(унафэщIыр цIыкIуу щеджа школым и директору лэжьат зэ-
гуэр Сулимэн, ар нэгъуэщI къуажэ къикIами, псоми фIыуэ 

къалъагъурт, пщIэ къыхуащIырт). А дакъикъэм собранэм 
къыщыпсалъэ Къанщауэ жиIэхэр фIыкIэ зэридзэкIащ: «Су-
лимэн гугъу ехьа цIыхущ, хэти сыти жреIэ, апхуэдэ щхьэлтет 
ди Хэкум имыскIэ тхьэ пхуэсIуэнщ. Пэжкъэ жысIэр, Хьэмыр-
зэ?68 Иджыри къэс зыубахэр псори щыхьэт хъуащ абыкIэ.

КъыжыIэпхъэщ Къэрмокъуэм и япэ тхылъым ит рассказ-
хэм гушыIэ къызэрыгуэкI, сюжет мыщIэщыгъуэ, удэзымы-
хьэх Iуэхугъуэ зэрыхэтыр (КIыгуугумрэ адакъэмрэ; ЛIы 
мыцIыхушхуэ; усакIуэ къудей; мебель н.къ.). Ауэ тхакIуэм и 
Iэзагъыр зэрыхэхъуам, и хъэтIыр нэхъ лъагэ зэрыхъуам и щы-
хьэтщ абы 1977 гъэм къыдигъэкIа тхылъ «Дыщэм ефIэкIыу» 
жыхуиIэм ит гушыIэ рассказхэр69. Къэтщтэнщ, «Фыщымысхь 
гъунэгъум!» рассказыр. Мыр ещхькъым зы гушыIэ закъуэ е 
Iуэхугъуэ закъуэ къэзыгъэлъагъуэ рассказ кIэщIхэу анекдотым 
ещхьхэм. Мыбдеж цIыхум и хьэл-щэнхэр, и дунейтетыкIэр 
убгъуауэ къыщыгъэлъэгъуащ.

Рассказым и персонаж нэхъыщхьэу хэтым езым и 
псалъэхэмкIэ и мыхъумыщIагъэхэр къегъэлъэгъуэжыр, 
имыщIэурэ дыхьэшхэн зещIыжыр. ЛIым и гъунэгъу псори 
мыхъумыщIэу, шэчыгъуейуэ, имылажьэ къытралъхьэу егъэ-
увыр. Гъунэгъухэр апхуэдизу езым гугъу ирегъэхьэри, ар 
къуажэм дэхун хуейуэ къагъэувыр. Дотыкъуэ «къуаншэщ», 
и мэкъур гъунэгъу жэмым зэришхым щхьэкIэ, абы и къуэ 
закъуэр мыдрейм и къуибл мыгъасэм зэракъуам щхьэкIи 
къуаншэщ. (ЩIалэшхуэщ, сыт а щIалэ гъур цIыкIуиблым 
зыщIригъэкъуар, куэди иращIакъым, «и дзитI Iуаудащ, и 
Iэпхъуамбэр зэращIыкIауэ аращ…» Мазищ иримыкъущ сы-
маджэщым зэрыщIэлъари»). Езым ярищIэхэр мыхьэнэншэу 
къелъытэр, Мацыкъ жэуэ зыгуэр и гъусэу зэрегъэфауэ фочкIэ 
Дотыкъуэ и хьэри, джэди, бабыщи, гуэгуши зэраукIари 
зырикIщ («СыхулIэ апхуэдэ гъунэгъу, езыри кърекIуи си 
джэди, адакъи, гуэгуши, фызи иреукI, ар мылицэм езгъэшэн-
къым, сэ къызищIам хуэдэу). «Гъунэгъурэ гъуэншэджрэ жаIэ, 
уэлэхьи гъуэншэджыншэу укъагъэнэнкIэ мы си гъунэгъухэм.

СэмэгумкIэ къыщыс Хьэсанш инвалидщ, зауэм хэтащ. 
(«СощIэр абы и орденхэр къыздикIар, зы шэ иригъэкIакъым, 
сэ къуажэм сыдэхун хуейуэ жеIэ, сэ сыдахумэ и лъакъуэ Iушэр 
захуэ хъужыну?»). Езыр зауэм кIуакъым (июным и 22-м 1941 
гъэм уз бзаджэ къыпкърыхьэри и «ныбажэм» гугъу иригъэ-

хьащ 1945 гъэм майм и 9-м хъуху). Лажьэкъым, кладовщикыу 
Iутти къытрахуащ. Лажьэкъым, пщIантIэкъым («ИлъэсихкIэ 
Каменкэ сахуауэ пщIэнтIэпсыу къызэхар ирикъунщ, итIанэ 
закон щыIэкъым, цIыхур пщIантIэкъым жэуэ ирибгъэкъуэн-
шэну»).

ЖэщкIэ Iуэху мыхъумыщIэ зэрехьэр, и щхьэми щотхъу-
жыр хъыбарыр къэзыIуатэр: «Езы Толстой дыдэ и акъылыр 
зыхунэмысам, сэсейр куэд щIауэ нэсамэ-щэ?.. Сэ Аннэ Вос-
кресенскэр мафIэгу лъабжьэм щыщIэхуам зэзгъэзэхуэжу сы-
щытами ящIэркъым, а къысщыдыхьэшххэм. Ар езы Толстой 
дыдэми ищIэркъым… Зытхыжын щыIэкъым нэхъ Штирлиц 
хуэдэ тIощI измыгъэкIуэттэм»70. Апхуэдэ «лIы Iущыр» и гъу-
нэгъухэм якIэлъоплъыр, сыт къахэхъуэми, ящIэми топсэ-
лъыхь махуиплI хъуауэ «сыным хуэдэу бжыхьым деж щытщ. 
Чэнджэщ етыр: «гъунэгъухэм феуэ, зауэ ефщIылIэ».

«Уа, уадыгэкъэ уэ?» расссказым къыщыгъэлъэгъуар адыгэ 
хабзэм «хаухуэна» зэхуэщIэ егъэлеям, я мыблагъэ, Iыхьлыхэм 
хуаIэ фэрыщIыгъэхэм цIыхум псэупIэ ирамытыж зыщI 
IуэхузехьэкIэхэм. Ахэр нэхъыбэу къызыпкърыкIхэр иджырей 
цIыхубзхэрщ (мы рассказым хэт Лалуцэ хуэдэхэрщ).

Адыгагъэмрэ адыгэ хабзэмрэ «ягъэпщылI» ди зэманым 
ефэн зимыжагъуэ хъуа цIыху куэдым. Ахэр ауан щещIыр 
Къэрмокъуэм и рассказхэу: «Отпуск», «Сефэн хьэмэрэ семы-
фэн», «ЗыIубогъэхри, къуэш», н.къ.

«Лъагъуныгъэм и хьэтыркIэ» Къэрмокъуэм и тхылъми 
гушыIэ рассказ тIощIым нэс итщ71. Къэрмокъуэр драматур-
гыу зыцIыхур мащIэщ, пьесэу тIу итхами, ауэ а жанрми хэ-
зэгъэнут зэман нэхъыбэ тригъэкIуэдамэ. Мы тхылъым итщ 
зы рассказ «Уэуэу» междометиер цIэ хуищIауэ. ФэщыгъэцIэм 
щIэтхащ: зы теплъэгъуэрэ гузэвэгъуибгъуу зэхэлъ рассказ. 
Мыр и фащэкIэ гъэщIэгъуэнщ, фызымрэ лIымрэ я диалог 
зэпсэлъэныгъэ фIэкIа зыри хэткъым, ауэ лIым илъэс минкIэ 
бгъэдэлъа унафэр, и псэлъэкIэр фызым лъегъэсыр, лIым ейр 
фызым и IуэхухэмкIэ екъутэжыр. Мы рассказыр гъэнщIащ 
гушыIэрэ ауанрэкIэ. Теплъэгъуэр щIедзэр фызым и псалъэкIэ:

− Ей, бетэмал, сыту леишхуэ къытлъыса дэ фызхэм япэм. 
Иджы тIуэтэжащ. ФIыщIэри щытхъури уэращ зейр Алыхь. 
Фызыр ефауэ, зригъэIэту къокIуэжыр, лIым къытогуауэр бжэр 
зэрыIуимыхым щхьэкIэ. ЛIыр мэубзэр, зегъэлъахъшэр, «си 

нэ фIыцIэ цIыкIу» дыщIегъур сыт жиIэми, ауэ абы и фызыр 
къегъэгубжьыр: иджыри къэс и нэр зыхуэдэр щхьэ имыщIэрэ. 
ЛIыр хозэрыхьыр, зэм нагъуэу, зэм нэкъуэлэну, морэу жеIэр 
и щхьэгъусэм и нэр. Фызыр къоупщIыр: «Сабийр бгъэшха, 
бгъэжеижа, си кIэм ету тебдза, хьэкъущыкъу птхьэщIа н.къ. 
фыз IуэхухэмкIэ. Псори игъэзэщIауэ къыщIокIыр. Фызыр 
нэхъ щабэ мэхъури, мы зэм «и лIыр иримыгъэкIыжыну» 
къегъэгугъэр. А тIум адэкIэ жаIэхэм наIуэ къыщохъур пасэм 
цIыхубзым бэлыхьу телъахэр (А бэлыхьхэм фызыр щыгъуа-
зэкъым: фащэ дынми, гуэншэрыкъ жыхуиIэми, пхъэхькIэ 
псы къэхьыни, яжьэ ихынми н.къ., ауэ бэлыхь иджыри ятелъу 
жеIэ зэпыт). Нобэ цIыхухъури цIыхубзри  зэхуэдэ хъуащ, 
ауэ цIыхубзым бэлыхь ин дыдэ къылъысащ… фадэ ефэ-
ныр, аращ тхакIуэм «уэуэу» жыхуиIэри. Рассказым и кIэм 
деж авторым лIыхэм чэнджэщ зыбжанэ ярет, «къуажэ псори 
уи бийми, уи фызыр бий пхуэхъуныр щIыжаIар зыхэпщIэн 
папщIэ: уи щыкъу анэм, благъэхэм ущымысхьу уи дзэлыфэ 
яхуэтI (уи гум илъым зыри иплъэфынукъым), уи улахуэр 
фызым ети, абы щыщ къыIомыхыж, уи фызыр къэбгъанэу 
санаторэ умыкIуэ, мыхъужмэ, уэ къани, ар гъакIуэ. Фызыр 
пщIыхьэпIэкIэ гъымэ, зыгуэр къыхуэщэху (ар зэикI ири-
къунукъым), зыхуей псори фызым яхуэфщIэ, ауэ жэщхэсу 
сондэджэракIуэ фымыгъакIуэ72.

ГъэщIэгъуэну я сюжетыр гъэпсащ Къэрмокъуэм и рас-
сказхэу «Мусэ фыз къешэ» (Мусэ ныбжьэгъу къыхуэхъуа, 
санаторэм и гъуса Хьэмид и фызыр имыщIэу къишэну хуо-
жьэр, Iуэхур къызэрекIуэкIар гушыIэ хэлъу къретхэкI авто-
рым, псори IупщI щыхъум, Мусэ сымаджэ ирохъукI щIэщхъу 
къыщыщIам щхьэкIэ), «ЩIалэжь и Iэмал» (нысэмрэ гуащэм-
рэ зэзгътэкъыми, ЩIалэжьым и анэр щхьэхуэ ищIащ, ауэ и 
фызым щIыIэ хуэхъуащ. Нысэр куэдрэ бэмпIащ, щымыхъу-
жым «СигъэкIыж, ди деж сышэж» жиIащ, ауэ лIым идакъым, 
езыри къеупщIащ: «Сыт къыздэбгъуэр?» ФIыуэ сыкъэплъа-
гъужкъым щыжиIэм, аргуэру ЩIалэжьым гуригъэIуащ: «Ди 
лъагъуныгъэр си анэм и жыпым илъу здихьыжащ». Нысэми 
къыгурыIуащ и щыуагъэр. Гуащэр къашэжащ, зэлIзэфызри 
тэмэму зэхущыт хъужащ). Иужьрей илъэсхэми Къэрмокъуэ 
Мухьэмэд гушыIэ, рассказ щхьэхуэхэр къытредзэр газетым, 
«Iуащхьэмахуэ» журналым.

Къэбэрдей-шэрджэс прозэм гушыIэрэ ауанрэ хэзыпща 
тхакIуэ пажэхэр къыщитIуэкIэ къытщыгъупщэ хъунукъым 
ШэджыхьэщIэ Хьэмыщэ (1932–1999). Хьэмыщэ и Iэдакъэ 
къыщIэкIахэщ рассказхэр, повестхэр, роман зыбжанэ. Абы и 
тхылъхэу «Мазизэ»73, «ЛъыщIэж»74, зыфIищахэм гушыIэ рас-
сказ гупышхуэ зырыз итхэщ. Хьэмыщэ и гушыIэхэр къыте-
хуэрт газетхэм, «Iуащхьэмахуэ» журналым. ГушыIэ рассказ-
хэр хэтщ ШэджыхьэщIэм и япэрей тхылъ «Уи пщэдджыжь 
фIыуэ, Тэрч» зыфIищам75.

Къэбэрдей критик Шэвлокъуэ Петр итхыгъащ 
ШэджыхьэщIэ Хьэмыщэ и рассказхэм теухуауэ: «А зэма-
ным абы и сатирэ образ зыбжанэ цIыхум гушыIэу къахуэ-
нащ. Апхуэдэщ Чоп, Блашэ, Катрин, нэгъуэщIхэри… Гу 
лъумытэнкIэ Iэмал иIэкъым абы и персонажхэр я хьэл-щэнкIэ, 
я гушыIэкIэкIэ нэгъуэщI лъэпкъхэм хэгъуэщэнкIэ. Ахэр зэ-
рыадыгэ гушыIэкIэр дэтхэнэ персонажми и гупсысэкIэми и 
гушыIэкIэми хэгъэпсыхьащ»76.

ШэджыхьэщIэ Хьэмыщэ и гушыIэ рассказхэр я темэкIэ 
зэхуэмыдэхэщ, абы щIэнэкIалъэ ещIыр бюрократхэр, цIыху 
мыкIуэмытэхэр, Iужажэхэр, Iэпашхэлъэпашхэхэр. Хьэмыщэ 
нэхъ къехъулIэ темэу къыщIэкIынщ ижь-ижьыж лъандэрэ 
лъэпкъ цIыкIухэм Iыхьлырэ благъэрэ зэрагъэлъапIэм имы-
закъуэу абы зэран къызэрыхуихь щыхъури. Къэтщтэнщ Хьэ-
мыщэ и рассказ «Хьэрэмышх» жыхуиIэр. Заводым и дирек-
торым къреджэр «Снабжение» къудамэм щылажьэ Мэзан 
узыгъуэ иритыну: абы илъэсым и кIэм къищэхури складым 
щIилъхьащ щхьэ ирищIащэу машинэ щитI (заводым щы-
лажьэхэм зыщагъэпсэху базэ тенджыз Iуфэм деж я щхьэр 
щыщIащэну), гъущI церпу метрэ щищ, гъущIунэу тонрэ 
ныкъуэрэ, тебэ убыду щитху… Директорыр къоупщIыр, сыт 
абыхэм Мэзан ирищIэнур? Заводым щылажьэм я нэхъыбэм 
щхьэц ятетыжкъым (машинэ щитI!), гъущIIунэр сыткIэ сэ-
бэп, зы шхапIэ цIыкIум тебэ убыду тIу нэхъыбэ хуейкъым, 
адрей щитхур дэнэ ихьын. Мэзан гушыIэ щIэлъурэ жэуап 
етыр, абы дыщIегъужыр заводым илъэсым и кIэм къыхуэна 
ахъшэр къамыгъэсэбэпмэ, Iахыжынущ, ауэ аракъым нэхъы-
щхьэр – хьэрэмышхщ Мэзан. ЛIитIым зэдэуэн ямыухауэ те-
лефоныр къоуэр. Директорым и псалъэкIэмкIэ IупщIщ ар 
унафэщIышхуэ зэрепсалъэр: «Мухьэрбий Сэфэрбиевич… 

дэгъуэщ… дгъэзэщIэнщ… мэлажьэр, умыгузавэ, чыр къытес-
хынкъым, сэ ар мылажьэм си Iуэхущ»77.

Псалъэн зэриухыу директорым Мэзан зэщIеубыдэр, 
фIыщIэшхуэ хуещIыр ахъшэр зэрыхримыгъэсхьам папщIэ. 
Iуихужыну зыхуимурада Мэзаныр приказкIэ ар щылажьэ 
къудамэм и тхьэмадэ ещIыр… Директорыр зэпсэлъар Мэзан 
и щыкъу адэрат, ар заводхэр зи IэмыщI илъ министрыт.

ГушыIэ рассказхэм куэдрэ егъэлеиныгъэ Iэмалыр къы-
щагъэсэбэп хабзэщ, Хьэмыщи хуэIэзэу хегъэувэр и сюжетхэм, 
ауэ «егъэлеиныгъэм щригъэлейри» мащIэкъым. Ар щыбо-
лъагъу мы рассказхэм: «Моцэ», «ХьэлIамэ къакIуэм», «Лъэсу 
къэфкIухь», нэгъуэщIхэми. Пэжымрэ тхакIуэм и фантазием-
рэ я зэхуакур жыжьэIуэ хъумэ, тхылъеджэм и фIэщхъуныгъэр 
мэкIуэдыр, Iуэхур фIэдыхьэшхэныжкъым.

ШэджыхьэщIэ Хьэмыщэ и гушыIэ рассказ кIэщIхэм я 
нэхъыфIу ябжыр «Анэдэлъхубзэ» жыхуиIэр. Мыр хъуэхъу 
фащэм итщ. Гуп зэхэсым хъуэхъу зылъысам къеIэтыр пробле-
мэ ин – адыгэбзэм и къабзагъэр хъумэн зэрыхуейр. Ар яхуо-
шхыдэ урыс псалъэ имычэзууэ адыгэбзэм хэзыгъэмбруухэм. 
Мыбдеж тхакIуэм къегъэсэбэпыр «комизм зыщI лэныстэ» (ко-
мические ножницы) Iэмалыр – цIыхум жиIэмрэ езыр зэрыщы-
тымрэ шумрэ лъэсымрэ зэрыхуэдэр. Хъуахъуэм иубхэм езыр 
зыкIи къакIэрыхукъым, къакIэрыху щызогъэтри, я пашэщ 
адыгэбзэр зыуцIэпIхэм: «Ладнэ, ладнэ, хъэрэшо, зы псалъи 
вжесIэнщ. Пэжалыстэ, тхьэмадэ, сэ пагэу си жизым зы минут 
сыщытакъым. Тем болэ, адыгэ сема уису, адыгэ блудэ пшхыуэ 
анэдэлъхубзэкIэ зы тостыжьыфI къыщыпхуэмыIэтынум деж, 
я извиняюсь, уи лъэпкъми уи родми ухуэмыфащэу аращ! 
Аракъэ? Точнэ!»78. АдэкIи ирекъутэкI адыгэбзэ «IэшырыIкIэ» 
и хъуэхъур.

Журт Биберд (1937–2003) езыми гушыIэшхуэ хэлъу щы-
тащ, и творчествэми гушыIэмрэ ауанымрэ щIыпIэ щхьэхуи 
щеубыдыр. ГушыIэр хэпхъащ и рассказхэм, повестхэм, ро-
манхэм, ауэ нэхъыбэу гушыIэрэ ауанрэ зыхэтхэр и пьесэхэрщ 
(абы и гугъу тщIынущ нэхъ иужьыIуэкIэ). ГушыIэ рассказ 
фIэкIа имыту Журт Биберд зы тхылъ щхьэхуэ къыдигъэкIащ 
«Си унэцIэ дыдэр» и фIэщыгъэцIэу (рассказипщI итщ)79.

Адрей адыгэ тхакIуэхэм къащхьэщыкIыу Журти Биберд и 
гушыIэ рассказхэм егъэлеиныгъэ (гиперболизацие) Iэмалыр 

мащIэ дыдэщ къыщигъэсэбэпыр, абы и сюжетхэр адыгэ 
гъащIэм къыхэхащ, аращ ахэм фIэщхъуныгъэ ин щIахэлъри. 
Къэтщтэнщ «Зэныбжьэгъуищ» рассказыр. Псоми ящIэр зэ-
ман блэкIам адыгэхэм къыщалъху махуэхэр, уеблэмэ илъэсыр 
щIагъуэ кърамыдзэу зэрыщытар. Тхыбзэ пасэм зэрыдимыIам 
пыщIащ ар. Апхуэдэу щытми, адыгэ хабзэм, псом хуэмыдэу 
Iэнэм щытIыскIэ, цIыхум и ныбжьым пщIэшхуэ хуащIырт. 
Гугъут зэхэбгъэкIыну цIыхур къыщалъхуар. «Зэныбжьэ-
гъуищ» рассказым хэтхэри а проблемэм хэхуащ. Зым и анэм 
и щIалэр хадэ пщIэгъуэм къалъхуауэ жиIэрт, адрейм и адэм 
«и тхьэкIумэр щаIуэнтIам» (къуэ къызыхуэхъум гушыIэурэ 
и тхьэкIумэр яIуантIэу щытащ) зэрыкъуажэу мэкъу еуэрт, 
ещанэр къыщалъхуам лэжьыгъэр кърахьэлIэжат. Щыми я 
анэхэм я къуэр нэхъыщIэу къыщIрагъэдзырт, ауэ ящIэжырт 
щыри зы илъэсым (къуажэм зэхуэсышхуэ щыщыIам) къызэ-
ралъхуар, ауэ ар зи хуэдэ илъэсыр кIуэи къащIэ. ЩIалищыр 
зэгурыIуащ, Iэнэм хэт япэ къэсми нэхъыжьыпIэм тIысынхэу. 
Абы я кум гушыIэшхуэ дэлъхэт. Щыми фыз къызэдашэну 
я мурадщ, ауэ къайхъулIэркъым, къэшэн зым къигъуэтар 
яшэр, адрейхэр лъыхъуэху. ЗэрымыщIэу цIыхубзхэм я ма-
хуэм хъуэхъу телеграммэ къахуокIуэ щыми, ари ябзыщIыжыр 
псоми.

Рассказыр къызыбгъэдэкI щIалэр командировкэ къикIыжауэ 
унэ нэщIым щIэст, щIыIэт, зэшыгъуэт, ерыскъы лъэпкъ унэм 
щIэлътэкъым. Телефоныр къещтэри и ныбжьэгъуитIым я 
деж мэпсалъэ. Зым жреIэ: «Си шыпхъум хъыджэбз дахитI и 
гъусэу хьэщIапIэ къысхуэкIуащи си унэм фадэ щIэлъщ, ауэ 
ерыскъы лъэпкъ сиIэкъым, къакIуэ». Адрейм жреIэ ерыскъы 
щыIэу, ауэ фадэ щIэмыту. Къэшэныгу ныбжьэгъухэм псо-
ри жыджэру къахьыр, Iэнэр яузэд, бысымым хъыджэбзхэр 
дакъикъитI-щыкIэ щIэкIауэ яжреIэр. Зыкъомрэ щыса нэужь 
зэныбжьэгъухэм къагуроIуэр къызэрагъэпцIар, псори мэ-
дыхьэшхыр, IэфIыу зэбгъэдэсщ. Щыми быдэу унафэ ящIыр 
цIыхубзхэм я махуэр къэмысу фыз къашэну, армырамэ хамэ-
хэми а махуэм хъуэхъу телеграммэ къыхуагъэкIуэнкIэ шына-
гъуэщ80. Мы тхыгъэ цIыкIум итщ нобэрей зэманым цIыхухэм 
яфIэмыгъэщIэгъуэныж Iуэхухэм, темэхэм теухуа рассказ гуэр-
хэри: «Алыхьыр къеуащ» (диным, нэщIым), «Сумкэшхуэ» 
(сондэджэрхэм), ауэ нэхъыбэр ди зэманым зи пщIэр мыкIуэда 

сюжетхэрщ. «Ещхьыжкъым» жыхуиIэм тхакIуэм ауан ещIыр 
пьесэ зытха драматург щIалэ гуэрым итхар «чэнджэщ» 
Iущхэм зэрызэIагъэхьам. Режиссерым пьесэр игу ирихьащ, 
ауэ зэриух сценэр зэхъуэкIын хуейуэ къигъэуващ (фIыуэ зэ-
рылъагъухэр пьесэм и кIэм деж гуузу зэфIокIуэдыж), режис-
сер нэхъыщхьэм зэрыригъэхъуэкIащ пьесэм и пэщIэдзэр, 
директорым пцIыкIэ къришэкIащ Iэджэрэ, нэгъуэщI гуэрым 
дагъуэ зыбжанэ къыхуищIащ текстым. Унафэ зыщIхэм ящыщ 
гуэрыжым щIалэм и пьесэр псоми ягу ирихьауэ икIи ягъэу-
выну щыжиIэм гуфIащ, ауэ… нэгъуэщI гуэрым драматург 
щIалэр хигъэзэрыхьауэ къыщIэкIыжащ. Псоми я чэнджэщкIэ 
пьесэр зэрагъэзэхуэжри, япэу къеджа, тезыгъэгушхуам и деж 
къигъэзэжащ. Абы къыхуэщIэжакъым пьесэр, апхуэдизу 
зэхъуэкIати. Авторыр зыми хуэмеиж ящIат81.

И ухуэкIэкIэ хьэлэмэтщ «Ари езы Жансурэтт» рассказыр. 
Жансурэтым и къуэ закъуэ МэчрэIил фыз къешэр. Ар хьэбли, 
къуажи, псоми ягу ирихьат, щыгуфIыкIат, зы цIыху закъуэ 
къинэмыщI… Ар езы Жансурэтт. Нысэр цIыху хъарзынэт, 
псори щыгуфIыкIырт зы закъуэр мыхъум… Ар езы Жансу-
рэтт. Жанусрэт и къуэм ириIуэкIыу щIидзащ нысэр мыхъу-
ну, иужь икIакъым сабий зыгъуэтар ирагъэкIыжыху. ЩIалэм 
нэгъуэщI къригъэшащ и къуэм къишам зы закъуэт игу ири-
мыхьыр… ар езы Жанусрэтт. ЕтIуанэ нысэм МэчрэIил къы-
хуигъэуващ: «Е щхьэхуэу допсэу, е сокIыж». ЩIалэр и анэм 
хокIри нысащIэм я унагъуэм пэмыжыжьэу мэIэпхъуэ. Ар псо-
ми ягу ирихьакъым зы закъуэм мыхъумэ – ар езы нысащIэрт. 
КъетхэкI щIагъуэ хэмыту апхуэдэу цIыху зэхущытыкIэр гла-
голыр щебэкI псалъэуха кIэщIкIэ къегъэлъагъуэр персонаж-
хэм я психологиер, я гупсысэкIэр.

Зи гугъу тщIа рассказхэми, 1997 гъэм къыдэкIа тхылъым 
итхэми82, журналым къытехуа «Дауэ ущыт?», «Щхьэгъусэ 
жьгъей» жыхуиIэхэми83 къыхощыр персонажхэм я теплъэр, 
я псэлъэкIэр гъэщIэгъуэну Журт Биберд зэриухуар. Об-
раз къигъэщIхэр гъащIэм узыхуэзэ цIыхухэм ещхьщ. «Дауэ 
ущыт?» жыхуиIэ рассказым хэт ХьэтIохъущыкъуэм хуэдэ 
мащIэкъым сыт хуэдэ зэманми. Рассказыр къэзыIуэтэжым а 
ХьэтIохъущыкъуэр зэзэмызэ илъагъу къудейт, щыблэкIкIэ 
укIытэрти сэлам ирихырт. Зэгуэрым ар блэкIыу йоупщIыр: 
«Дауэ ущыт?» − жери. ХьэтIохъущыкъуэр зэщэр арагъэнти, 

къоувыIэри унафэщI къыхуагъэкIуар иубу щIедзэр. ЛэжьапIэм 
кIуэ лIыр мэгузавэр, къыбгъэдэкIыжыфкъым, зэрытIысхьэну 
автобусхэр блигъэкIын хуей мэхъур. ХьэтIохъущыкъуэм 
ирекъутэкI, мыдрейм псалъэ зытIущ мыхъумэ дигъэувэфыр-
къым. ГушыIэшхуэ хэлъу тхакIуэм къеIуатэр а тIум я диало-
гыр. ЛIыр ерагъыу къыIэщIокIри лэжьапIэ кIуэн ипIэкIэ… 
поликлиникэм макIуэр.

Сюжет хьэлэмэт и лъабжьэщ «Щхьэгъусэ жьей» жыхуиIэ 
Биберд и рассказми. Ислъам жэуэ зы щIалэжь лэжьакIуэшхуэ 
и унагъуэ Iуэхур хъуртэкъым. Фызищ иригъэкIыжауэ 
ар зы зэман Джылахъстэнейм и ныбжьэгъу Исмел деж 
макIуэр хьэщIапIэ. И ныбжьэгъур щыIэтэкъым, ауэ и фы-
зым къигъэхьэщIащ хабзэм тету. Ар Ислъам игу ирихьащ. 
Исмелри къэсыжри нэхъыфIыжу къагъэхьэщIащ. Къежьэ-
жын щыхъум Ислъам и ныбжьэгъум хуэтхьэусыхащ и уна-
гъуэ Iуэхур зэрымыхъумкIэ икIи елъэIуащ адрейм и фызыр 
игу ирихьащи къритыну. Исмел арэзы хъуащ, ауэ мыдрейм 
иригъэкIыжа фызищыр хуишэну къыхуигъэуващ. Ислъам 
гуфIэри игу ирихьар къихьащ, и фызу щытахэр Исмел гукIэ 
къакIуэри иришэжьащ. Тэрч шыплIэм дэсу зырызу зэприхт 
фызищри, япэм еупщIащ: «Уи лIым щхьэ укъригъэкIыжат?» 
Жэуап къитащ: «ЩIасэлI сиIэти». Ар зэприхри бжьэпэм тригъэ-
уващ, ар зэрыщагъэт Iэмал ищIэти. ЕтIуанэр щIригъэкIыжар 
куэд ишхыу арати, ари къигъэнащ, Iэмал иIэщ жери. Ещанэр 
щIрагъэкIыжар и жьэр Iейти, ар псым иригъэтхьэлащ: «Уэлэ-
хьи, фыз жьейр зэрагъасэ Iэмал иджыри цIыху цIыкIум къи-
мыгупсысыфа», − жиIэри84.

Журт Биберд и гушыIэкIэ дахэр къыщигъэлъэгъуащ и ко-
медиехэм дежи.

ГушыIэрэ ауанрэ зи творчествэм къыщызыгъэсэбэпахэм 
ящыщщ Хьэх Сэфарбий (1938 гъ.къ.) ТхакIуэм иужь зэманым 
къыдигъэкIа тхылъ «Си хъуреягъкIэ»85 жыхуиIэм итхэр псо-
ри зэрытхар прозэщ, ауэ псори зэхуэдэщ, рассказкъым, ахэр 
«миниатюрэ» фащэ цIыкIум итщ. ГушыIэ къудейкъым абы 
я лъабжьэр, уеблэмэ нэхъыбэр философием епхащ. Хьэх Сэ-
фарбий иджырей цIыхубэ IуэрыIуатэм щызекIуэ гушыIэхэр 
зэхуэзыхьэсу, литературэ фащэм изыгъэувэхэм щыщкъым. 
Абы и рассказхэм, миниатюрэхэм я сюжетхэр, щIэлъ гупсы-
сэхэр езым къыбгъэдокIыр, и дунейеплъыкIэм пыщIахэщ.



86

Басня, притча, сонет жыхуаIэхэм зы хабзэ я зэхудэу 
къадогъуэгуырыкIуэр, ахэр резюме хьисэпу, тхыгъэм 
«пэщIэIуантIэ иритыжу» гупсысэ нэхъыщхьэкIэ яухыр. Ап-
хуэдэ Iэмал Хьэх Сэфарбий и рассказ цIыкIухэм къыщегъэ-
сэбэпыр. Къэтхьынщ щапхъэ (рассказхэм фIэщыгъэцIэ 
яIэкъыми, щхьэж зэрыт напэкIуэцIыр дгъэлъэгъуэнщ зи гугъу 
тщIы тхылъымкIэ). Зы рассказым (124) щыжеIэр ар Iущ дыдэ 
гуэрым хуомыгъэгъуэщэну делагъэ гуэр зэрищIар. ЦIыху 
щыIэу къыщIэкIынкъым мащIэ-куэдми делагъэ гуэр зыхэ-
мылъ. ИкIэм деж мы гупсысэмкIэ еух, армырамэ… цIыхур 
«губзыгъэ дыдэмэ, ар цIыхукъым, цIыхумэ – губзыгъэ дыдэкъ-
ым». Адрей рассказым (62) унафэщI гуэр цIыхухэм я пащхьэм 
пцIы щиупсырт, мор фхуэсщIэнти, мыр фхуэсщIэнти, хуаб-
жьыу зригъэIэтырт, цIыху зэгуэпхэм ягукIэ жаIэрт, пщIэнумэ 
щIэ, умыгуоу. ТхакIуэм и гупсысэр ехьыр мы псалъэ пэжымкIэ: 
«Джэдрэ пэт щыкъакъэр кIэцIа нэужьщ!»

Ауан хэлъу Хьэхым къегъэлъагъуэр цIыху къызэрыгуэкIхэр 
зэзмыпэсыжхэм ящыщ зы – «Шэрэздин» и цIэу. Мы щIалэм 
Алыхьым ахъшэ тIэкIу къыщритым, чырбыш завод «Шэрэз-
дин» къызэIуехыр, цIыху гупи егъэлажьэр. Заводым зеужь, 
докIуей, нэхъ иныжу и пэр дрешей Шэрэздинми. Пэр лъа-
гэ хъуху, цIыху цIыкIухэр имылъагъуж мэхъур. ЦIыхухэр 
фIокIуэд, и Iуэхухэри хокIуэдэжыр. ТхакIуэм рассказыр еух 
гупсысэ купщIафIэкIэ: «Я нэхъ лъагэу Iэта щхьэр ятIэр иутэу 
щIым хэт лъэм зэрехьэ!»

Парадокс гупсысэкIэ къыщегъэлъагъуэ Хьэхым и рассказ 
цIыкIухэм, зым деж игу щIогъур лэжьэным, мылъку къэу-
гъуеиным зи гъащIэ псор тезыгъэкIуадэр («Нэпсейр, мылъ-
ку нэхъыбэ иIэху, нэхъ тхьэмыщкIэ мэхъу!» (60), адрейм 
щIэныгъи, быни, уни, мылъкуи зыIэригъэхьащ, ауэ «жыгым 
пхъэщхьэмыщхьэ нэхъыбэ пытыху, щIэгъэкъуэн нэхъ хуэ-
ныкъуэщ» (68), адрей фIы зыхуащIэхэр Iейуэ къыщIокIыжыр – 
«ЦIыхур Iей зыхузощI… фIы яхуэсщIэурэ!» (83).

ГъэщIэгъуэнщ тхакIуэм гушыIэмрэ губжьымрэ яхужиIэр, 
а тIур зэтеплъэ хъуркъым, хьэмрэ джэдумрэ хуэдэу, ауэ зыр 
зым дунейм хутехужынукъым (132). Ауан хэлъу Хьэх Сэфар-
бий къегъэлъагъуэр ди нобэрей щIэныгъэм и ныкъусаныгъэ-
хэр, диссертацэ гуэрхэм щIэуэ зыри къызэрызэIуамыхыр. Му-
зэчыр доктор хъуауэ ягъэхъыбар, абы къихутащ: «Уэсу къес 

псор щIым къэсыркъым, атIэ и ныкъуэр унэхэм, псэуалъэхэм 
нэгъуэщIхэми я щхьэм къытонэ» (66).

Хьэх Сэфарбий адыгэбзэм и щытыкIэм, абы и къэкIуэнум 
тегузэвыхьхэм ящыщщ, абы щытопсэлъхьыр и публицисти-
кэм. А темэр къыхощыр зи гугъу тщIы тхылъым ит рассказ 
зыбжанэм: «Рейхстагым адыгэбзэ тетщ» (ауэ ди уэрамхэм 
теткъым, н. 128), троллейбусым итIысхьа адыгэ щIалэгъуалэ 
гупым адыгэбзэ ящIэкъым – «Ди лъэпкъым къыхэкIами, Алы-
хьым абыхэм яIурилъхьатэкъым ди бзэр… яхуэфащэтэкъым» 
(н. 172), суд щащIэм щIэс псори адыгэщ, урысыбзэ зымыщIэр 
зи хьэкум ящIэ фызыжь закъуэрщ, ауэ тэрмэш къагъуэтри, 
гурыIуахэщ… «Къэзылъхуа анэжьым тэрмэшкIэ» (н. 179), ады-
гэ тхакIуэ Теунэ Хьэчим илъэс 80 зэрырикъуар адыгэбзэкIэ 
ирагъэкIуэкIакъым, щIэсхэр адыгэми, Хьэх Сэфарбий гу 
лъетэр – «Адыгэбзэр къалъащхьэм дахуащ… адыгэбзэкIэ 
упсалъи хъунущ» жыхуаIами арэзы къищIыркъым – «Уи 
бзэкIэ упсэлъэн щхьэкIэ хуитыныгъэ ущIэлъэIун хуей» (н. 
181). Адыгэбзэр Iумпэм зыщI гуэр тхакIуэм ауан ещIыр зыри 
зыхужимыIэ диалог цIыкIукIэ:

− Дауэ фыщыт?
− Спасибо, хорошо.
− Фи адэм дыхуейт…
− Перезвоните!86

Философиери гушыIэри щызэхэпхъащ Сэфэрбий и 
нэгъуэщI диалог, езым зыхужиIэжыр къызэгъэлъагъуэм:

− Сэ сылIэмэ, си кхъащхьэм сын папщIэу упщIэ нагъыщэ 
тебгъэувэныр нэхъ тэмэму къыщIэкIынущ…

− ЛIо, щхьэ сылIа жыхуэпIэ?
− Хьэуэ. Щхьэ сыпсэуа?87

ГушыIэ щIэлъщ нэгъуэщI рассказ цIыкIум къыщыIуэтами, 
цIыхухэр персонаж зи гугъу ищIым къыхуопсалъэр, и нэр 
зэвти, и плIэ Iушэти, и нэкIур дахэкъыми… жари, ар езым 
и лажьэ  хуэдэу. ИкIэм деж жэуап иретыр: «ЗэщIэфкъуэ фи 
жьэр – сыкъэзыгъэщIам нэхърэ фэ фынэхъ Iэзэкъым, мы ду-
нейр сэ схуэдэ хуэмеямэ сыкъытригъэхьэнтэкъым!»88

Сюжет цIыкIу дыдэм Хьэхым гупсысэ узэмыжьа къыхих 
хабзэщ. Апхуэдэщ рассказ «Зы бзуужь цIыкIу» жыхуиIэр. 
Бзу цIыкIур шэд ятIэм хэхуауэ къыхэкIыжыфыртэкъым, 
кIакIэт. Ар джэдум блэкIрэ пэт зэхихащ, къыхилъэфри иш-

хащ. ТхакIуэм мы Iуэхум дерситI къыхэхын хуейуэ къегъэув: 
«ЯтIэм ухэлъу ущIэкIэкIэн щыIэкъым. Уи мыгугъэ ятIэм ухэ-
хуамэ, абы укъыхэзыхыж псоми уифI зэрахуэу»89.

Адыгэ литературэм гъунэжу хэтщ зи къэшэгъуэ блэзыгъэкIа 
щIалэжьхэм я образыр. Хьэх Сэфарбий и гушыIэхэм 
ущрохьэлIэ апхуэдэ зым. Апхуэдэ зы щIалэжь автобусым 
итщ. Пэмыжыжьэу щысщ хъыджэбз щIалэ дыдэ дахэкIей. 
ЩIалэжьым и нэр «IэщIэкIауэ» йоплъ тхьэIухудым, адрейми 
гу къылъетэри, емыкIу къихьыну къыщохъури къыщолъэ-
тыр адыгагъэ зрихьэну. Нэхъыжьыр игъэтIысыну: «КъакIуэ, 
мыбдежым тIыс»… ЩIалэм и жэуапым щIагъыбзэ хэлъщ 
«Щыс, щыс тхьэм щхьэкIэ, укъэмытэдж… Аратэкъым сэ уэ 
сыныщIоплъыр»90.

ГушыIэмрэ ауанымрэ теухуа тхылъ щхьэхуэ 
къыдагъэкIахэщ Мысачэ Петр (1930–1988, «Гъуэгуанэ» − 1965), 
Мэзыхьэ Борис (1940 гъ.къ., «Жэщ закъуэрэ гъащIэ псомрэ – 
2003), Жылауэ Нурбий (1931–2004, «сатыр пIаскIуэхэр» – 
1965, «Дизкъуажэ» – 1976, «Дизкъуажэ къуажэхэр къекIухь – 
1983, «Дизкъуажэрэ Хъуэжэрэ» – 2001), Джэтокъуэ Юрэ 
(«Аркъэн» – 2001), Кумыщ Абдул («НэхъыфIыжкIэ дызэху-
зэ» – 1997), нэгъуэщIхэми.

ГушыIэхэмрэ ауанхэмрэ хуэхэхауэ тхылъ щхьэхуэ 
къыдамыгъэкIами я рассказхэр газетхэм, «Iуащхьэмахуэ» жур-
налым мызэ-мытIэу къытрадзэ иужьрей лъэхъэнэм тхакIуэ 
зыбжанэм: Елгъэр Кашиф (и тхыгъэхэм ящыщ зыбжанэм 
къыщегъэсэбэп «ЩIакъуэ Мыхьэмэт» псевдонимыр), Нало 
Заур, КIуантIэ Iэзид, ЛIыгъур Чэрим, Iэщыжь Борис сымэ.

Нало Заур (1928–2012) – щIэныгъэлIщ, усакIуэщ тхакIуэщ, 
абы и рассказхэр, новеллэхэр бзэ шэрыуэкIэ тхахэщ, сюжет 
хьэлэмэткIэ узэдахэщ. ГушыIэ рассказхэр щхьэхуэу къат-
щтэмэ, ахэр къанэ имыIэу IуэрыIуатэм къуэпскIэ пыщIащ, 
ахэр нэхъыбэу къызытридзар «Iуащхьэмахуэ» журналырщ. 
Илъэс куэд щIауэ журналым «Хъуэжэ и куэбжэ» жэуэ ру-
брикэ иIэщ ауанымрэ гушыIэмрэ хухэхауэ. Мис абы къы-
техуахэщ Налом и рассказхэу: «Ныр Мызэ и хъыбаритI»91 
(Ныр Мызэ Хэку Зауэшхуэм теухуауэ ягъахъэхэр гъэбэгъуауэ 
жызыIэж, «кIэрезгъасхьэ» персонажу хэтщ тхакIуэм и рассказ 
зыбжанэм), «Ныр Мызэ и хъыбарищ»92 «БетIрожь Хьэмел и 
хъыбаритI»93, «Нэвагъуэ»94, «ХьэзрэIил и хъыбаритI»95.

ЦIыху къызэрыгуэкIхэм яку къыдыхьэ гушыIэ Iуэхугъуэхэм 
теухуащ КIуантIэ Iэзид (1930–2008) и гушыIэ рассказ зы-
бжанэ: «Баз»96, «Модэр дэни щынэсым деж»97. «Баз» жыхуиIэм 
щхьэлтет Щыхьымрэ хъарбыз хадэм и хъумакIуэ Темыррэ баз 
щIызэпихьам и гугъу щещIыр тхакIуэм. Щыхьым гушыIэрейт, 
хъуэрыбзэ Iурылът, хъыбар гъэщIэгъуэнхэр къыдекIуэкIырт. 
Темыр цIыху ткIийт. Щыхьым зы махуэ гуэрым, хъарбызым и 
фIыгъуэ зэману Темыр деж макIуэ губгъуэм зы къэпи иIыгъыу. 
Абы зы хъарбыз нэхъ къримытынуи и щхьэ къихьэхакъым 
(езыри имычэзууэ хуэхьэжэт, фIыуэ зэхущытхэт лIитIри). Те-
мыр гуапэу къыIуощIэр, зы хъарбыз зэдашхыр, ауэ зы хъар-
быз фIэкIа къызэрыримытынур зэуэ къыжреIэр. Щыхьым 
ар и жагъуэ мэхъур, ауэ баз пихьэну къегъэувыр: «Апхуэдэ-
мэ, уи хъарбызри уеблэмэ уи гъуэншэджри здыгъунущ», ар 
схузэфIэмыкIмэ илъэс псокIэ пщIэншэу сыпхуэхьэжэнщ, Iэни 
пхутезгъэувэнщ, ауэ уи гъуэншэджыр къэздыгъумэ хъарбыз 
гулъэ нысхубгъашэ». Арэзыуэ баз зэпохьэр. Мыхьэмэт къа-
мыл баш гъумыфI къыпеупщI, и кумылэр кърех, фошыгъу 
ирекIутэри и зы кIапэр егъэбыдэ, хъумпIэцIэдж къандзэгум 
хелъхьэри, хъумпIэцIэджыр из мэхъур. Къамылыр иIыгъыу 
хадэм макIуэр. Жей Iувым хэт Щыхьым и гъуэншэдж лъапэм 
иреутIыпщхьэри, зегъэпщкIур. ХъумпIэцIэджыр едзакъэу 
щIадзэр. Жейбащхъуэм и гъуэншэджыр щехри лъэныкъуэкIэ 
Iуедз. Темыр къуагъым къыкъуокIыр, гъуэншэджыр къещ-
тэри, и ныбжьэгъур къегъэушыр. Базыр апхуэдэу къехьыр. 
ЕтIуанэ пщыхьэщхьэм зыгу из хъарбыз хуешэр и ныбжьэ-
гъум, езыри къагъэхьэщIэр, а хъыбарыр къуажэм хоIуэр, кол-
хоз унафэщIми «уз къретыр» Темыр нэпсеигъэм текIуэдам.

Къэралым щекIуэкI мылъку зэбгырыпхъуэкIэм теухуащ 
ЛIыгъур Чэрим и рассказ «Чубайс къигъэпцIа Угъурлы-
жьыр»98, адрей рассказри («Здравья желаю, товарищ»)99 зы-
теухуар ГАИ-м и лэжьакIуэ мыхъумыщIэрщ (къагъэувыIауэ 
«ахъшэ къызытраудыну хэтыр депутату къыщIокIыр, корей 
къафIэщIари адыгэбзэ къабзэкIэ къошхыдэр. Я щэхухэр на-
хуэ мэхъур).

Елгъэр Кашиф нэхъ гуащIафIэ адыгэ тхакIуэхэм ящыщщ, 
журналист Iэзэщ. ГушыIэрэ ауанрэ щытепщэу Кашиф 
иужьрей илъэсхэм итхащ рассказ зыбжанэ «Ахъшэ доху-
тыр», «ХьэщIэшхуэм дызэригъэтхъэпар», «Хъуэхъу кIыхь», 



90

нэгъуэщIхэри. ГъэщIэгъуэнщ «Ахъшэ дохутырым»100 (мы 
рассказыр Елгъэр Кашиф къытридзащ «ЩIакъуэ Мыхьэ-
мэт» псевдонимкIэ) и сюжетыр. Iуэхур щекIуэкIыр ди бэзэ-
рырщ. Исуф (аращ хъыбарыр зыIуэтэжыр) и къуажэгъу, и 
цIыхугъэ гуэрым ахъшэ куэд щIыхуэу Iехыр, зэман докIри 
щIыхуэр хъуржынышхуэм илъыу къехьыжыр коньяк 
лъапIэрэ кIэнфет гурыхьрэ и гъусэу, ауэ хуетIысэхыркъым. 
А щIалэмрэ и щхьэгъусэмрэ игъэхьэщIэн мураду Исуф бэ-
зэрым тохьэр «ахъшэ къэп» иIыгъыу, Iэнэм телъын зыгуэр-
хэр къищэхуну. Бэзэрым ар хуозэр псоми я чэнджэщэгъу 
цIыхубз «НинушэкIэ» зэджэм. Абы къищIэрт цIыхухэм 
зэIэпах ахъшэхэр пэжрэ нэпцIрэ (Iэпэм щIигъэкIырт, ды-
гъэм хуигъазэти IэдакъэжьауэкIэ еплъырт). Исуф цIыхубзым 
дахэу догушыIэри къещIэр – ар зэрыахъшэ дохутырыр, ахъ-
шэр узыншэрэ сымаджэрэ зэрызэхигъэкIыр. И Iэмалхэр 
къыжриIэркъым, «дохутыр щэхуу» къелъытэри, ахъшэ къэпыр 
цIыхубзым и пащхьэм ирегъэувэри хъуэрыбзэкIэ гурегъаIуэр 
фIыщIапщIэ гуэри зэримытынур. «Нинуши» къыдогушыIэр: 
«Дохутыр ахъшэ зыфIэмыфI щыIэ?» − жери. ЦIыхубз 
гушыIэрейм ахъшэ къомыр щIепщыкIри псори узыншэу 
къелъытэр зы сом мин зытет закъуэм къинэмыщIкIэ. Исуф  
иужьрей махуэ гуэрым банкым ехьри, ар пэжу къыщIокIыр, 
бэзэрым егъэзэжри IэфIыкIэ сыт фIыщIащIэу хуехьыр «Ни-
нушэм», зэрыIэзэм щхьэкIэ щытхъу псалъи жреIэр  цIыхухэм 
я пащхьэм деж. А махуэм щыщIэдзауэ  Исуф къещIэр – 
цIыху дохутырхэм, Iэщ дохутырхэм хуэдэу «ахъшэ дохутыр» 
зэрыщыIэр.

Хьэлэмэту, Iэзагъэ хэлъу, хъуэхъу кIыхьыIуэ ерыскъы Iэнэм 
деж щыжызыIэхэм ящыщ гуэрым и образыр къыщегъэлъагъуэ 
«Хъуэхъу кIыхь» зыфIища Елгъэрым и рассказым. Мысхьуд 
хъуэхъуэн кIыхьым и мызакъуэу, хэт сыфIефэн, сыфIешхэн 
жиIэу къикIухьырт. ЦIыхухэр укIытэрти ягъэхьэщIэрт, яшэ-
чырт, куэд щIауэ яужэгъуами. Нысэ къыздаша унагъуэ гуэрым 
хъуэхъуакIуэ къахуэкIуэри, Мысхьуд «итIысыкIри» бысымыр 
псалъэ фэрыщIым иригъэукIащ. Зэман дэкIри абы къытри-
гъэзауэ щилъагъум, фыз къэзыша щIалэр хьилагъ хуекIуащ: 
ар нэщхъейуэ пщIантIэм дэуващ. Нысэм щхьэкIэ хъуэхъуэн 
зи мурадым жриIащ нысэр зэрикIыжар. Абдежми Мысхьуд 
хэкIыпIэ къигъуэтащ: «Уэлэхьи, абы сызэреплъыу цIыху

зэрымыхъунур си псэм ищIатэм. А бзаджэнаджэр фхэкIыжу 
унэм исхэм фи лъакъуэм банэр зэрыхэхужам щхьэкIэ зы
хъуэхъу псалъэ жызмыIауэ…» щIалэм и адэми къыщIэупщIащ. 
Абы къыгурыIуащ нысэ къыщаша къудейм апхуэдиз хъуэхъу 
щыжиIакIэ, «я лъакъуэм банэ зэрыхэхужам» абы къихъуэхъу-
нум ущIэмыупщIэ»101.

Ауанымрэ гушыIэмрэ теухуа прозэм увыпIэ щхьэхуэ щеу-
быдыр IутIыж Борис и «Гуащэпэж»102 зыфIища произведение 
гъэщIэгъуэн дыдэр. Мыбы и жанрыр повестым ещхьщ, коме-
диеми трагедиеми уезыгъэгупсыс Iыхьэу зэхэтщ. ГушыIэр 
ебэкIыу къыщIэкIынщи, мы дызытепсэлъыхьхэм яхэту анализ 
щIын хуейуэ къыдолъытэр. ЗанщIэу жытIэнщи, и композицэ 
зэхэгъэувэкIэкIи мыбы хуэдэ ди литературэм иIакъым. Iуэху 
екIуэкIхэр къэзыIуатэр сымаджэщым щIэлъ авторырщ. Абы 
и псалъэгъур … «Гуащэпэж» зыфIища псэхэхырщ. А тIум я 
кум щекIуэкI псалъэмакъыр Iыхьэ-Iыхьэурэ, темэ зыбжанэкIэ 
гуэшауэ кIуэцIрокI повестым (апхуэдэ жанрыр нэхъ хуэкIуэу 
къыщIэкIынщ, пыухыкIауэ зыгуэрым къытеувыIэну езы 
IутIыжыр темыгушхуами).

Псэхэхыр Хьэршым къокIри сымаджэм деж къокIуэ, и 
Iэр къыхуещI, къоджэ, къоупщI къицIыхурэ къимыцIыхурэ. 
Сымаджэм жэуап ирет: «Къеблагъэ! «Си цIэр пщIэрэ?» − 
жыпIа? ПфIэзыщар сэра хуэдэ, сощIэ, уэлэхьи. Ауэ. «ды-
дыд!» сэ апхуэдизкIэ сыщомэхъашэ а уэ къыпфIаща цIэми, 
цIэфIэщ джанэ къыспумыубыдынумэ, сеуэнурэ нэгъуэщI цIэ 
пфIэсщынут. ПфIэсщынури? Гуащэпэж! КIыфIыгъэм дыхэ-
зышэж Гуащэпэж…» И пэ дыдэм щегъэжьауэ тхакIуэм мы 
сюжет гуузым зрегъэужь гушыIэ хьэлэмэт щIэлъу.

Псом япэу сымаджэм Гуащэпэж и теплъэр къыщеIуатэ «Пу-
пу-пу» зыфIища Iыхьэ цIыкIум. Абы егъэщIагъуэ цIыхухэм 
а Гуащэпэж ажалыфэ щIраплъыр. Ар «куэпэч нэщIэпкIэм» 
ирегъэщхь: «Фыкъысхуеплъыт, кхъа, мыбы: и нэхэр нэпIытIщ, 
и Iупэхэр фопIытIщ, теппIытIэмэ, мэгуэ-мэгуэ, фомрэ шэм-
рэ къыщIэмыувэну зы IэпапIэ иIэкъым: пу-пу-пу!!!». Сыма-
джэм (абы Гуащэпэж къыфIищащ «Хьэжмухьэмэд») «дуней 
нэпцIым» щигъэщIар, щилэжьар «инвентаризацэ» хуещI 
хьэщIэ къэкIуам. Ар къыщIедзэ «Си хьэрискхъуэрисхэр» 
IыхьэмкIэ. КъыкIэлъыкIуэ Iыхьэм, «Хьэл мыгъуэ» зыфIищам, 
IутIыжым гушыIэшхуэ щIэлъу и гугъу щещI тхакIуэ IэщIагъэр  

«хьэл мыгъуэ» зэрыхуэхъуам. А IэщIагъэм фэ щIагъуэ зэры-
рамыплъыжым, фейдэ къызэрыпымыкIым…

Авторыр Гуащэпэж гуроIуэ «дуней пэжым» ишэжын 
ипэкIэ хуиIуэтэнухэм мыпIащIэу къедэIуэну, ахэр иухыху е иу-
жэгъуху къежьэну. Хъыбархэр «Бисмилахьи» жеIэри кърегъа-
жьэ, ауэ йоупщI: парт щыIэ а дуней пэжым? ЕгъэщIагъуэ хьэ-
дрыхэ парт зэрыщымыIэр…103

Дуней нэпцIым щыIа, щыIэну партхэм я хъыбар хьэлэмэт-
хэр Псэхэхым хуиIуэтэн ипэ къихуэу, езы Хьэжмухьэмэд (аращ 
авторым Псэхэхыр къызэреджэр) езым теухуа, къыщалъхуа, 
илэжьа, хэкум хуищIахэм гушыIэ хэлъу хутопсэлъыхьыр. И 
лъэпкъым хуищIэну хузэфIэкIар бын зыбжанэ зэригъуэтарщ, 
ари фIэмащIэкъым, «а Iуэхур бдэзыIыгъыну зы фыз закъуэ 
фIэкIа уимыIэрэ лэжьапщIэм я нэхъ гъурым утесмэ».

ГъэщIэгъуэнщ пасэм щыIа парт закъуэм теухуа хъыбархэу 
«Къулыкъу дэвай», «ЩIалэ сабыр», «ЕпцIыжакIуэ», «Чэми-
сар», «АдэцIэхъуэж», «ЛIы зэраукI щэху», «Жэщ собранэхэр», 
«Партым и хьэтыркIэ» зыфIищахэр. Зы зэман щыIащ Комму-
нист Партым ухыхьэныр гугъу хъуауэ, а лъэхъэнэм Хьэжу-
мар гуэр къуажэм дэст, «тIыгурывэ», «хьэрэмыжь» хужаIэу. 
IутIыжым абы и образыр къыщегъэлъагъуэр япэрей хъыба-
рым. Хьэжумар яхуэлажьэтэкъым, уэгъуи чыхуи хэзагъэр-
тэкъым, уеблэмэ а ди тхыдэм IейкIэ къыхэна бригадир залым-
хэри къыпэлъэщыртэкъым. «Сэбэпыншэ дыдэу» унэм дэсауэ 
хужыпIэ хъунутэкъым Хьэжумар, абы «и хьэрэчэт лъэпкъ 
хэмылъу фыз Iэхулъэху цIыкIу къыхуашащ, сабий зыщыплI 
пщIантIэм къыдигъэуващ: пэщхъыныхъурэ нэхъурей защIэу 
Iэ пIащэ-лъэ пIащэхэрэ натIэщIэплъ хъужахэу, кIуэаракъэ, 
псори Хьэжумар пыдзахуэт»104.

Зы махуэ гуэрым Хьэжумар хьэмфIанэ къищтэри губгъуэм 
дэкIащ пщIакIуэ. Псоми ягъэщIэгъуащ, бригадирми зыхуей 
дыдэ хьэсэр къыхихыну хуит къищIащ, ауэ езым къищтар нэхъ 
пщIэгъуей дыдэ гъуэгубгъу псоми зызыщадзейрщ. КъэувыIэ 
имыIэу пщIэт, гурыщхъуэ хуащIырт мыкъабзэу Iуэхур илэжьыу, 
ауэ къапщытати, и хьэсэхэр къабзэт. Хьэжумар и лэжьэкIэр 
ягъэвууэ хуежьащ, радиори газетхэри тепсэлъыхьырт, Гене-
ральнэм хужаIэмрэ Хьэжумар и щытхъухэмрэ зэхэзэрыхьат. 
Гу къылъатэри, Хьэжумар КПСС, псори зыщIэхъуэпсым, 
хагъэхьэр, ауэ… махуитхукIэ лэжьапIэ дэкIыжкъым, унэм 

щIэсхэми зэрепсалъэр ихъуэжащ, галстук дэлъыу щIэсщ, фы-
зым щепсалъэкIи урысыбзэ гуэрхэри къыхохуэр. АпхуэдизкIэ 
прессэм Хьэжумар и щытхъур яIэтащи, колхоз тхьэмадэ-
ри, бригадирри, парткомри мэшынэр звено пашэ ящIам 
къыщIэупщIэн. Щымыхъужым езы Хьэжумар макIуэр колхоз 
тхьэмадэм деж, парткомри къырегъаджри, гуащIэу йопсалъэр: 
ахэр зыхуейм хуейкъэ Хьэжумар, аракъэ партым щIыхыхьар? 
Къулыкъу къызэфт, жи. Апхуэдэу зы къулыкъу гуэр къыхуа-
гъуэтащ, адэкIэ драгъэкIуэтейурэ хъуащ бригадир, партком. 
КърешхэкI колхозыр, я Iыхьэ яшхыр и бын къыдэкIуэтеями…

Гуащэпэж гъэщIэгъуэн къыщыхъуащ имыщIэ «дуней 
нэпцIым» щекIуэкI Iуэхухэр. Абы къыхэкIкIэ Хьэжмухьэмэд 
къегъэгугъэр къыкIэлъыкIуэ зэIущIэм партым яхухэмыхьа гуэ-
рым и хъыбар хьэлэмэт Гуащэпэж хуиIуэтэну.

КъыкIэлъыкIуэ хъыбарыр («ЩIалэ сабыр», «СабырщIэгъей», 
«ЖагъуэгъугъэгуфIэ IэнатIэ», «ЕпцIыжакIуэ») теухуащ пар-
тым гуащIэрыпсэу нэхъыбэ хэгъэхьэн хуейуэ къэрал уна-
фэ къыщыщта зэманым. КъулыкъущIэхэмрэ интеллиген-
цэмрэ куэдыIуэ щыхъуат партым. Къуажэм я председатель, 
«тхьэ пэлъытэу» къалъытэ Выпщэ Мухьэжид (IутIыжым хаб-
зэ хуэхъуащ и персонажхэм зыгуэр къызэрыкI цIэ, унэцIэ 
яфIищу. «Выпщэ» псалъэм мыбы и хьэл къегъэлъагъуэр) му-
рад ещIыр и шофер Аулэдин хуэупсэу партым хигъэхьэну. 
Выпщэм колхозыр ишхырт, абы и «шхалъэм» къыдэнэхэм 
хэпсэукIырт и шофер дзыхь зыхуищIри. Шофер угъурлым 
къыхуищIэ Iуэхугъуэхэм пэкIуэ хьисэпу (зыри темыкIуадэу) 
Аулэдин партымкIэ игъэгуфIэну жреIэ, ауэ Аулэдин мэгуза-
вэ: «Дауэ уэ узыхэт партым сыхыхьэн?» Жэуапыр хьэзырт: «А 
партым Ленин хэтщ». Аулэдин нэхъри мэгузавэр… ПсомкIи 
Аулэдинрэ Мухьэжидрэ зэгуроIуэр, председателыр Iуэхур 
зэфIэзыгъэкIхэм йопсалъэр.

Хъарзынэу ежьа Iуэху дахэр къызэпоудыр. Председа-
телым и фыз дахэшхуэ Тосэ (абы ищIэрт и щхьэгъусэм 
къызэрикIухьыр) Аулэдин «нэ кърещри» а тIум я Iуэхур «жы-
жьэ зэрынэсар» Мухьэжид къещIэри, и маршынэм кърехуж-
ри зы маршынэ чэтэныщхьэ къутэрей гуэрым къонэр, хъер 
лъэпкъи илъагъужкъым. Мухьэжид къехъулIар хэIущIыIу 
ищIатэкъым, езы Аулэдин партым лъакъуэ лъэныкъуэкIэ гъэ 
кIуам хагъэхьат – ар кандидат хъуат. Партым пыщIа Iуэхухэм 

къикIуэт хэлътэкъыми, ар парторгым иреджэр партым хагъэ-
хьэну, ауэ Аулэдин идэркъым.

Аулэдин яхухыхьэн идэркъым. IутIыж Борис гушыIэшхуэ 
хэлъу къретхэкI колхозри, районри, партлэжьакIуэхэри зэ-
рыгужьеяхэр, ахэр щошынэр Аулэдин партым яхухэмы-
хьэмэ «ищхьэ дыдэм» къыхужаIэнум. Аулэдин и Iыхьлыхэр 
ирагъэлъэIур. МылицэкIэ къашэр, ягъэшынэр, парт собра-
нэм «епцIыжакIуэ» къыфIащыр, ауэ яхуикIуэткъым. Парт-
боссыр къолъэIур: «Хьэтыр гуэр уиIэмэ, щIалэ, республикэм 
дыхыумыгъаIуэу, уэри уи бынхэми игъащIэкIэ бжьыгъэу 
фтелъын Iей зытумыгъэIукIыу, мы ди партым къыхыхьэ, 
ухущIезгъэгъуэжынкъым»105. Аулэдин а псалъэхэм щабэ 
къещIыр, арэзы техъуэну жеIэр, ауэ езыр зыхуей гуэрхэр 
щыIэщи, ахэр яжреIэр, зэуэ къынагъэса колхоз тхьэмадэр, пар-
торгыр зопсалъэ, боссыр щысу. Абы упщIэ ярет: «Партым хэ-
тыр къэралым едыгъуэ хъуну?» Щыри я фэм ипщIэнтIыхьат, 
ахэм ящIар ящIэжырт, ауэ партым хэтыр дыгъуэу зэрымыхъу-
нур зыжьэу жаIащ. Аулэдин «колхоз дыщэм емыдыгъуэмэ, и 
быниблыр зэримыпIыфынур, абы зэредыгъуэр, дяпэкIи зэре-
дыгъуэнур» щхьэихауэ ягуригъэIуащ. Апхуэдэу щыщыткIэ, 
«партым и напэ къабзэр» имыгъэуфIеймэ нэхъыфIщ. Ар-
мырамэ, унафэщIищым я Iэ щIэдзауэ «спрафкIэ» къратын 
хуейщ мыр иту: «Нобэ, 1962 гъэм, июлым и 5-м щыщIэдзауэ 
Лъэкъыщокъуэ Аулэдин хуит дощI игу къыпылъэдэхункIэ 
колохозым едыгъуэнуи ди Компарт дыщэми хэтынуи»106. 
Иужьрей псалъэхэм къигъэгубжьа унафэщIищыр гуэуащ: 
«ЩIэ-ээ-экI!» Мис апхуэдэу Аулэдин КПСС-ми хэнащ. Ма-
хуэ псом лэжьа нэужь укIытапэурэ колхозым къыфIадыгъу 
тIэкIухэмкIэ и быниблыр къэралым хуипIащ «лэжьакIуэ икIи 
дыгъуакIуэ псэемыблэж Лъэкъыцокъуэ Аулэдин».

IутIыжым къигъэлъагъуэ Iуэхухэри ахэр къызэригъэлъагъуэ 
Iэмалхэри (эпитетхэр, зэгъэпщэныгъэхэр, егъэлеиныгъэхэр, 
стиль хэIэтыкIахэр) хуэунэтIащ гушыIэмрэ ауанымрэ гъэбэгъуэ-
ным. Гуащэпэж авторым (Iуэху къекIуэкIхэр къызыбгъэдэкI 
персонажым) хуиIуатэ хъыбар къэскIэ рассказ щхьэхуэу къэп-
лъытэ хъунущ, абыхэм щхьэж къэс я сюжет хьэлэмэт яIэжщ, 
персонаж гукъинэжи хэтщ. Апхуэдэщ къыкIэлъыкIуэ хъыбар 
«Чэмисар» жыхуиIэр, ауэ мыр фрагмент цIыкIу зыбжанэуи зэ-
хэгъэуващ. Мыхэр партым и темэм пызыщэщ.

КъуажэкIэм щыпсэут «Чэмисар» зыфIаща лIы гуэр, ар 
псоми щэхуу яубырт (Коммиссархэр нахуэу ауан пщIымэ 
ущагъэтIыс зэман щыIащ). Абы и теплъэр тхакIуэм мыпхуэ-
дэу ди пащхьэ кърегъэувэр: «…и нэщхъыр зэхэукIа зэпыту, 
дамэтелъ ятелърэ мундирхэр ящыкъузауэ къэзыкIухь чэ-
миссархэм ещхьу, мащIэу зигъэдамэдурэ тIэкIуи зигъэлъабэ
къуэхъуу къикIухьырт». И лъым хэту къыщIэкIынти, нэхъыщ-
хьэ хуэзакъэ, – «сархъэщ» жэуэ и бгыр къызэфIэщIэрт, цIыху 
къызэрыгуэкIхэм щахэткIэ, − захуигъэкът. ЗэрыцIыкIурэ 
Комиссар щIэхъуэпсырт партым хэтыну. Дунейм щекIуэкI 
насып Iэджэми хэнт ар коммунистхэм, къулыкъущIэхэм 
къакIэлъижыхьурэ. Комиссар гу къылъатэри партым хагъэ-
хьэну хуожьэр, ауэ Iуэхум щытепсэлъыхьым зыгуэрым 
къыщIегъэщыр абы и адэм и цIэр «Пщыгъэунэу» зэрыщытар. 
Апхуэдэ адэцIэ уиIэу компартым ухагъэхьэнт? Партым куэд-
рэ хэта Хьэжмудар къыхелъхьэр Чэмисар и адэм цIэ лейуэ иIа 
«Мэлыщхьэдыгъу» жэуэ пагъэувэну, ауэ ар парторгым игу 
ирихьыркъым. ИкIэм-икIэжым «Пщыгъэунэр» зэрахъуэкI 
«ПщыгъэунэхъукIэ». И адэцIэр зэрахъуэкIа къудейуэ, аргуэ-
ру «лIы зэраукI щэхур къыкъуокIыр Комисcарым. «Хьэжьо-
къуэ Берд зэрипхъум щхьэкIэ псори зыфIэлIыкI ХьэтIимэту 
Хьэмышхкъупщхьэ хъужым» утыкум кърелъхьэр Комиса-
рым ядэм Котляревскэ вокзалым деж бэджэнду харчевнэ 
зэриIыгъар, щхьэлышхуэ зэриIар, тыкуэнышхуэ зэригъэлэ-
жьар. Кулакым и къуэт Чэмисар.

Чэмисар «зыгъэлъэпэрэпа», имыцIыхуж и адэр пщIыхьэ-
пIэкIэ илъагъуу щIедзэр. ПщIыхьэпIэкIэ «жэщ собранэ 
ещIри», ар утыкум кърешэр, гуащIэу йопсалъэр, егъэкъуан-
шэр «Пщыгъэунэ» цIэр зэрыфIащам щхьэкIэ (Адэм зыри 
къеупщIатэкъым цIэ фIащынымкIэ).

Зэ щхьэкIэ партым хыхьэныр къемыхъулIами, Чэмисар 
хэкIыпIэ мэлъыхъуэр. Районым и унафэщIыр Хьэбатыр 
Матутэвич (ар езыгъэгъэувар и щыкъу адэ Хьэжкъасымдо-
тэ псоми я «дирижерт»). Абы IыхьлыгъэкIи благъагъэкIи 
бгъэдыхьэкIэ къыхуэгъуэтыртэкъым. IутIыж Борис гушыIэ 
ин хэлъу адэкIэ къегъэлъагъуэр адыгэм я IуэхузехьэкIэм зэ-
ранышхуэ къыхуэзыхь «зэIыхьлы-зэблагъэм» мыхьэнэшхуэ 
зэрыхуащIым и щапхъэу Чэмисар и образыр. Хьэжкъасым-
дотэ Бэракъзехьэ къуажэм къыщымынэу район псом сэбэп 

къызыпыкI къулыкъузехьэхэр зэрипхат благъагъэкIэ. Абы 
Iыхьлыуи Iэулэдуи иIэ хъыджэбзхэри пхъужьхэри зэбгра-
шат, ауэ зы закъуэ къэнат шхужьыгуэу, и ныбжь фIэкIауэ, 
«шыуан фIыцIэр и щIыфэу» − ар Барбаринэт. НэгъуэщI 
лъэпкъ щимыгъуэтым, езым нэхърэ нэхъыжь, лъагъуныгъэ 
щыгъэтауэ, лъагъугъуей цIыхубзыр къешэр, икIи и Iуэхухэр 
нэхъыфI мэхъур: и дзапэфIанитI хаудауэ щытахэм и пIэкIэ 
щыкъум дыщэдзэ хуIуагъэувэр, счетоводу щытар бухгалтер 
ящI, «Волгэ» тIорысэжьыфIи ирагъэтIысхьэр. «ЦIэрэ щхьэрэ 
зиIэ» малъхъэр партым хигъэхьэну иужь йохьэр Хьэжкъа-
сымдотэ. Япэрей собранэм деж Чэмисар зэран къыхуэхъуа 
Хьэмышхкъупщхьэжьыр санаторэ кIуауэ трагъахуэри, сэбра-
нэ зэхуашэс Чэмисар и телъхьэхэм. Абы ипэ къихуэу парт-
бюром «Комиссар Пшигаунахович рекомендацэ хуатх. Со-
бранэр зэхэтIысхьа къудейуэ аргуэру Чэмисар етIуанэ удын 
къытохуэ – санаторэм щыIэ я гугъэр къыщIохьэри къыжреIэ: 
«Парт собранэ лъагэм привет! … Зэнзэныпсу къабзэ ди пар-
тым зыкIи хуэмыфащэу трагъэхьауэ щыта Хьэжьвакъэжьышх 
Хьэжбатыр Матутовичыр трагъэкIащ. Ура, товарищи!..»107.

Псоми «щIагъэлъэлъыр» къулыкъум трахуар. Чэмисар 
къомэх, мэджалэр. ЦIыхухэр зэбгрокIыжыр. Чэмисар унэр 
зылъэсыр бгъэдэтщ, псы трекIэри, зыкърегъэщIэжыр. Парт-
билет плъыжьыр иIыгъыу зыхуэкIуэжыну игугъа, иджы «ахъ-
шэ мыкIуэду къыIэщIэна» Барбаринэ игу къызэрыкIыу ар-
гуэру мэмэх, зыкъещIэж, и щхьэр унэм нехьэсыж.

Парт зыхэмыхьэфым хуиIэ лъагъуныгъэр нэхъри 
зэщIоплъэр. Чэмисар пщIыхьэпIэкIэ «жэщ собранэ» ири-
гъэкIуэкIыу щIедзэжыр, ауэ иджы зэпсалъэр зэран къыхуэ-
хъуа ХьэтIимэтщ. Абы жреIэр, сыт мыгъуэ уэсщIа, сыт апхуэ-
дизу сыкъыщIомылъагъур? Жэуапу кърет илъагъу мыхъур 
Комисаркъым, атIэ класс къызыхэкIарщ. ГъэщIэгъуэнщ а 
тIум я диалогыр:

− Кулак хуэмэбжьымэу сэ зы налъэ къысхэнакъым, си 
лъэхъуамбэм къыщыщIэдзауэ сыгуащIэрыпсэу зэфэзэщщ.

− УгуащIэрыпсэу зэфэзщмэ, а къулей дыдэ уэр нэхърэ 
нэхъыжьыр къэпшай?!

Губжьи гукъани хэлъу ХьэтIимэт къыжреIэ, езыр ишатэмэ, 
иджы партым къыхэцIыукIыу хэтт. Чэмисар зеумысыжыр ар 
игу къызэрымыкIамкIэ.

ТхакIуэм Iэзагъ хэлъыу аргуэру сюжетыр «еIуантIэр», Чэ-
мисар къешэр «цIыхубз нэщэнэ лъэпкъ» зимыIэ, куэдкIэ 
нэхъыжь Хьэмышхкъупщхьэжь ХьэтIимэт, къыщхьэщыжын 
зимыIэж Барбаринэ ирегъэкIыжри. Чэмисар и Iуэхухэр 
докIуей: ящI бухгалтер, итIанэ «ЩIалэгъуалэр зэмыгупсысып-
хъэ емыгупсысынымкIэ министерствэщIэ» къызэIуахам ми-
нистр къуэдзэ зыхыбл иIэти, абы ящыщ зы ящI, ар ищIыкIэу 
ди бгырыс республикэм къыщыунэхуат гукIи, псэкIи, лыкIи, 
къупщхьэкIи партым хуэпэж коммунист «унагъуэщIэ». Ко-
мисар партым хэтт, и кабинетыр хуитт, стIол щIыхушхуэм 
Маркс, Ленин сымэ я тхылъхэр телът. Зы Iуэху гуэркIэ Маркс 
жиIам къыщIэупщIэм жэуап иритырт: «Маркс и тхылъ зэ-
хуэхьэсахэм и том епщыкIубланэр къапщтэмэ 21-нэ саты-
рым щыщIэдзауэ 37-м нэс итщ а узыщIэупщIам и жэуапыр». 
«ЛъакъуэкIэ къэзыкIухь» энциклопедие жыхуаIэм хуэдэт. Зэ-
рыминистерству карикатурэ сурэту къегъэлъагъуэр тхакIуэм, 
Чэмисари адрейхэми ящIэртэкъым щIэлажьэри ялэжьри.

КъыкIэлъыкIуэ хъыбарыр IутIыжым треухуэр Горба-
чев щытета «зэхъуэкIыныгъэ» лъэхъэныгъэщIэм. Гуащэпэж 
фIэгъэщIэгъуэну йодаIуэр дуней нэпцIым деж зэикI мыкъу-
тэжыну жыхуаIа къэралыгъуэшхуэри партри зэшэзэпIэу зэ-
рылъэлъэжам и хъыбарым. ЦIыхухэм захъуэжащ, партым, 
къэралым и Iужажэу щытахэм фIейр къракIыхырт я блэкIам. 
«ФатIимэт» хъуа ХьэтIимэт зэгуэпт, жэщкIэ дыгъужьым хуэ-
дэу и дзэхэр зэригъэшхырт ахэм щхьэкIэ, ар иризэгуэпт Чэ-
мисар фIыи Iеи къызэрыжьэдэмыкIым. Аурэ фызыр бампIэм 
йолIыкIыр.

ТхакIуэм къегъэлъагъуэр Чэмисар и хьэлым зэрызихъуэ-
жыр, ар митингхэм щIодэIур, къыппкъырохьэр «оппорту-
низм» уз зэрыцIалэр. Партым пу нэлат езыхыжа Саусэлимэт 
митинг гуэрым и партбилетыр щызэфIитхъыжат. Чэмисар 
абы къыщыувыIакъым, ар постамент лъагэм теувэщ, партби-
летым теубжьытхэщ, цIыкIу-цIыкIуу зэфIитхъщ, хыфIидзэри 
теубжьытхэжащ. Чехов и рассказхэм къигъэсэбэп Iэмалхэм 
ещхьу Чэмисар и щытыкIэм зихъуэжырт жылагъуэ Iуэхухэм 
захъуэжыху. Коммунистхэм я Iуэхум тIэкIу зыкъигъэзэжын 
щыхъум, авторым зэритхымкIэ, «Аргуэру укIэзызынумэ, 
къеблагъэ!» ИкIэм-икIэжым Чэмисар бомжхэм яхохьэжыр, 
зэрыжаIэмкIэ «Делэхэм я партым» хыхьэну мурад ещIыр.

Гуащэпэжрэ Хьэжмухьэмэдрэ партым теухуа хъыбархэ-
ри, «Постсовет» ныджэми и гугъу ещIыжри, Хьэжмухьэмэд 
зыщышынэ пIалъэм къыносыр я уэршэрыныр. Абы и щы-
хьэтщ Гуащэпэж пщыхьэщхьэм къызэрыкIуар (ар жэщыбгым 
къакIуэ и хабзэт). ЦIыхум я дежкIэ ухыгъуэр Уэгум щатхауэ 
ЩIылъэм щагъэзащIэ трагедиещ.

Трагедием финал иIэж хабзэщ. Дуней нэпцIыр дуней 
пэжкIэ зырагъэхуэжыну Хьэжмухьэмэд Гуащэпэж зыхуегъа-
зэр хуит ищIыну лъэIу зыбжанэ жиIэну (мыбдежи авторым 
гушыIэ хэлъу дыщIегъур Алыхьым адыгэхэр егъэлеяуэ куэдкIэ 
зэрелъэIур, псом хуэмыдэу ефэ-ешхэ Iэнэм щыпэрыскIэ).

Тхьэшхуэм зэрелъэIум япэ итыр хъуэпсапIэу лъэпкъым 
хуиIэр (ахэр тхакIуэм и тхылъым хэтщ) нахуапIэ хуэхъуну. 
ЕтIуанэу хуейт лъэпкъымрэ и тхыгъэхэмрэ я кум лъагъу-
ныгъэ нэс дилъхьэну, и IэдакъэщIэкIхэр я «пкъынэлъынэхэм» 
нэс къахутэну.

Ещанэр и бын къанэхэм, абы къатепщIыкIыжынухэм те-
ухуа лъэIущ. ИкIэ лъэIур, «гущIагъщIэлъ гупыжыр» уэсят 
нэхъыщхьэу щытщ, а псалъэхэри лъэпкъым, и къуажэм, къэ-
зылъхуахэм яхуэгъэзащ, ахэр IутIыжым зыми химылъхьэ къуа-
жэбгъум деж щыIэ бжьэпэ цIыкIум мывэ трагъэу-
вэну, абы тратхэну жиIа лъэIу псалъэхэщ: «Мы мы-
вэр езыр-езырууэ щащэу сабэ хъужыху щрыреIэ икIи 
ирефIакIуэ адыгэ лъахэр! Иребагъуэ икIи зреузэщI Ады-
гэ лъэпкъым! Иребзэрабзэ хуиту ди адыгэбзэ дахащэр!»108.

Мы уэсятыр ягъэзэщIащ Iутыжыр фIыуэ зылъагъуу ду-
нейм къытенахэм, а Мывэр тетщ Зэрэгъыж IупщIыу ущы-
хэплъэ бжьэпэм. Фэеплъу къэнар абы и закъуэкъым, къэнащ 
итха трагедие, комедие гъуэзэджэхэр, и усэ гукъинэжхэр, и 
новеллэхэр, и сонетхэр, и адыгэ нэпкъыжьэ зиIэ ауан, гушыIэ 
дахэхэр.

Ещанэ Iыхьэ
АУАНЫМРЭ ГУШЫIЭМРЭ ЗИ ЛЪАБЖЬЭ 

КЪЭБЭРДЕЙ-ШЭРДЖЭС ДРАМАТУРГИЕР

Драматургиер литературэм и къудамищ нэхъыщхьэхэм 
ящыщ зыщ. Эпосымрэ лирикэмрэ ефIэкIыу мы дызытепсэ-
лъыхь гушыIэмрэ ауанымрэ хухэхауэ абы ижь-ижьыж 
лъандэрэ къыдогъуэгурыкIуэр комедие жанр щхьэхуэр. 
Литературэм и жанр псоми куэд-мащIэми гушыIэ темэр къы-
щагъэсэбэп хабзэщ, ауэ комедием гушыIэмрэ ауанымрэ и 
лъабжьэ мэхъур, и сюжетыр зытраухуари аращ.

Ди лэжьыгъэм и щIэдзапIэм деж литературэ куэдым ящта 
термин «юмор» жыхуиIэм хуэфащэ адыгэ термин «гушыIэ» пэд-
гъэуващ, «сатирэм» хуэдгъэфэщащ «ауан» псалъэр. Ахэр я мы-
хьэнэкIэ зэхуэдэу къыщIэкIынщ, ауэ «сатирэм» къуэпс нэхъыбэ 
иIэщ «ауаным» нэхърэ. Сатирэм лIэщIыгъуэ куэд щIауэ зыще-
ужь пасэреижь литературэхэу грекхэм, урымхэм, китайхэм, ин-
дусхэм къагъэщIахэм. Уеблэмэ, сатирэм литературэм и къудамэ-
хэм ехьэ-еIэ мыхьэнэ игъуэтауэ хуэзыгъэфащи щыIэщ, абы мы 
жанрым я хьэл-щэнхэм щыщ зыгуэрхэри яубзыхуащ: басням, 
эпиграммэ, памфлетым, езы дыдэ комедием. Адыгэ литературэр 
къызэрыунэхурэ лъэхъэнэшхуэ текIакъым, абы пасэрей комеди-
ем и зэхъуэкIыныгъэхэм яжь къыщIихуакъым. Апхуэдэу щыт-
ми, псалъэ зыбжанэ жытIэнщ комедием теухуауэ.

Пасэ дыдэу, «античнэ» жыхуаIэ литературэр къыщыхъуа, 
зыщиужьа лъэхъэнэм трагедиер жанр «лъагэу» къалъытэрт, 
абы и сюжетыр Iуэхушхуэхэм, тхыдэм, политикэм мыхьэнэш-
хуэ зиIэхэм траухуэрт. Нэхъ иужьыIуэкIэ къэунэхуащ коме-
диер, политикэр ауан щащI «политикэ сатирэ» зыфIащар. 
Комедие жанрыр «лъахъшэу» къызэрыгуэкI Iуэхухэм теухуа-

уэ, гупсысэ ин зыщIэмылъ гушыIэкIэ гъэнщIауэ ялъытэрт.  
Мы зэштегъэууэ щыта, цIыху къызэрыгуэкIхэм щыдыхьэш-
хын къалэныр зыгъэзащIэр трагедием пэжыжьэу, пщIэшхуэ 
хуамыщIыу куэдрэ къекIуэкIащ, уеблэмэ «классицизм» мето-
дыр тепщэу щыщытам и дежи трагедием къыщагъэсэбэп хъуну 
къагъэув псалъэхэр «стиль лъагэу» комедием хуагъэфащэхэр 
нэхъ псалъэ «лъахъшэу» ягуэшырт (Дигу къэдгъэкIыжынщ 
М. Ломоносов и статья «Теория трех штилей» зыфIищар).

Иджырей «литературэщIэ лъэхъэнэ» жыхуаIэм, псом хуэ-
мыдэу иужьрей лIэщIыгъуитIым комедием зиужьащ, абы 
литературэм хуэфащэ щIыпIэ щиубыдащ, жанрым фащэ 
игъуэтахэри зыбжанэ хъуащ: гъащIэм къыщыхъухэм теухуа 
(бытовая комедия), цIыху хьэл-щэнхэр зи лъабжьэ (комедие 
характеров), фарс-комедие, водевиль н.къ. куэд.

Комедием «и адэу» къалъытэр Аристофанщ (446–385 гъгъ. 
ди эрэм и пэкIэ), абы къыщIэнащ комедие 44-рэ. И зэманым 
демократие хьэл гуэрхэр щыIэт, арат гушыIэну Iэмал къе-
зытыр. Комедием и зыужьыныгъэр демократием и зыужьы-
ныгъэм епхащ, ауэ сыт хуэдэ зэмани дыхьэшхэн пщIы хъу-
нут цIыхухэр, псом хуэмыдэу къулыкъу зимыIэхэр, цIыху 
къызэрыгуэкIхэр, тхьэмыщкIэхэр. Комедием зэрызиужьыр 
куэдкIэ епхащ демократием къикIуа лъэхъэнэм.

Адыгэхэм пасэ зэманым театр ямыIами, драматурги-
ем пэIэщIэу щытакъым. Абыхэм я къежьапIэ, хэкIыпIэ 
хъуар IуэрыIуатэмрэ а IуэрыIуатэр цIыхубэм яхэзыпщэ 
джэгуакIуэхэмрэщ. ДжэгуакIуэхэр хуэIэижьу щытащ гъуаз-
джэм и лъэныкъуэ куэдым: уэрэд жыIэным, къэфэным, уэ-
рэд усыным, актер Iэмалхэм, н.къ. А псор иужькIэ сэбэп 
хъуащ профессионал литературэ, театр, хореографие диIэ 
хъунымкIэ. ДжэгуакIуэхэм фабгъуэу къагъэсэбэпу щытащ 
гушыIэмрэ ауанымрэ, ахэм хуитыныгъэ яIэт утыкум сыт хуэдэ 
цIыхуи ирехъу, ар мэкъумэшыщIэ е уэркъ, и ныкъусаныгъэ-
хэр утыкум кърилъхьэну, уэрэдым хилъхьэну. Адыгэ хаб-
зэм къихъумэрт джэгуакIуэм и хуитыныгъэри и гъащIэри. 
Адыгэ джэгуакIуэм теухуауэ къэхутэныгъэ щхьэпэхэр зэрыт 
къыдигъэкIащ Нало Заур109.

IуэрыIуатэмрэ адыгэ тхыдэмрэ увыпIэшхуэ щагъуэтащ ди 
драматургием 20–40 гъэхэм. Къэбэрдей-шэрджэс драматур-
гием и япэ лъэбакъуэхэр зычахэм ящыщщ ШэджыхьэщIэ 

Пщыкъан (1879–1937), Тобыл Талъостэн (1879–1956), Нало 
Жансэхъу (1906–1937), АфIэунэ Мухьэмэд (1908–1937), Ту-
бай Мухьэмэд (1919–1973), Акъсырэ Залымхъан (1919–1995), 
КъардэнгъущI Зырамыку (1918–2008), Къардэн Хьэсэмбий 
(1918–1972). Гу лъытапхъэщ мы зи цIэ къитIуахэм комедие 
зытха зэрахэмытам.

Къэбэрдей-шэрджэс литературэм комедие жанрыр къы-
хэзышауэ къэлъытапхъэщ Щхьэгъэпсо Мухьэмэд (1915–
1982, «ТIэмашэ и бынунагъуэр» – 1949), Шортэн Аскэрбий 
(1916–1985, «Мэлыжьыфэм кIэрыщIахэр» – 1957, «Яшэхэмрэ 
къэзышэхэмрэ» – 1968, «Фыз цIыкIу къамэшхуэ»), Къардэн 
Хьэсэмбий (1918–1972, «Насыпыншэм фызитI и натIэщ», «Зэ-
ныбжьэгъуищ» – 1961). Шортэным и комедие «Къашэхэмрэ 
къэзышэхэмрэ» жыхуиIэр ноби Къэбэрдей театрым и репер-
туарым хэтщ. Апхуэдэу щытми, комедие жанрым нэхъри 
зригъэубгъуащ Дудар Хьэутий (1921–1994).

Хьэутий гушыIэмрэ ауанымрэ теухуауэ рассказ куэд итхащ 
(абы я гугъу щытщIащ ищхьэкIэ), мащIэкъым комедиеу итха-
хэри, уеблэмэ водевиль комедие лIэужьыгъуи хилъхьащ абы 
ди литературэм («Нэчыхьытх»). КъиIуапхъэщ мыхэр: «Фыз 
Iэзэ», «Нэчыхьытх», «Мыдэф и мастэ», «Ди ауанхэр», «Хьэлэ-
лыжьрэ Хьэрэмыжьрэ», «Ди министр малъхъэр», «Жэщтеуэ-
хэр», «Щхьэгъусэ нэпсей», «Щауэхэр», «КъуийцIыкIу». Дудар 
Хьэутий и пьесэхэр «Iуащхьэмахуэ» журналым къытрадзэрт, 
ахэр иту тхылъ щхьэхуэхэуи къыдэкIащ 1974 гъэм110.

Хьэутий и япэрей гушыIэ комедие «Нэчыхьытхыр» 
ЩакIуэ М. къелъытэр водевиль фащэм иту111. Мы комеди-
ер щатха зэманым драматургым къищта темэм цIыху куэд 
тепсэлъыхьырт, иригузавэрт. ЩIалэм фыз къыщишэкIэ уасэ 
итын зэрыхуей хабзэжьым цIыхубзыр игъэпуду къэзылъы-
тэр куэд хъуат. А проблемэр гушыIэрэ ауанрэкIэ гъэнщIауэ 
щызэфIихащ Дудар Хьэутий и комедием. Персонаж куэд хэт-
къым пьесэм, сюжетыр епхащ фIыуэ зэрылъагъу Мэжидрэ 
Налжанрэ. А тIум я насыпым зэран хуохъур Налжан зыпIыжа 
Мэхьмуд былымаблэу зэрыщытыр. Мэхьмуд хэтщ Налжан 
мылъку зиIэ Къанщауэ иригъэшэну. Къанщауэ сондэджэр 
щхьэхуещэщ. И ныбжькIэ куэдкIэ нэхъыжьщ Налжан нэхъ-
рэ. Драматургым хузэфIэкIащ Мэхьмудрэ Къанщауэрэ я об-
разхэр гъэщIэгъуэну къигъэлъэгъуэн, ахэр ауан зыхуэфащэ 

цIыхухэщ, куэдкIэ зэщхьхэщ. Ауэ щхьэж и псэлъэкIи и теп-
лъи иIэжщ. Адрей персонажхэри къыхэтхыкIащ щхьэж и шы-
фэлъыфэ иIэжу.

Мэхьмуд ещхькъым абы и щхьэгъусэ Быбэ, ар хэтщ и лIыр 
къигъэувыIэну, фIыуэ зэрылъагъу ныбжьыщIэхэм зэран 
ярыримыгъэкIыну.

Дудар Хьэутий Iэзэу къыщигъэсэбэпащ конфликт къищ-
тар и япэ комедием, адрей къыкIэлъыкIуа и тхыгъэхэми къы-
щигъэлъэгъуащ а жанрым зэрыхуэIэижьыр. «Нэчыхьытхыр» 
илъэс куэдкIэ хэтащ Къэбэрдей къэрал теарым и репертуа-
рым, ар бзэ зыбжанэкIэ зэрадзэкIащ икIи щагъэлъэгъуащ 
Дагъыстаным, Башкирием, Адыгейм, Къэрэшей-Шэрджэ-
сым. ГушыIэ рассказхэм, комедиехэм къинэмыщIауэ Дудар 
Хьэутий хъарзынэу ищIырт карикатурэхэр, и фельетонхэр 
традзэрт газетхэм, журналхэм.

ГушыIэмрэ ауанымрэ лъэужь дахэ къыхуэзгъэнахэм 
ящыщщ Журт Биберд (1937–2003). Абы и рассказхэм и мыза-
къуэу итхыгъащ комедие купщIафIэ зыбжани. (И мащIэкъым 
драмэхэрикI: «Къуршхэр къыщыушым», «Уасэ», «ТIощIрэ ет-
хуанэ гъатхэм», «Цоцэ»). Биберд и «Пьесэхэр» тхылъ щхьэху-
эу 1984 гъэм къыдэкIащ112, абы ипэIуэкIэ къытридза «Гъатхэ 
пасэ» сборникым ихуащ комедие «Щхьэм имытмэ, лъакъуэм и 
мыгъуагъэщ» зыфIищар. Пьесэр щатха зэманым теухуащ. Абы 
персонаж куэд хэткъым. ЗэныбжьэгъуитIрэ абы я унагъуэхэм-
рэщ. Хъусен – зоотехникщ, и щхьэгъусэ Марят егъэджакIуэщ, 
Хьэмид – агрономщ, и щхьэгъусэ Тэмарэ – егъэджакIуэщ. 
ЗэныбжьэгъуитIым я фызхэри зэныбжьгъухэщ.

Университетыр къэзухахэр къуажэм кIуэжауэ я IэщIагъэкIэ 
мэлажьэр, щIалитIым опыт ирагъэкIуэкIыр, дихьэхауэ я 
IэщIагъэр хагъахъуэр, гугъу зрагъэхьыр, къуажэр фIыуэ ялъ-
агъур, жылагъуэм псэемыблэжу хуолажьэр. Я щхьэгъусэхэр 
ахэм ядэхъуркъым. Марят къалэм щыпсэумэ, гугъу зримы-
гъэхьыну, и зэш тригъэууэ зэманыр ирихьэкIмэ нэхъ къещтэ. 
Зэрыхьа унагъуэм гугъу зыщригъэхьыну, адыгэ хабзэ зэри-
хьэну хэткъым. ЛIыми и тхьэмадэ лIыжьми я гур къызэрихьэ-
хун хэткъым. Апхуэдэ гупсысэкIэ IуэнтIам хуегъасэр и ныб-
жьэгъу Тэмари.

Iуэхур зэIыхьэу къыщыгурыIуэм Хъусен и щхьэгъусэ Ма-
рятыр ирегъэкIыжыр. Мэрят къалэм макIуэри и псэукIэри, и 

зыхуэпэкIэри ехъуэжыр, сондэджэрынми хелъасэр. А «гъащIэ 
дахэм» Тэмарэ хишэну къегъазэр абы къуажэм, ауэ адрейм и 
унагъуэм (и Iыхьлы-благъэхэм) я хущытэкIэм ебакъуэркъым. 
Мэрят насып щигъуэткъым къалэм. Хъусен и лэжьапIэм 
ехъулIэныгъэ ин щиIэ мэхъур. Мэрят къегъэзэжри, и лIым 
екIужыну хуожьэр, ауэ Хъусен абы игу къегъэкIыжыр адыгэ 
псалъэжь «Щхьэм имытмэ, лъэм и мыгъуагъэщ» жэуэ Мэрят 
къыжриIауэ щытар. (Сэ емынэ узыгъуэм сызэримыхуатэм, 
уэ сыкъыбдэкIуэ мыгъуэу щхьэ зызгъэунэхъужа? Мис аращ 
«Щхьэм имытмэ, лъакъуэм и мыгъуагъэщ» − жыхуаIэр»). 
Щхьэм зэримытым Мэрят и лъэр ихуащ аргуэру къалэм, и на-
сып здэщымыIэм, елъэпэуащ къуажэм къыщигъуэта насыпым.

Журт Биберд и адрей комедие «Гуащэр зэрагъасэ» 
жыхуиIэми къыщеIэтыр «гуащэ-нысэ» зэхущытыкIэ пробле-
мэр. Мыбдеж адыгэ хабзэ дахэр къэзыкъутэр нысэракъым, 
атIэ гуащэращ. Нысэм и цIэр Тэмарэщ, гуащэр Фаризэтщ. 
Психологием и Iэмалхэр къыщегъэсэбэпыр драматургым 
мы цIыхубзитIым я образхэр щиухуэкIэ. ГъащIэм къыщыхъу 
хабзэхэм тIэкIу къыщхьэщокIыр мы пьесэм хэт конфлик-
тыр зэрызэхэкIыр. Адыгэхэм гуащэм игъасэ хабзэщ унагъуэ 
мыцIыхум къихьа нысэ ныбжьыщIэр, куэд зылъэгъуа, зыгъэва 
цIыхум и бын пэлъыт хуохъур нысэр, ари и гъэсэнхэм хохьэр. 
Журт Биберд и комедием деж «щагъасэр» гуащэ Фаризэтщ. 
А цIыхубзыр «егъэIэсэр» и нысэ Тэмарэ. Сыт имыщIэми, 
сыткIэ къемыныкъуэкъуми гуащэр, Тэмарэ ешэчыр, гугъу 
зрегъхьыр. А псомкIи дэIэпыкъуэгъу къыхуэхъур къыщалъ-
хуа унагъуэм щигъуэта гъэсэныгъэм и закъуэкъым, атIэ и 
щхьэгъусэм пщIэ зэрыхуищIырщ, лъагъуныгъэм и хьэтыркIэ 
куэд зыхуегъэшэчыр нысэм. Зи гугъу тщIы пьеситIым дежи, 
адрей Журтым и комедиехэм дежи авторым и бзэри персо-
нажхэм яIурилъхьэхэри бейщ, гъэнщIащ зэгъэпщэныгъэ 
щIэщыгъуэхэмкIэ, псалъэ шэрыуэхэмкIэ, гушыIэкIэ дахэкIэ. 
КъыжыIэпхъэщ «Гуащэр зэрагъасэ» комедиер 1988 гъэм Ор-
джоникидзе (иджы Владикавказ) щызэхэта конкурсым деж 
япэ увыпIищым зэрыхабжар пьесэ плIыщIым щыщу. Жюрим 
унафэ къихьат а комедиер урысыбзэкIэ зэдзэкIауэ къэралым 
и утыку ирашэмэ хуэфащэу.

Критикэми театрым телажьэхэми пщIэ хуащIащ Биберд 
и комедие «УкъулыкъущIэнумэ, къеблагъэ» зыфIищар. ЦIы-

хугъэр, адыгагъэр, къыщежьэр унагъуэрщ. Уасэ зимыIэжщ дэт-
хэнэм дежкIи анэр, адэр, къыдалъхуахэр. ФIыщ ныбжьэгъу-
хэри, лъэпкъ псори. А псор цIыхухэм мызэ-мытIэу IэщIыб 
ярегъэщIыр къулыкъу щIэкъуным. А проблемэр къыщиIэтащ 
Журт Биберд и пьесэ гушыIэрэ ауанрэкIэ узэдам. Комедием 
лъабжьэ хуэхъуар Бэрэсбийрэ Мариерэ я унагъуэрщ. Бэрэсбий 
къулыкъу щхьэкIэ хабзэми, бзыпхъэми, емыкIуми ебэкъуэфы-
нущ. И щхьэгъусэ Марии нэпсеигъэм къыхуалъхуат. «Зэмыщхь 
зэгуэгъу хъуркъым» яхужыпIэ хъунущ Бэрэсбий апхуэдизу 
къулыкъущIэшхуэхэм къакIэлъежыхьри, ар хущIыхьэркъым 
пIэм хэлъ и анэ сымаджэм щIэупщIэн, хущхъуэ къыхуигъу-
этын, сымаджэщым игъэгъуэлъын. Марии зыкIи къридзэкъ-
ым фейдэ зимыIэ Iуэхухэм, пэIэщIэщ гущIэгъум, адыгагъэм. 
А псор зэлIзэфызым къащыгурыIуэжыр Бэрэсбий къулыкъ-
уншэу къыщынэрщ. Журт Биберд и комедиехэм ауаныр 
йобэкIыр гушыIэм нэхърэ. ЦIыхур гъэгупсысэнырщ тхакIуэм 
дежкIэ нэхъыщхьэр. Ар пэIэщIэщ зэштегъэууэ ухуа тхыгъэхэм.

Шэрджэс драматургием я дежкIэ зыбгъазэмэ, я цIэ 
къиIуапхъэщ Къардэн Хьэсэмбий (1918–1972), Дэбагъуэ Му-
хьэмэд (1941–2002), Шыд Юрий (1949 гъ.къ.) Шыд Юрэ тхакIуэ 
Iэзэщ, ар зэрытхэр урысыбзэщ, абы и Iэдакъэм къыщIэкIащ 
рассказ, повесть зыбжанэ. УрысыбзэкIэ итха пьесэхэр тхылъ 
щхьэхуэу 2009 гъэм къыдэкIащ113; ауэ абы комедие хэткъым. 
Зи гугъу тщIы комедие жанрым иту пьесэ иIакъым Къардэн 
Хьэсэмбии (ГушыIэ рассказ, фельетон Iэджэ къытридзащ га-
зетхэм, журналхэм).

Дэбагъуэ Мухьэмэд шэрджэс драматург нэхъ пажэхэм 
ящыщщ, ар усакIуэу (и усэхэу пщIым щIигъу уэрэд хъуахэщ), 
тхакIуэу (рассказ, очерк, повесть куэд къигъэнащ) щытащ. 
Мухьэмэд и гушыIэ миниатюрэхэм я гугъу тщIащ ищхьэкIэ. 
Абы пьесэ-таурыхъ итхащ, иIэщ драмэ зыбжани («Анэр нэм 
хуэдэщ» − мыр нэхъыфIхэм хабжэ, хэтщ курыт еджапIэм и 
программэм; «Лъэужь къытонэ щIыгум», «Жьуджалэ», н.). 
ГушыIэрэ ауанрэ теухуауэ Дэбагъуэм итхащ пьесэхэу: «Аращ 
лIы зэрыдэкIуэр (комедие-водевиль), «КIапэ нэхърэ напэ е 
нысэтын» (сатирическэ комедие).

«Аращ лIы зэрыдэкIуэр» комедием персонажу тхущ хэтыр: 
Мухьэдин (ухуакIуэщ, фызкъэмышэщ, илъэс 28-м итщ), За-
линэ (ари ухуакIуэщ, яшакъым, илъэс 24-м итщ, Къандыщэ 

(Мухьэдин и гъунэгъущ, къыдэнэжащ, илъэс 38 и ныбжьщ), 
Ахьмэд (ухуакIуэщ, Мухьэдин и гъунэгъущ, ныбжьэгъущ). 
Драматургым сюжетыр «къызэкIуэцIехыр» езы персонаж-
хэм я псалъэхэмкIэ. Залинэ сценэм къохьэри, унэ зэтетымкIэ 
и Iэр ишиурэ жеIэр: «Фи пщыхьэщхьэ фIыуэ! Сэ мы спекта-
клым сыхэтынущ лъакъуитIкIэ сызекIуэу, IитIкIэ сыIэбэу, си 
жьэр пIэрэпIарэу. Дэ мо унэм дыщIэсхэщ клеткэ зырызым 
дисым хуэдэу, дызэрымыщIэу, ауэ сэ зи гугъу сщIынухэр зы 
ухуакIуэ трестым дызэдолажьэ…»114. АдэкIэ къеIуатэр Му-
хьэдин фIыуэ зэрилъагъур, ар зэрылэжьакIуэшхуэр, пщIэ 
къызэрыхуащIыр, ауэ ефэн зэрыщIидзар, къэшэн Iуэху зэры-
хэмытыр. Залинэ и псалъэхэр уэрэдым хуокIуэр:

СщIэкъым, сщIэкъым къысщыщIар,
СщIэкъым, сщIэкъым къызащIар,
Ар слъагъухукIэ щIощIэр лъэр,
КъысхуэмыщIэу сохъу плъыржьэр.

АдэкIи, комедие псор «узэдащ» уэрэдхэмкIэ, ахэм яхэтщ 
лъагъуныгъэ уэрэд гуэрхэм я макъамэм итIысхьэ усэхэр, па-
родие зыхужыпIэни хэтхэщ.

Мухьэдин цIыху хьэлэлщ, ныбжьэгъуфIщ, ауэ лъа-
гъуныгъэ яхуегъэщIкъым Залини, Къандыщи, зыми. Ахэ-
ри и ныбжьэгъухэри щэхуу зэгуроIуэри, Мухьэдин ефауэ, 
имыщIэжу сабий зыгуэрым хуигъуэтауэ и фIэщ ящIыр, ягъэ-
гузавэр, ефэни щрагъэгъэтыр. ИкIэм-икIэжым Залинэм гу 
хурагъэщIри спектаклыр хьэгъуэлIыгъуэм нэсауэ еухыр. Во-
девиль, концерт Iэмалхэм комедиер щIэщыгъуэ ещIыр, актер-
хэм я зэфIэкIыр къыщагъэлъэгъуэн зэфIэкIыныгъэ къаретыр 
сюжетым. Текстыр зэрытха бзэр шэрыуэщ, авторым къегъэ-
сэбэпыр псалъэжьхэр, псалъэ шэрыуэ парадокс зыщIэлъхэр.

Псалъэжь зи мыхьэнэр зэдзэкIа фIищIащ Дэбагъуэм и 
адрей комедием. «КIапэ нэхърэ напэ е нысэтын». Мыбы хэт 
персонажхэр куэд хъуркъым. Псори зэIыхьлырэ зэблагъэщ 
я гъунэгъу Джэуад къинэмыщIауэ: Чэсэр фызыр (илъэс 50 и 
ныбжьщ), и щхьэгъусэ Хьэдинэ, и къуэ Рэмэд, ипхъу Лидэ, и 
нысэ Мадонэ, и къуэ Сэлмэн, и нысэ Гуащэдахэ. Комедиер 
ауанкIэ гъэнщIащ. ТхакIуэм сэтей къещIыр Чэсей и нэпсея-
гъым къыхуихь Iуэху мыщхьэпэхэр. Абы и къуэ нэхъыжь Рэмэд 
къишам и нысэтынхэр фIэмащIэщ, псалъэмакъ ирещIэкI, нысэ 

цIыкIур зэуэ бий ищIыну хуожьэр. И щхьэгъусэ Хьэдинэ цIыху 
зэтесщ, жумартщ, и щхьэгъусэр «къыжьэдикъуэ» зэпытщ. 
Драматургым сэтей къещIыр иджырей хьэгъуэлIыгъуэм 
ныкъусаныгъэ, хабзэм емыкIу Iуэхугъуэ къыхыхьэхэр. А псо-
ми щегъэдыхьэшх тхылъеджэр.

Мыбдеж Дэбагъуэм къегъэлъагъуэр лъагъуныгъэм и 
къарур. Рэмэдрэ и щхьэгъусэ хъуа Мадинэрэ я Iущагъым, 
зэгурыIуэныгъэм, гугъуехьхэм зэрыпэщIэтыфым я сэбэпкIэ 
хъума мэхъур я унагъуэщIэр, абыхэм яхузэфIокIыр я 
гуащIэдэкIкIэ щыпсэуни, ящIэни къазэрылъысыр. Япэ ирагъэ-
щыр напэр, кIапэ шхыгъуэ ихуэнущ лъагъуныгъэ зиIэхэр.

Дэбагъуэ Мухьэмэд режиссер Абдокъуэ Маталио и гъусэу
пьесэ зыбжанэ щагъэуващ Шэрджэс театрым, абдежым гушы-
Iэм тегъэщIа роль куэд и зэманым щигъэзэщIащ актер Акъ 
Мухьэрбэч.

ГушыIэмрэ ауанымрэ теухуауэ адыгэ литературэм нэхъ 
хэлъхьэныгъэ ин зыщIар IутIыж Борису жыпIэмэ, ущы-
уэну къыщIэкIынукъым. Усыгъэмрэ прозэмрэ дыщытеп-
сэлъыхьами, абы и IэдакъэщIэкIхэм щIыпIэ хэха игъуэтащ. 
Апхуэдэщ  драматургием и дежи. Пэжщ, IутIыжым и цIэр 
жыжьэ зыгъэIуар и трагедиехэращ («Тыргъэтауэ», «Эдип», 
«Дамэлей», «Кушыкупщ»), ауэ мыхьэнэшхуэ яIэщ и коме-
диехэми. Борис и драматургиер къызэрыщIидзар  коме-
дие жанрымкIэщ, абы и япэ пьесэщ «Шэмхьун и фызышэ» 
зыфIищар (1971–1972).

IутIыж Борис и пьесэхэр хэбгъэхьэ хъунущ Совет лъэхъэ-
нэми, абы къыкIэлъыкIуа лъэхъэнэми. Псоми зэращIэщи, 
ар лэжьакIуэшхуэу щытащ, и тхыгъэхэр, псом хуэмы-
дэу трагедиехэр, драмэхэр, комедиехэр зэ итхыу къытри-
дзэу кIэрыкIыжтэкъым. Япэ итхам иужькIэ тригъэзэжт, 
зэригъэзэхуэжт, нэхъыфI ищIырти нэгъуэщI варианту 
къыдигъэкIыжырт. И пьесэхэм къытращIыкIа спектаклхэм 
театрым ягъэува нэужь (Абыхэм я режиссурэми и гуащIэ 
хилъхьэрт) кIэлъыплъырт ахэр цIыхухэм къазэрыщыхъум, 
театрым щылажьэхэм, актерхэм, режиссерхэм я еплъыкIэри 
къихутэрт. Псалъэм папщIэ, езы тхакIуэм зэрыжиIэжамкIэ), 
«Тыргъэтауэмрэ», «Дамэлеймрэ» я текстхэм 2000 гъэм ипэкIэ 
текстым зэхъуэкIыныгъэ гуэрхэр хилъхьэри къыдигъэкIащ. 
Ауэ 2007 гъэм къытридзам редакцэщIэ иIэщ, ар вариантыщIэу 

къэлъытапхъэщ. Апхуэдэу и комедиехэми яхэтщ спектаклыр 
ягъэува нэужькIэ щIэуэ зэлэжьыжахэри.

Драматургым и япэрей комедие «Шэмхьун и фызышэр» 
музыкэ комедие щIэщыгъуэ хъуащ. Абы къыщыгъэсэбэпа 
макъамэхэр зыусар композитор Балэ Мухьэдинт. Спектаклыр 
Налшык дэт Музтеатрым 1973 гъэм щагъэуващ, ар цIыхухэми 
критикэми ягу ирихьащ, театрым и репертуарми куэдрэ хэ-
тащ. Борис и драматургием и къыщIэдзапIэ дахэ хъуащ коме-
диер.

Комедием персонаж тIощI хуэдиз хэтщ, абы щыщу 8-м 
цIэ яIэкъым – милиционер, япэ хъыджэбз, етIуанэ хъы-
джэбз, япэ щIалэ, етIуанэ, н. адрей персонаж нэхъыщхьэхэр 
къыщрибжэкIкIэ авторым псалъэ зытIущкIэ я хьэл-щэнхэм 
нэIуасэ дыхуещIыр. (Ар щIэуэ хегъэхьэр IутIыжым ди дра-
матургием): Шэмхъун – зи гур пхъэурэ зи лъэр пхъэм дэна 
псэлъыхъу гъэужьщ; Хьэзешэ – Шэмхьун и пыхъуэпышэ 
сондэджэрщ. Лэжьыгъэ фIэкIа имыгъэунэхуа щыIэкъым; 
ХьэкIулинэ – Хьэзешэ и щIасэ цIыхубзщ. Сэхусэплъыр мыхъу-
мэ, щIэзыхъумэр мащIэщ; Цунэ – хуабжьу щхьэприх лIы 
гъэгъу фыз гъумщ. Зэрытлъагъущи, гушыIэкIэ гъэнщIащ 
персонажхэм нэIуасэ дызэрыхуищIыр. Ахэм къинэмыщIауэ 
пьесэм хэтщ къуажэм хьэщIэу къэкIуа журналисткэ Лусанэ, 
абы и псэлъыхъу хъуа зоотехник Андзор, гушыIэн зи щIасэ 
Жангуащэ, ефэн зи мыжагъуэ Мацыкъ (Цунэ и щхьэгъусэщ), 
гушыIэрей Хьэмолэ (Жангуащэ и псэлъыхъущ).

Iуэхур щекIуэкIыр адыгэ къуажэщ. ТхакIуэм темэу, кон-
фликту къыхихар комедиер щитха зэманым жылагъуэм 
ялэжьхэм къемызэгъ сондэджэр проблемэм пыщIащ. (Ди зэма-
ным спекулянтхэм «предприниматель», «хьэрычэтыщIэ» цIэ 
дахэхэр къыхуагупсысащ). Апхуэдэщ Хьэзешэ, нэхъыкIэжщ 
Шэмхьун. Пьесэм и теплъэгъуэ къэс псалъэ шэрыуэкIэ 
къыщIедзэр. «Хьэ бзаджэ тIысыпIэншэщ», «Удафэр фэм 
йокI», «Бгъэр куэдрэ уэмэ, и дамэр мэкъутэ». Ахэр сюжет 
къудамэкIэ епхащ персонаж ауан ящIхэм. Шэмхьун сондэд-
жэр къудейкъым, атIэ лIы хьэулейщ, цIыхубзхэр и сатухэмкIэ 
къегъэсэбэпыр, ахэр къегъапцIэр, я щхьэгъусэ мэхъури – щы-
хуэмеижхэм деж хыфIедзэжыр, езым зегъэбзэхыжыр (зым и 
алэрыбгъухэр едыгъу, етIуанэм и IэблитIым сабий зырыз тесу 
къегъанэр).



108

Шэмхьун зи «чэзу лъагъуныгъэр» игу къохьэр. Ар Цунэ 
йолъэIур къуажэм хьэщIэу къэкIуа Лусанэ игу зэрырихьар 
жриIэну, тыгъэ гуэри хуещIыр Iуэхутхьэбзэм пэкIуэу. Цунэ 
Лусанэм къыжреIэр езы Шэмхьуни гурыщIэ къыхуищIауэ. А 
тIур зопсалъэр, я диалогыр псалъэ дахэрэ фэрыщIагъэрэкIэ 
егъэнщIыр тхакIуэм. Лусанэм Шэмхьун къыдэкIуэну псалъэ 
къретыр, зэхуэзэнуи зэгуроIуэр. Ауэ… къызэрыщIэкIымкIэ 
журналист Лусанэ къалэм кърагъэкIат, Шэмхьун щхьэкIэ 
газетым тхьэусыхэу тхэ цIыхубз къагъэпцIахэм я Iуэху 
зэхигъэкIыну. Лусанэ езым къегъуэт Шэмхъун и фызу щыта 
цIыхубзитIри, езыри ещанэу зэщхьу захуапэр, щхьэтепхъуэ-
хэр зытрапIэри «спектакль цIыкIу» къыхузэрагъэпэщыр 
Шэмхьун.

Хьэмолэ (Жэнгуащэ и псэлъыхъу IуэрыIуэдз щIалэщ) 
гушыIэкIэ Iэмалу Шэмхьун хегъадэр цIыхубзищ зэхуэдэу хуэ-
пахэм фIыуэ илъагъур къыхихыну. Зым и щхьэр трехри, Шэм-
хъун япэ къигъэпцIар арауэ къыщIокIыр, етIуанэр трехри 
– сабиитI хыфIидзам и анэрщ. Ахэм бзаджэ куэд кърапэсыр. 
Зэрыхьэбыршыбырыр утыкум къралъхьэр. Ещанэр Лусанэу 
къыщIокI! Куэдрэ уа бгъэм и дамэр «мэкъутэ». Псоми Шэм-
хьун хуэфащэ псалъэ хужаIэр, абы и Iуэхур милиционерым 
Iэрохьэр. КъоIур макъамэ, къызэIуахыр джэгур, ауэ ар зи джэ-
гур Шэмхьункъым, атIэ Лусанэрэ абы дихьэха Андзоррэщ.

Комедиер усэбзэкIэ тхащ, абы хэтщ уэрэд хъуну хьэ-
зыр сатырхэр, гушыIэ дахэкIэ гъэнщIа жыIэгъуэхэр, зэ-
падзыжу щIалэхэмрэ хъыджэбзхэмрэ жаIэ хъуэрыбзэхэр 
(псом хуэмыдэу япэ теплъэгъуэр гъэш фермэм щекIуэкIым 
деж). IутIыж Борис мы комедиемкIэ зэуэ къигъэлъэгъуащ 
ар жанр ухуэкIэмкIи, персонажхэм я теплъэр, псэлъэкIэр 
зэригъэпсымкIи щIэуэ ди литературэм зыгуэр зэрыхилъ-
хьэн къалэн зэригъэувар. Абы япэ дыдэу итха комедиери 
жанрыщIэу хыхьащ адыгэ драматургием.

IутIыж Борис и пьесэхэр щитхахэмрэ ахэр тхылъ щхьэхуэу 
къыщыдэкIахэмрэ зэщхьэщокIыр. Дэ тегъэщIапIэ нэхъ щIын 
хуейуэ къэтлъытэр тхылъу къыщыдэкIарщ. Драматургым и 
пьесэхэр иту къыкIэлъыкIуэ тхылъхэр къыдэкIащ: «Пьесэхэр» 
(1983, «Тыргъэтауэ», «Гуащэмыдэхьэблэ»), «Дамэлей» (1991, 
«Дамэлей», «Нартхэ я дыгъэ»), «ГушыIэ махуэ, апщий («Шэм-
хьун и фызышэ», «ГушыIэ махуэ, апщий», «Хьэпэщыпхэ»,

«Хьэцацэ дахэ»), Адыгэ хъыбарыжь (драмэхэр), Дунейр те-
атрщ («Эдип», «Ажэгъафэ джэгухэр»), Тхыгъэхэр (2000, «Тыр-
гъэтауэ», «Дамэлей», «Мэзагъуэ», «Лъыгъажэ жэщ», «Эдип»… 
«Гуащэмыдэхьэблэ», «Хьэцацэ дахэ», «Дунейр театрщ»), Тра-
гедиехэр (2007, «Тыргъэтауэ», «Дамэлей», «Кушыкупщ»).

Зэрытлъагъущи, къытрагъэзэжу етIуанэ традза комедие гуэр-
хэри, трагедие зыбжани хэтщ, абы къикIыркIым зы текстыр 
зэхъуэкIыныгъэ имыIэу щIэрыщIэу къыдигъэкIауэ. ИщхьэкIэ 
зэрыжытIащи, IутIыж Борис зэ итхыу IэщIыб щищIым нэхъ-
рэ, ар зэлэжьыжыр нэхъыбэт. Апхуэдэу редакцэщIэ ищIащ 
иужьрей тхылъым и трагедиехэр. Гуащэмыдэ комедиери 
тIоунейрэ къыдэкIащ 1983, 2000 гъгъ. Мыр IутIыжым и коме-
дие етIуанэщ.

Урыс литературэм и гушыIэ, ауан жанрхэм куэду 
щIэнэкIалъэ ящI персонажщ щыкъу анэр. Абы и зы щхьэу-
сыгъуэ нэхъыщхьэр зэанэзэпхъумрэ малъхъэмрэ зы унагъуэу 
зэрыпсэу хабзэрщ. Адыгэхэм я унагъуэ ухуэкIэр нэгъуэщIщ – 
щыкъу анэр щхьэхуэу мэпсэу, пхъум и Iэхум пэIэщIэщ. Ады-
гэ гушыIэр нэхъ «зыхуэбзаджэр» нысэ – гуащэ проблемэрщ. 
Арагъэнщ урысхэм щыкъу анэм теухуа анекдот щIакуэдыр, 
адыгэм емыщхьу. IутIыж Борис и «Гуащэмыдэхьэблэ» коме-
диери адыгэ псэукIэм къыхихащ езым и сюжет къигупсысам 
иригъэзагъэри.

Езы авторым «Гуащэмыдэхьэблэм» щIитхэжащ «комедие-
водевиль» жэуэ. Мыпхуэдэ жанр ухуэкIэр адыгэ драматур-
гием иджыри къэс щIагъуэ къимыгъэсэбэпауэ щытщ, ауэ 
абы актерхэм лъэкIыныгъэ ярет уэрэд жыIэнкIэ, къэфэнкIэ 
яIэ Iэзагъыр нэсу къагъэлъэгъуэн. Водевилыр Франджым 
ХV лIэщIыгъуэм къыщыунэхуащ, ауэ ХIХ-нэ лIэщIыгъуэм 
щIагъуэу къагъэсэбэпыжакъым. Иджырей литературэми 
мащIэщ узэрыщыхуэзэр, ауэ абы зыщIифащ опереттэм и 
хьэл гуэрхэр, хыхьащ куплет цIыкIу уэрэдхэр, жармыкIэ теп-
лъэгъуэхэр. Комедием хэт персонажхэр пщыкIущ мэхъур, 
плIым къинэмыщIа ахэр зэIыхьлы-зэблагъэщ: Бырымбыху 
(ар гуащэщ, щыкъу анэщ), абы и къуитIыр (Емынэжьрэ Лъэ-
быцэжьейрэ), ахэм я фызхэр (Жангуащэрэ Алмэстхъанрэ), 
Емынэжьрэ Жангуащэрэ я къуэ ТIыгур, Лъэбыцэжьейрэ Ал-
мэстхъанрэ я къуэ Гурыкъ, ТIыгур и псэгъу IукIей, Гурыкъ и 
псэгъу ЩIыкIей. Хамэхэр: Жьэмыгъуэ − хьэзэрышх тIэкIухэр 

зимыжагъуэ гъунэгъу фызщ. ЯфIэIэзэ − Гуащэмыдэхьэблэм 
я Iэзэшхуэщ, ар дыдэм я дохутырышхуэ Iэзэбий. Комедием 
еплъхэм я дэлэлщ Дизыкъуажэ (директорыным къыщыдэ-
хуэм деж ЯфIэIэзи Iэзэбии я къалэныр егъэзащIэ).

Драматургым къегъэсэбэпыр мы комедием дежи адрей 
и пьесэхэми персонажхэм я цIэхэм зыгуэр къикIыу зыщI 
Iэмалхэр, ахэм я хьэл-щэн гуэр еубзыхур, ауан зыщI 
фIэщыгъэцIэу.

Япэрей теплъэгъуэр къызэIуехыр директорым. Iуэхур 
щекIуэкIыр Гуащэмыдэхьэблэщ. Нысэхэр зэхохьэри пасэ-
рей Жьыгъэибг хабзэжьымкIэ жьы хъуа гуащэхэр къуэм 
дадзэну унафэ къахьыр, абы я щхьэгъусэхэр кърагъэувалIэ. 
ГушыIэшхуэрэ ауанрэ хэлъу Лъэбыцэжьейрэ Емынэжьрэ 
я анэр зэрыс матэр бгым яхьыр, анэр псоми фIыуэ къаху-
щыту зэрыщытам топсэлъыхьхэр. Къуэхэм жаIэмрэ анэм 
къыпэщылъымрэ зыкIи зэхуэкIуэркъым, абыкIэ щIалэхэм я 
делагъэр сэтей мэхъур. Лейзехьэ дыдэр драматургым ахэм 
яригъащIэкъым, спектаклым еплъхэм «апхуэдэу Iуэхур 
екIуэкIауэ» къызыфIагъэщIыну йолъэIур Дизыкъуажэ. Сыт-
ми, Бырымбыху итыжкъым сценэм. Гуащэр зи натIэ изыхахэр 
тхъэжу псэун я гугъати, нысэхэм «жьышхуэ къахукъуэуащ»: 
Бырымбыху Iуэхуу зэфIихыу щыта къомыр я пщэм къыдо-
хуэ, яхуэIыгъкъым сабийхэр, яхуэгъасэкъым, лIыхэм унагъуэм
сэбэп лъэпкъ щащIэркъым, унагъуэхэр зэтохур, нысэхэр спе-
кулянткэ Жьэмыгъуэ къегъапцIэр, модэм дырегъэхьэхыр. 
Модэ зызыхъуэжхэм тхакIуэм фIещыр: «Др-р-р-р», «Уэв», 
«Мэхь-мэхь», уеблэмэ Жьэмыгъуэ тутнакъым исыху модэм 
къыкIэрохур.

Сюжетым и кIэм гъэщIэгъуэну зехъуэжыр: Жьэмыгъуэ Гуа-
щэмыдэхьэблэ доплъэри къелъагъур ТхакIуэжьокъуэхэ я зы 
щIалэжь. Арауэ жреIэр Жангуащэ я Iуэху псори зэIызыщIар. 
ТхылъымпIэ къабзэ зэрыIэрыхьэу мис мыпхуэдэхэр къегуп-
сысыр. Зым жеIэр абы Iулъхьэ ирату я зэхэтыкIэр ирагъэхъуэ-
жыну, ауэ адрейм жеIэр тхакIуэм Iулъхьэ яхэмызагъэу. Жан-
гуащэ фIэтхьэмыщкIэ мэхъур, «зи напэри зи жыпри къабзэу 
зезыхьэну хэтыр». Псори йолъэIур тхакIуэм, ар къагъэгугъэр 
Iуэху мыщхьэпэ я гуащэм афIэкIа иримыщIылIэжыну…

Утыкум къохьэр Дизыкъуажэ, режиссерми зыгуэр спекта-
клым хилъхьэн хуейщи, абы сюжетыр зэпегъазэр. Ар еухыр 

«ИугъащIэ Бырымбыху» джэгузэхуэщI сценэкIэ. Абы ихъу-
мащ Бырымбыху, иджы сценэм кърегъэхьэр, ар йоупщIыр 
лей къызыщыхъуа и къуэхэм, и нысэхэм. Псори йоубзэр, 
нанэр къафыхь, ягъафIэр, хэти и унагъуэ ишэжыну хуейщ, 
уеблэмэ пхъэидзэкIэ къыхахыр зи унэ исыныр. Сценэр къа-
фэрэ уэрэдкIэ гъэнщIащ. Дизыкъуажэ (тхылъеджхэм, те-
атрым щIэсхэм) захуегъазэр нэхъыжьхэм пщIэ хуащIыну, 
ахэр ягъэфIэну, гуапагъэм нэхъ щIэгъуафIэ дунейм зэрыте-
мытымрэ, жьыгъэр псоми къазэрылъысынумрэ ягурегъаIуэр 
цIыхухэм.

НэгъуэщI комедие фащэхэри къигъэщIащ IутIыжым. 
«Фарс» къупхъэм итщ «Хьэцацэ дахэ» (1980), «Хьэпэщып-
хэ» (1992), трагифарсу къалъытэр «Жьэмыгъуэ − Африкэм» 
(1993), «Жьэмыгъуэ – Америкэм» (2002). «Олигарх гуащэ» 
(2005).

«Хьэцацэ дахэр» едзыгъуитIу зэхэлъ фарсщ. Мыбы 
къытращIыкIа спектаклыр Къбэрдей театрым куэдрэ щагъэ-
уващ, еплъахэми критикэми ягу ирихьащ. Комедием персо-
наж куэд хэткъым: Хьэцацэ (набдзэ къурашэу яшэн хьэзыр 
пщащэ IуэрыIуэдзщ), Хьэбашэ (къэшэныгу хъуа щIалэ хьэлэ-
болэщ), Къыдырхъан – къыдырыщэ хъанщ, («Портфелыншэ 
министр» жыхуаIэм ебгъапщэ хъунущ), КIэтIумашрэ Зэмахъ-
ширрэ (Къыдырхъан и блыгущIэт-лъэгущIэтхэщ).

IутIыж Борис художник IэщIагъэм хуэIэижьу щытащ, абы 
игъэщIэращIэт и пьесэхэм къытращIыкIа спектаклхэр, дахэу, 
гушыIэ зыщIэлъ сурэтхэр трищIыхьхэрт программэхэм, пер-
сонажхэм я портрет хуигъэфащэхэр («Гуащэмыдэ хьэблэм 
хуищIа программэр узыфIэмыкIыжынщ). Режиссерым и къа-
лэнхэми фIыуэ хищIыкIырт, абыхэм чэнджэщ яритырт сце-
нэр зэраухуэнымкIэ, артистхэр зэрахуэпэнымкIэ, усэ, уэрэд 
къагъэсэбэпын хуейхэри игъэлъагъуэт. Апхуэдэ чэнджэщитху 
хухихащ «Хьэцацэ дахэ» пьесэми. Ахэр гъэнщIащ гушыIэкIэ, 
псалъэм папщIэ, артистхэр хуэпэным теухуауэ етхыр: «Персо-
нажхэр пцIанэмэ, сыт и лъэныкъуэкIи нэхъ фейдэуэ къалъытэ 
иджыпсту, ауэ мы дыдейхэр хуэпамэ нэхъ къыдощтэ… Хьэца-
цэрэ Хьэбашэрэ, дэнэ пхьын, − адыгэщи адыгэ фащэм ещхьы-
фэ псынщIагъуэ гуэркIэ хуэпамэ нэхъыфIу къысщохъу»115.

Комедием къыщыхъухэр епхащ зэман жыжьэ дыдэм, ауэ а 
зэманым къыщIэна психологие зи хьэлхэм хэт цIыху щопсэур

нобэрей гъащIэм. Япэ теплъэгъуэм щыщIэдзауэ драматур-
гым къегъэсэбэпыр адыгэ IуэрыIуатэр. Хьэбашэ (къэшэныгу 
щIалэжьыр) къохьэр сценэми  адыгэ псынщIэрыпсалъэ едзы-
гъуэшхуэ («таурыхъ, зэрыхъа, хъыджэбзыбэ, Чэзибан, Iэнэ, 
Бынэ, унэ лей, хьэлэболэ»…) къребжэкIыр, ар ирепхыр спекта-
клым къыщыхъунухэм, езыр зи щыщри жеIэр: «Сэ си цIэр Хьэ-
башэщ, ПIастэмышххэ сарейщ. ХъущIэрей си адэщ, Шхыдэрей 
си анэщ. Дянэр къыщамышэм дянэшым срашыбзыхъуэу Къущ-
хьэхъу сыщыIащ»116. АдэкIи IуэрыIуатэм и шыпсэхэр, хъыбар-
хэр, лирикэ уэрэдхэр хепщэр авторым и пьесэм. Хьэбашэрэ Хьэ-
цацэрэ гушыIэ псалъэхэр зэпадзурэ я гурыщIэм топсэлъыхьыр. 
Ахэми къыщагъэсэбэп «Хьэцацэ Къарэ» уэрэдыжьым хэлъ 
жыIэгъуэхэри, ахэм езы IутIыжым дыщIигъуа ауанхэри.

Комедием хэлъ ауаныр щынэхъ гуащIэр Къыдырхъанрэ 
абы и блыгущIэт Зэмахъширрэ КIэтIумашрэ япыщIа диалог-
хэрщ. Мыхэм, псом хуэмыдэу Къыдырхъан и образым дра-
матургым хипщащ КъуэкIыпIэ къэралхэм хъанхэм залымы-
гъэу, хьилагъэу яхэлъа щэнхэм щыщрэ, абы и лъэгущIэтхэм я 
Iужажагъэ Iэмал дыхьэшхэнхэмрэ. Зэмахъширрэ КIэтIумашрэ 
быдапIэм щыжей Къыдырхъан къыщыушынум йожьэхэр, 
ахэр зэпоуэр хэт хъаныр къыщыушкIэ нэхъ псалъэ дахэ 
жриIэн, хэт нэхъыфIу игъэшхэн, ихуэпэн, н.къ. хъаныр къэ-
ушмэ дунейр къэушынущ, къэгъэгъэнущ. Зэмахъшир жеIэ: 
«Пщэдджыжь дыгъэр уи нэм щIэпсэну хуейщи, хуэмышэчы-
жу къыппоплъэ». А псалъэхэм Къыдырхъан ехъуэхъунумкIэ 
Зэмахъшир трагъакIуэ зэхьэзэхуэм. Къыдырхъан къоушыр, 
ауэ дыгъэр щыIэкъым. КIэтIумаш къелъытэр Зэмахъшир пцIы 
иупсауэ, ауэ Зэмахъшир щIэуэ зыгуэр къегупсыс: «Дыгъищыр 
зы аузым дежкIэ куэдыщэщ, Къыдырхъан и нитIыр дыгъэ-
щи, ещанэ дыгъэм зеIэжьэр». Къыдырхъан гъэшхэнымкIи зэ-
пеуэр къехьыр абы: «Акъужьрэ салъкъынрэ зэхегъэзэрыхь, 
дыгъэ бзий хеупщIатэр, пшагъуэ тIэкIу трекIутэжыр, джэд-
гын трегъэщэщэжыр». Къыдырхъан Зэмахъшир Iущу къе-
лъытэр.

ЛIыщIэхэм зыр зым къебжыр пцIыупсу, зэрогъэулъий. Зэ-
махъшэрийр йолъэIу Къыдырхъан хуит къищIыу КIэтIумаш 
къыздикIа къуэм дидзэжыну. КIэтIумаш хъаным зыхуегъа-
зэр: «Сэ згъэзэж хъунукъым. Уи блыгущIэт сыхъун щхьэкIэ 
си напэри, си цIыхугъэри, укIытэри згъэкIуэдащ. Ахэр 

пфIэкIуэдауэ цIыхум уахэтыфынукъым, уадэпсэуфынукъым, 
уадэгъуэгурыкIуэфынукъым». Къыдырхъан чэнджэщ къре-
тыр «ущыкIуэжкIэ къэбгъуэтыжынщ» жери, КIэтIумаш педзы-
жыр ар кIуэдамэ зэрумыгъуэтыжынур. Къыдырхъан абы пи-
дзыжыр гъэщIэгъуэнщ, парадокс мыхьэнэ иIэщ: «Сыт мыгъуэр 
пхуэсщIэн, КIэтIумаш, сиIамэ, уэстынти узутIыпщыжынт, ауэ 
пщыхэм яIэххэкъым а зи гугъу пщIы напэ, укIытэ, цIыхугъэ 
сыт жыхуэпIэ мыхьэнэншэхэр. Пщыр зыкIи зыхуэмей хьэп-
шыпщ, тIу, ахэр». КIэтIумаш къебжыр апхуэдэ «хьэпшып-
хэм» блыгущIэтхэр зыкIи хумейуэ. КIэтIумаш зиусхьэным 
гурегъаIуэр езыр ирахужьэж зэрымыхъунур. НапэншагъэкIэ 
Зэмахъшир пеуэфыну дунейм тетыр КIэтIумаш зэриза-
къуэр. ГъэщIэгъуэн куэд къегупсысыр Къыдырхъан. Абы и 
лIыщIэхэр зэпрегъауэ, ахэм напэ гуэр яIэу, ауэ щIахъумэу гу-
рыщхъуэ ещIыр. ЗэрынапэншэхэмкIэ зэпрегъауэ КIэтIумашрэ 
Зэмахъширрэ. Хьэбаши Iуэхум къыхохьэр, ар Къыдырхъан и 
хъумакIуэу къащтэр, абыи напэ иIэ хъунукъым. Абы Къыдыр-
хъан щихъумэн хуейщ «пыху-сыху» шынагъуэ гуэру къежьам. 
«Пыхусыхур» символ пэлъытэщ, абы щышынэурэ Къыдыр-
хъан мэпсэур, абы фIыуэ щыIэ псори лъысын хуейуэ игъэу-
ващ. Хьэцаци абы еин хуейщ. Хьэцацэ и жэмхэгъасэу къокIуэр 
Фаризэт. Фаризэт къепсырей мэхъури, Къыдырхъан и псэр 
IуокIыр. Ар узым ицIэлауэ къелъытэри, мэгужьейр. Хьэбашэ 
кIэлъагъэплъри Къыдырхъан и кIуэцIым гум и пIэкIэ зэз зыб-
жанэ илъу къегъуэт (хъаным и зэзыр куэдым ятрикъутэн ху-
ейщ, абы гу зэрищIын щыIэкъым).

Къыдырхъан мывэ гуэр щэхуу зэрихьэрт, абы тетхар наIуэ 
хъумэ и хъаныгъуэр фIэкIуэдынут. (Мывэри, абы тетхари 
унафэ щэху цIыхум кърамыгъащIэхэм я дамыгъэщ). Сытми 
Iуэхухэр къокIэрэхъуэкIыр, Къыдырхъан цIыхубэм къыхы-
хьэжыну Iэмал игъуэтыркъым, хъаныр и цIэм пыхумэ, къы-
хуэнэр «Къыдырщ», къыдыруи лэжьэфынукъым. Ар сценэм 
тогъуалъхьэри малIэр. Хъаным и пIэкIэ къэнэну зыкъом зоза-
уэр, лъэгущIэтхэр япэ иту, ауэ жылагъуэр хъаныншэу къонэр. 
Сценэм къытохьэр артистхэр, персонажхэр, ахэр таурыхъыу 
щытауэ къыщIокIыр.

Комедиер уэрэдкIэ, гушыIэкIэ, сюжет гъэщIэгъуэнкIэ узэ-
дащ, аращ ар фарс зыщIри, артистхэр щIэщыгъуэу зыгъэ-
джэгуари.

ЦIыху щхьэхуэхэм я ныкъусаныгъэхэр IутIыжым сэтей 
къыщещIыр комедие «Хьэпэщыпхэ» жыхуиIэм. Мы пьесэр 
сценэм нэмысами, абы драматургыр  илъэс заулкIэ тригъэ-
зэжурэ елэжьыжауэ къыщIэкIынщ, аращ ар щитхауэ игъэ-
лъагъуэ илъэсхэр щIызэпышари (1974–1992). Мыбы персонаж 
куэд хэткъым. Я нэхъыбэр зэIыхьлы-зэблагъэхэщ: ТIатIымрэ 
Бабынэрэ зэщхьэгъусэ лIыжь-фызыжьщ, Хуцинэ – Бабынэ и 
нысэгъущ, ХьэIишэт – Бабынэ и нысэщ, Мадинэт – ТIатIымрэ 
Бабынэрэ япхъущ, илъэс 22-м итщ, абы и псэлъыхъу щIалэщ 
Жанхъуэт. 

Хамэу пьесэм хэтыр Iэзэ Хьэнэфийрэ абы и фыз Хьэ-
нифэрэщ, я къуэ Тимошэ хэту. (ЩIалэгъуалэ конферан-
сье ящIыгъужщ). Комедием и зэIухыныр авторым Хъуэжэ 
лъегъэсыр. Ар шыдым тесу сценэм къытохьэри уэрэд жеIэ, 
къеIуатэр фIым зэрыщыгуфIыкIыр, Iейм зэрыфIэмыкIыр, 
закърегъэцIыхур зэры-Хъуэжэр, куэд зыхужаIауэ, зыхуат-
хауэ зэрыщытыр, цIыху мыхъумыщIэхэм «игъэхыщIэу» 
зэракIэщIэпIаскIуэр: «Сэ сылIауэ ягъэхъыбар, бэщмакъым 
и фIыгъэкIэ жэнэтым сакъыфIинауэ… Сэ зэи сылIакъым. 
Сыт хьэдрыхэ нэс укIуэу жэнэт къыщIэплъыхъуэнур, мыб-
дежым… бизнес къыщызэIупх хъунрэ пэт?»117 Ноби Хъуэжэ 
сэбэп къихьыфынущ, ауан щIыпхъэ куэд къыхуэгъуэтынущ.

Хъуэжэ йокIыжри, Iуэхум къыхохьэр зэнысэгъу фызыжь 
Бабынэрэ Хуцинэрэ. А тIум кърагъажьэр я тхьэусыхэр, кIэ 
зимыIэж гуащэ-нысэ темэр, зым и нысэр гуащэр щыту «псы 
йофэр», адрейм ейр «жьгъуатх» жиIэу къопсыр. Гуащэ-
хэр йокIыжри, нысэхэм (Фаризэтрэ ХьэIишэтрэ) убэн чэзур 
къалъосыр. Персонажхэр къихьэурэ я Iуэхухэр, я хьэл-щэнхэр 
утыкум къралъхьэр. Ахэр: Хьэнэфий (Iэзэщ, Кашпировскэ-
ри, Чумаки, Джуни зэрипэсыркъым), ТIимошэ (тIэкIу ефащ, 
уэрэд жеIэр, хъыджэбзхэм «бомбэ» яхуигъэхьэзыращ, мыбы 
и уэрэдым авторым щызэрихъуэкIащ нарт пшыналъэм хэт 
псалъэхэр: «СыефакIуэ-ешхакIуэщ. СылэгъунакIуэ щауэщ, 
гупым сахыхьамэ, зэриухыр зауэщ»). «ДыхьэшхэгъуитIыу» 
(едзыгъуитIу) зэхэлъ сюжетым авторым ди нэгу щIегъэкIыр 
цIыхухэр уэрэдкIэ лэжьапIэм щыдэкIыу щыта зэманыр, 
«шэщIэхум» щекIуэкIа хъыбархэр, зэдихьэха Жанхъуэтрэ (ар 
офицерщ) Мадинэрэ я лъагъуныгъэ къабзэр. Къуажэм а зэ-
маным къыщежьауэ щыта «художественнэ самодятельность» 

(мыбы хуэфащэ адыгэ псалъэ къахуэмыгъуэтурэ ужьыхыжащ 
езыр-езыру) Iуэхум нысэри пхъури хэша мэхъур, абыи пса-
лъэмакъ кърахыр гуащэхэм.

«Хьэпэщыпхэ» комедиер IутIыжым «иузэдащ» уэрэдхэмкIэ, 
абыхэм я фащэхэри, ритмыри, сатыр гъэпсыкIэри цIыхубэ 
уэрэд, гушыIэ уэрэд цIэрыIуэ хъуахэм поджэж. («Мы иджы-
рей нысащIэхэр, щхьэпсыншэ защIэщ» − «Мы иджырей пща-
щэхэр» уэрэдым ипкъщ, апхуэдэщ «Иджырей фызыщIэхэр» 
къызэрищIадзэ сатырхэр).

Нэхъ гъэщIэгъуэну драматургым иухуа образхэм щыщщ 
Тимошэ, ТIатIым, Хьэнэфий сымэ.

Тимошэ «гъащIэр зыгъэс» жыхуаIэм хуэдэщ. Ар ефэнущ, и 
нэгу зригъэужьынущ. ЗыкъомкIэ урыс классикхэм хыхьа пер-
сонаж, «Седжэну сыхуейкъым, къэсшэну сыхуейщ» жызыIам 
ещхьщ. Дэнэ щеджэну кIуэми къыщIахужыр, лэжьэн муради 
иIэкъым. ТIатIым лIыжьыр абы еущиену хэтщ, ар йоупщIыр 
мы пыIэзэфIэхьым щIэмылажьэмкIэ. Тимошэ къит жэуапыр 
гъэщIэгъуэнщ: «Умылажьэу упсэуфащэрэт иджы, ТIатIым, 
улажьэу умыпсэуфу»118. Тимошэ Мадинэт йохъуапсэр, ар 
къишэн щхьэкIэ сыт имыщIами, къехъулIэркъым. Мадинэт 
фIыуэ илъагъу Жанхъуэт лъосыр. Езы Тимошэ и уэрэдым хэт 
псалъэхэм къаIуатэр и Iуэху зыIутыр:

ФIыкъым уи щхьэм къытена цы бжыгъэр
Махуэ къэскIэ нэхъ бжыгъуафIэ хъум.
Хыумыхами къэшэн гугъэм Iуэхур, гугъэр,
Гухэлъ лъахъэр йомылъхьэфмэ зым.

Езым щIэныгъэ имыIэ щхьэкIэ, Тимошэ усэ етхыр, филосо-
фиеми хэIэбэну хэтщ, къедэIуэн игъуэтмэ, хэти  и щхьэр иу-
дэгунущ. Апхуэдэу хъарзынэу къигъуэтащ ТIатIым лIыжьыр, 
абы жреIэр Тимошэ: «Президентым къуажэм къигъэкIуауэ, 
поэмэжьыфI къалэн къритауэ». ТIатIым къыжраIэ шыпсэхэр 
и фIэщ мэхъур. Тимошэ усэн IэщIагъэр Алыхьым къритауэ, 
езы цIыхухэм арыншэу яхуэмыгумэщIыу къыфIегъэщIыр. Зы-
тетхыхьам гъуни нэзи иIэкъым. Тимошэ йоупщIыр лIыжьым: 
«Философие жыхуаIэр пщIэрэ?» ТIатIым мэукIытэри, ищIэу 
жеIэр (Тимошэ лъэныкъуэкIэ зегъазэри и щхьэм хужеIэжыр: 
«Си уз уощIэр»). Езыр философием къыхэщIыкIауэ, и 
щхьэ къуэпсхэм хэкIауэ, итххэми философиер хэпIытIауэ

къеIуатэр. А узыфэр къыздикIар, къыщыпкърыхьар 
къищIэну хэтщ ТIатIым. Тимошэ и жэуапымкIэ, узыр Iэджи 
щIауэ пкърытщ, къыщыхигъэзыхькIэ къэрэндащ къещтэ-
ри, усэ, уэрэд етххэр. Апхуэдэу итхащ «Гупсысэ тхьэмбы-
лыфэхэр» (къыхуоджэр). ТIатIым къыгурегъаIуэр «поэтыр» 
адрей цIыхухэм къазэрыгуэкIыр. Псалъэм папщIэ, пыхусыху 
жыхуиIэ къызэрыгуэкIым усакIуэм хужиIэфынущ:

Зэпыту укIуэ мы пыхусыхур!
Си нитIыр нэпсым ирифащ,
Си пэгъуанитIым гъуэз кърихум
СызыщIэс пэшыр къигъэплъащ.

АдэкIи къребжэкIыр узым бэлыхьу къишэр: гущхьэм уэс 
къыщрегъэс, Iэпкълъэпкъыр егъэкIэзыз, тхьэмбылыр егъэсыс, 
дакъикъэ къэскIэ кърегъэпс… икIэм икIэжым еух мыбыкIэ: ка-
питализмэм и бий псоми къаригъэуалIэ тхьэм пыхусыху (япэм 
«социализмэм» жэуэ итхыу щытащ). Тимошэ лIыжь емыджар 
къигъуэтауэ «щIэныгъэшхуэрэ» нэIуасэ бэлыхьхэмрэ зэриIэр 
къыхуребжэкIыр. Ар нэхъ бэлыхьыж хъунут адэу бизнесмен 
иIатэм («Адэ къысхухэхатэкъым, Хьэнэфий и IэзапщIэмкIэ жы-
жьэ укIуэнт»). И «лекцэ» лIыжьыр зригъэдаIуэм деж Тимошэ 
Бальзакрэ Ларошфукорэ адыгэхэу жеIэ, Виктор Гюго Бахъсэн 
щыщу, зэхегъэзэрыхьыр тхакIуэ щэджащэхэр щыпсэуа къэ-
ралхэр. ТIатIым хуэмышэчыжу IэщIокIыр, ауэ кIэлъыкIуэурэ 
«ирегъаджэр». Тимошэ и жьэкIэ IутIыж Борис ауан ещIыр ди 
Ищхьэ еджапIэхэм зэрырагъаджэм и ныкъусаныгъэхэри.

Персонаж къэскIи, гуп щхьэхуэхэми (нысэхэм, гуащэхэм, 
щIалэгъуалэхэм) я уэрэдхэр хэухуэнащ комедием и сюжетым, 
конферансьем концерт хьэл хелъхьэр  теплъэгъуэхэм, уеблэ-
мэ циркым къыщагъэсэбэп Iэмал гуэр комедием зэрыхэтыр 
уегъэлъагъур «ДызэрывгъэцIыху» жыхуиIэ щIэдапIэм щIэтха 
«Парад-але» псалъэм.

Драматургым «Хьэпэщыпхэ» комедием фIищами нэ-
рылъагъу ещIыр абы къыщыхъухэм шыпсэ, таурыхъ, егъэ-
леиныгъэ зэрыхэтыр. IутIыжым цIыху щхьэхуэхэм, жыла-
гъуэ псом я ныкъусаныгъэхэм я щхьэфэ йоIэбэр гушыIэкIэ 
Iэмалхэр къигъэсэбэпурэ. Комедиер зытепсэлъыхь Iуэхухэмрэ 
къигъэлъагъуэ зэманымрэ IупщIыу ди пащхьэм кърегъэ-
увэр. Дэ а ныкъусаныгъэхэм дыщигъэдыхьэшх къэна, езы

персонажхэри гушыIэ хэлъу я щхьэм, къаймыхъулIа Iуэхухэм 
топсэлъыхьыр. Адрей и тхыгъэхэми хуэдэу, IутIыжым 
персонажхэм я теплъэр, я сурэтыр, щхьэж и псэлъэкIэр, 
гупсысэкIэр къыхегъэщхьэхукIыр. Комедиер зэрытха бзэр 
къулейщ псалъэжьхэмкIэ, зэгъэпщэныгъэхэмкIэ, жыIэгъуэ 
щIэщыгъуэхэмкIэ. Комедиер прозэкIи усэкIи тхащ, драма-
тургыр жанр хухихам и IэмалхэмкIэ пьесэр цIыхур зыгъэгуп-
сысэ икIи я зэш тезыгъэу ищIын хузэфIэкIащ.

IутIыж Борис сыт щыгъуи къалэну зыхуигъэувыжырт ады-
гэ литературэм щIэуэ зыгуэр хилъхьэну. Ар щынэрылъагъущ 
и гушыIэ произведениехэм дежи, поэзие, прозэ е драматур-
гие ирехъу ар. Жанр къэскIэ езым фащэ щIэщыгъуэ, къупхъэ 
къахуигъуэтырт.

Комедие лIэужьыгъуэу литературэм щылажьэ псори ады-
гэ литературэм къыщигъэсэбэпащ IутIыж Борис, языны-
къуэр зэикI ди литературэ процессым хэмытауэ. Апхудэу 
щIэщ, щIэщыгъуэщ адыгэ комедиеграфием и деж «Ажэгъа-
фэ джэгу» IутIыжым зыфIища цикл иныр. А циклым хыхьэм 
и нэхъыбэр щитхар совет лъэхъэнэм иужьщ, ипэкIэ итхами, 
къыщытридзар, спектаклу щагъэувар а лъэхъэнэрщ. ЗэуIуу, 
тхылъ щхьэхуэу «Дунейр театрщ» жыхуиIэр къыдэкIащ 
1998 гъэм, ауэ абы ипэкIэ «ГушыIэ махуэ апщий»119, «ГушыIэр 
гушыIэщ»120 комедие цикл хуэдэхэр къыдэкIащ.

«ГушыIэ махуэ апщий» (1982 гъэм итхащ, ауэ 1993 гъэм пье-
сэм и цIэр тхылъ псом фIэщауэ къыдэкIащ) комедием щIэтхащ 
белджылы зыщI псалъэхэр: ЛIэужьыгъуибгъуу зэхэлъ гушыIэ 
IэшрыI. А цIэ дыдэр IутIыжым къыщигъэсэбэпащ нэгъуэщI 
тхылъ «Дунейр театрщ» жыхуиIэу 1998 гъэм къыдэкIам ихуа 
комедие «ГушыIэ махуэ апщий», Iыхьибгъуу цIэ щхьэхуэ 
зиIэхэр къызэщIэзубыдэм. Япэрейм хэтыр персонажитIщ: 
Мэлэчыпхъу – бысым гуащэ, Унэджокъуэ – бысым щауэ, ахэ-
ращ сюжетыр зытещIыхьар, ауэ эпизодхэм зэзэмызэ къы-
хохьэр щIалэ, хъыджэбз, адвокат, Хьэфотэ сымэ. Едзыгъуэ-
уи тIущ зэрыхъур. Хэтщ уэрэдхэр, IуэрыIуатэ лъабжьэ зиIэ 
гушыIэхэр. Псалъэм папщIэ, IуэрыIуатэм хэт упщIэ «Уэ, дыгъэ 
(мазэ, щIыгу н.къ.). улъэщ? Фащэм иту Унэджокъуэрэ Мэлэ-
чыпхъурэ зоупщIыжхэр. Мыбыхэм къабгъэдэкIыу упщIэ хуа-
гъэувыр лъагъуныгъэм, усакIуэм, тыкуэным, ревизорым, зав-
складым, заготовителым, сондэджэрым. Лъагъуныгъэр пэ-

мылъэщу усакIуэм гонорар къелэжьыр, усакIуэм и тхылъыр 
сабэм иуэжауэ тыкуэным щIэлъщ, тыкуэныр абы тесымрэ и 
пэшэгъухэмрэ яшхыр, ревизорыр токIуэ тыкуэнтесым, абы 
къытокIуэжыр складыр зыIэщIэлъыр, нэхъ лъэщыжщ, заго-
товителыр, ауэ псоми текIуэр сондэджэрырщ. Сондэджэрыр 
делэщ, ауэ езым нэхъ делэж къыхуогъуэтри, ахэр къегъапцIэр. 
Абы и псалъафэщ: «Дынапэншэуи, дыузыншащэрэт», аращ 
кIэпIейкIэр апэсы щIыхуэщIыр. Авторым ауан ещIыр тауры-
хъымрэ гъащIэм щекIуэкI Iуэхухэмрэ зэрызэхэзэрыхьар, цIыху 
щхьэхуэхэр сценэм къыщыпсалъэурэ (Iужажокъуэ, псалъэм 
папщIэ) цыхухэр къагъапцIэ къащыхъуурэ езым, я пыхъуэпы-
шэхэм (колхоз тхьэмадэм) я ныкъусаныгъэхэр сэтей къащIыр. 
Пьесэр гъэнщIащ лъагъуныгъэ гушыIэ цIыхубэ уэрэдхэм япкъ 
авторым иригъэува уэрэдхэмкIэ. IэшрыIым «къыхэщIыкIа» 
спектаклыр цIыхухэми критикэми ягу ирихьащ.

IутIыж Борис и «Ажэгъафэ джэгухэр» щызэхуэхьэсащ «ду-
нейр тетарщ» жыхуиIэм. Мы циклыр комедие цIыкIу тIощIрэ 
ирэ мэхъур, ахэм псоми фIэщIыгъэцIэ яIэщ, ауэ ахэр езыхэр 
гупихыу гуэшыжащ. «ГушыIэ махуэ» гупым хэтщ: Сондэджэр 
тхьэмыщкIэ, ИугъащIэ Исрафил!, Си псэу фадэ, Шумэданхъуэж, 
Адыгэ детектив, Фызкъэмышэ ПIетIрош, ЦIыхубз тхьэмыщкIэ.

ГушыIэр гушыIэщ» (мы гупыр 1987 гъэми, 1998 гъэми 
къыдэкIащ) гупыр зэхэгъэуващ: Гуащэщыкъуанэ, Нысашэ 
хъуэхъу, Адыгэ трагикомедие, Гъуэгу махуэ, Ди тхакIуэ щIалэ, 
ИлъэсыщIэ хъуэхъу, Япэ къэсыр зи дотэу ЛIынэлIыпсэ Хьэфотэ.

Ещанэ гупми комедие цIыкIуих хэтщ, «ДыкIуэм-дылъэурэ» 
псалъащхьэм щIэтхэу: Жьэмыгъуэ и хьэгъэщагъэхэр, Сыкъэп-
лъэгъуакъым-услъагъужакъым, Нэмыс нет – насып джокъу, 
Дотэ, Iэнусэ и письмо, Цыримбон.

«Дунейр театрщ» жыхуиIэр тхылъ псоми къыкIэлъыкIуэ 
гупми я фIэщыгъэцIэ ищIащ драматургым: Сымылицэ мы-
гъуэкъым, IинтIырву, Жьэмыгъуэ – Африкэм, Хай Хьэжмуд.

ИкIэ дыдэ «Театр къэкIуащ» жыхуиIэм хыхьащ: «Джэгузэ-
хэшэ», «ТIыхъужь Алий и бенефис», «Хьэфотэрэ террорист-
хэмрэ», «Ни Къауц, ни бжьэхуц!», «Жьэмыгъуэ и фиигъуэ».

Зи цIэ къитIуа комедие гупыр къызэIуех «Джэгупежьэ» 
хэзыгъэгъуазэмкIэ, мыбдеж IутIыжым щыжеIэр адыгэхэм 
«цIыхубэ театр» нэгъэса пасэм димыIами, ауэ абы и хьэл 
Iэджи хэтащ ди хабзэ зехьэкIэхэм, ритуал, обряд жыхуэтIэхэм, 

хыболъагъуэр драматургым хабзэ хуэхъуа «щIэдзапIэ», «зы-
ужьыпэ», «лъагапIэ», «ухыпIэ» зыфIащахэр (экспозиция, за-
вязка, развязка). Борис нэгъуэщI зыми гу лъетэр: «ЦIыхур 
нэхъ зыщымэхъашэ дыдэхэм ящыщщ зэшыгъуэр. Iущыгъэ 
защIэу зэхэлъу щытми, зэшыгъуэр щытепщэ хабзэ дэхыкIэр 
куэдрэ зекIуэнукъым… абы «къыщIэкIын» хуейщ гъащIэ 
къызэрыгуэкIым ефIэкI, абы ухэзыIэтыкI гъэщIэгъуэн, 
узыIэпызышэ гуэрхэр»121.. А къалэным къыхэкIыу IутIыжым и 
комедиехэр игъэнщIащ уэрэдхэмкIэ, куплет щхьэхуэхэмкIэ, 
джэгухэмкIэ. Мы цикл иным кIуэцIрыкIыу персонаж нэ-
хъыщхьэу, Iуэху псори зезыгъакIуэу драматургым хигъэ-
хьар Ажэгъафэрщ, ауэ абырэ IуэрыIуатэм хэтымрэ фIыуэ 
зэщхьэщокIыр. IуэрыIуатэм хэтым нэхъыбэу къигъэсэбэпыр 
«мим» жыхуаIэм и Iэмалхэрщ, ар псалъэркъым. IутIыжым 
Ажэгъафэм и пщэм куэд ирилъхьащ, ар псалъэ къудейкъым, 
(абы Iурылъщ усэбзи, къызэрыгуэкI псэлъэкIи, прозэм и бзи), 
атIэ джэгуакIуэм и къалэн зыбжани егъэзащIэр.

Пасэрей IуэрыIуатэм Ажэгъафэ джэгухэр фащэ хуищIами, 
IутIыжым и пьесэ гупым къыщигъэлъагъуэр нобэрей ады-
гэ гъащIэрщ, иджырй цIыхухэм я ныкъусаныгъэхэрщ сэ-
тей къищIыр. Комедие тIощIрэ ирэ мы циклым хэтхэр псо-
ри анализ тщIыну ди пщэрылъкъым, ахэм темэ куу дыдэ 
къыщыIэтащ. Нэхъ убгъуауэ мыхэр щызэпкъырыхащ. Апхуэ-
дэу щыхъукIэ кIэщIыу зытеухуа IуэхугъуэхэмкIэ дгуэшынщ, 
ауанрэ гушыIэ дахэрэ зыхэлъхэр къыхэдгъэщхьэхукIынщ. 
Темэ нэхъыщхьэхэм ящыщщ адыгэхэм ефакIуэ куэд къахэкI 
зэрыхъуар.

Псоми зэращIэщи, адыгэ жылагъуэхэм деж хасэхэри, ди-
нырылажьэхэри, мылъку зыбгъэдэлъхэри лIэщIыгъуэ куэд 
щIауэ кIэлъыплъырт лъэпкъым факъырэ къыхамыгъэкIыну. 
Сыт щыгъуи щыIащ адыгэ хуэмыщIауэ псэу куэд, ауэ зэикI 
адыгэм я Iэр шияуэ лъаIуэу, факъырэу щытахэкъым. Апхуэ-
дэ щытыкIэм хуигъэувакъым ди лъэпкъыр емынэ, тало узхэм. 
Ар «зыхузэфIэкIар» зы уз закъуэщ – фадэ ефэнырщ. Мы те-
мэр IутIыж Борис къыщеIэтыр и комедиехэм, ауэ ефакIуэхэм 
«зэреIэзэр» литературэм и Iэмал ауанымрэ гушыIэмрэщ.

«Дунейр театрщ» жыхуиIэ тхылъым ит комедие цIыкIу щы-
зэхуэхьэсахэр (ахэр 28 мэхъу) зыхэт гупитху псоми я «ефакIуэ 
зырыз дащыхуозэ персонажхэу: Хьэжбэтыр (ГушыIэр 

гушыIэщ) – «аркъэбжьэ хуэпшийурэ, хъуэхъуакIуэ дэнэ къэна,
укIыпIэм ипшэфын иджырей щIалэжьщ»; Чэфыжьокъуэ 
ХьэпIытI (ГушыIэ махуэ апщий) – «Ефэм ефэурэ, зи псо-
ри изыфыжа, ныбжь  зэхэгъэкIыгъуей зиIэ лIы хьэхэбасэщ»; 
Мухьэжид (ДыкIуэм-дылъэурэ…) – «Чэф сыхъури, аркъэм 
сыхэкIыжащ!» − жиIэу къэна лIым ещхь гуэрщ»; ХьэпIытI 
(Дунейр театрщ) – ди хэкуэгъу ефакIуэхэр зэрыуахътыншэр 
хьэкъ пщызыщI лIы зэхэупIышкIуа лIыжьмыщIэщ». Абы-
хэм щхьэхуэуи IыхьитI хигъэващ ефэным къишэхэм теухуа-
уэ, «Си псэу фадэ», (ГушыIэ махуэ апщий), «Цыримбон» 
(«ДыкIуэм-дылъэурэ»).

«Си псэу фадэ!» теплъэгъуэр инкъым  (н. 103−112), ауэ 
мыбы драматургым къыхуигъуэта фащэр гъэщIэгъуэнщ. 
ПерсонажитIыр, ефакIуэ ХьэпIытIрэ, къалэм къикIа журна-
листкэ Марифозэрэ я диалогыр репортаж, интервью  хуэ-
дэу гъэпсащ. Марифозэ упщIэ зыбжанэкIэ зыхуегъазэр 
«ефэнкIэ цIэрыIуэ» хъуа ХьэпIытI, абы и упщIэхэр къыпа-
чауэ ещхьщ «социалист зэхьэзэхуэхэм» къагъэсэбэпу япэм 
щытахэм. ХьэпIытI и жэуапыр нэхъ щIэщыгъуэщ. Жур-
налисткэр йоупщIыр ефэным гу щыхуищIа зэманымкIэ 
(и фызыр щимыцIыхум фадэм хуищIат япэ лъагъуны-
гъэр), и ехъулIэныгъэхэр зэрызыIэригъэхьам, ефэ гупхэм 
я зэпеуэкIэм. ХьэпIытI жеIэр илъэс къэкIуэнум и планыр 
ефэнкIэ зэригъэзэщIар, ар ефапIэм щыбысымщ, я унагъуэм 
щыхьэщIэщ, и бынхэм щыкIуэжкIэ «Папэ къэкIуа мыгъуэщ» 
жаIэ, ахъшэ тIэкIу (сабий ахъшэм щыщ) къаIрихыу ежьэжмэ, 
«Папэ кIуэжащ» жаIэри мэгуфIэр.

ЕфакIуэм и ехъулIэныгъэхэм хэкIыпIэу иIэхэмкIэ журна-
листкэр еупщIа нэужь, ХьэпIытI и жэуапым ди прессэм «я 
псэлъэкIэ» зещI тхакIуэм, ар ауан ищIыу: «Ди ехъулIэныгъэм 
и хэкIыпIэ нэхъыщхьэщ ефакIуэхэм я производительно-
стыр къызэраIэт IэмалыщIэхэр, пашэхэм я опытыр къызэ-
рыдгъэсэбэпыр, дзыхьмыщIхэр моральнэу тедгъэгушхуэу-
рэ материальнэ и лъэныкъуэкIэ я унагъуэм етхъунщIауэу 
зэредгъасэр, сом къыIэрыхьэмэ зи фыз хуэзыхьыну хэтхэм 
а хьэл Iейр зыхана зэрыхъунымкIэ къызэгъэпэщыныгъэ лэ-
жьыгъэшхуэ зэредгъэкIуэкIыр, культурнэ-массовэ лэжьыгъэ 
къыддезыгъэкIуэкIыну зи гугъэхэм я гурыгъыр игъэжауэ 
къызэрыдгъанэр122.

ЕфэнкIэ къакIэрыхухэми «гулъытэ лей хуащIыр», абы я 
цIэхэр авторым къыщрибжэкIкIэ щIэнэкIалъэ зэрищI Iэмал 
къегъэсэбэпыр, нэхъ ефакIуэ пажэхэми ялъосыр ауан Iыхьэ: 
«НэхъыфIыжхэм ящыщщ, псалъэм папщIэ, мо къещхьэу-
къуэхыу щыс ЗыIурыдзэсыкIхэ ТIимошэ, Шагъырым ефэу 
зэрефа стэчаныр тезышхыхьыж Хьэжыгъафэхэ Федя. АдэкIэ 
къыдэс Къундэпсохэ ТIымыжь, ПыIэжьынэхэ Наполеон. Мо 
унэлъэгум илъ ЗэлъэтыкIхэ ТIырыхъу. А иджыпсту къохъуэ-
на КIунанухэ ХьэцIыкIу сымэ»123.

Зэрытлъагъущи, цIэ-унэцIэхэм ауан яхэлъщ, я Iуэху-
зехьэкIэм, дуней тетыкIэм ягъэпуд мы персонажхэр. ХьэпIытI 
и щхьэ хуопсэлъэжыр, ар кIуэрыкIуэу здэкIуэм зыжьэхэ-
уа кхъужьейр цIыху фIощIри йохъущIэр, унагъуэр хьэлэ-
бэлыкъ хигъэкIкъым. Сом лъаIуэу (Ажэгъафэми йолъэIур) 
къонэр. Ажэгъафэр йокIыжри, сценэм къохьэр ХьэпIытIрэ 
и фызымрэ. ХьэпIытI иIыгъ птулъкIэр къытрихын и мураду 
кIэлъожэр. Абы жеIэр «УщытеткIэ, сыщытеткIэ» уэрэдым 
ещхь, птулъкIэм зыхуигъазэурэ. Фызым педзыжыр: «Уэ зыр 
дунейм утемытамэ, ущымыIамэ… ди гъащIэм ухэмытамэ…» 
Псори цIыху хуэдэу дунейм тетынут. Прозэрэ усэкIэ тха коме-
дие цIыкIур еухыр Ажэгъафэм и уэрэдкIэ. Абы жеIэр, тIэкIу 
ирагъэлеями, къагъэлъагъуэхэр гъащIэм щыщ Iыхьэщ. Лъэп-
къым захудогъазэр а уз бзаджэм пэлъэщын зэрыхуеймкIэ. 
Ажэгъафэр и хъуржыным йоIэбэр, къыкIэлъыкIуэ теплъэ-
гъуэм и темэр кърихын щхьэкIэ.

«Ажэгъафэ джэгухэм» хэт комедиехэм темэ щхьэхуэу 
кIуэцIрыкIхэм щыщщ сондэджэрым епхахэр. «Сондэджэр 
тхьэмыщкIэ» жыхуиIэм деж драматургым къыщегъэсэбэп 
IуэрыIуатэм хэт нэхъ лъэщкIэ «зэпеуэкIэр». Мы Iэмалыр 
хэтщ мыбы япэм итха зы комедиеми (гуп махуэ апщий, 1982, 
«ЩIэнэкIахуэхэр» едзыгъуэм). Япэрейм деж «зэпрагъауэхэр»: 
Дыгъэр, Мазэр, щIыгур, усакIуэр, тыкуэныр, завскладыр, за-
готовителыр. Псоми ятекIуэр сондэджэрырщ. Ар дыдэращ 
етIуанэ комедием дежи «улъэщ-сылъэщ» упщIэм «Ахьей-
мэ сылъэщ» жэуапыр зытыфыр, ауэ мыдеж щызекIуэхэр 
нэгъуэщIхэщ: Сондэджэр «тхьэмыщкIэ» Хьэжымуд коньякым 
щIихуэри маршынэкIэ зыжьэхэуа жыгыр, жыгыр зыхуэшх 
хьэпIацIэр, ар зыгъэлIэф агрономыр, председателыр, абы и 
фызыр, япхъу гъэфIэныр н.къ. ИкIэм икIэжым текIуэр сон-

дэджэрырщ. Сондэджэрым и образыр IутIыжым ирепхыр 
цIэрыIуэ ищIа персонажхэм: Хьэжымуд, Жьэмыгъуэ, Хьэфо-
тэ. Жьэмыгъуэрэ Хьэжымудрэ а IэщIагъэм щIыпIэ куэдым 
яшэр. Комедие теплъэгъуэм я цIэми къеIуатэр ар («Жьэмы-
гъуэ – Африкэм», н.)

Комедие зыбжанэм персонажу пхрокIыр Хьэфотэ, зым 
деж ар дыгъуакIуэщ, («сымылицэ мыгъуэкъым», адрейм деж 
(«Хьэфотэрэ террористхэмрэ») Хьэфотэ къиубыда «терро-
риститIым» я зыр и щхьэгъусэу къыщIокIыр (апхуэдэу 
дэкIуэрейт, зыдэкIуэхэми къагъапцIэрт, къедыгъуэрти – 
загъэпщкIужырт).

IутIыж Борис и персонаж, цIыхухэм я ныкъусаныгъэ, я хьэл-
щэн щIэнэкIалъэ щIыпхъэхэр гукъинэжу зыкIэрилъхьауэ 
къэлъытапхъэщ «ГушыIэр гушыIэщ» комедием хэт Хьэфотэрэ 
Хьэжбаронрэ. Пьесэм хэтхэр авторым къыщриIуэм деж, ахэр 
зи хуэдэр псалъэуха зырызкIэ ди нэгу къыщIегъэхьэр: Хьэфо-
тэ – лIызэблэхъу куэдым дыкъмыкъ ищIа, ауэ иримыгъэзэша 
пхъужь тарэфарэщ; Хьэжбарон – фыз къишэм-къишэурэ, 
къапшэ нэхърэ уахыхьэжурэ къэпкIухьмэ зэрынэхъ фейдэр 
къызыгурыIуа лIыжь танэщ. Хьэжбарон псэлъыхъу хьэщIэу 
хуокIуэр Хьэфотэ деж. А тIум я диалогыр, я псэлъэкIэр Iэзагъ 
ин хэлъу иухуащ IутIыжым, ар «узэдащ» уэрам гушыIэрэ, 
куэд зылъэгъуа, гъащIэ зэтес къызлъымыса, унагъуэ насып зы-
хуэмыухуахэм я психологиерэкIэ. Комедие цIыкIур цIыхубэм  
ягу ирихьащ, ар спектакль щIауэ телевиденэми зыбжанэ-
рэ къигъэлъэгъуэжащ. Спектаклыр цIэрыIуэ зэрыхъуар зи 
фIыщIэр авторым и закъуэкъым, абы  сэбэп хуэхъуащ Хьэж-
баронрэ Хьэфотэрэ я ролхэр зыгъэзэщIа Къэбэрдей тетарым 
и артист гъуэзэджэ Балъкъэр Юрэрэ Мэшыкъуэ Фенэрэ.

«Дунейр театрщ» тхылъым ихуа комедиехэм нэгъуэщI 
темэ Iэджи къыщиIэтащ IутIыж Борис, абыхэм ауан щищIащ 
къулыкъум игъэудэфахэр, адыгэ хабзэм ебэкъуахэр, ди ли-
тературэм, театрым, журналистикэм яIэ ныкъусаныгъэхэр. 
Драматургым къигъуэта сюжетхэр щIэщыгъуэщ, зэрытха 
бзэр зыщылэжьа жанр псом дежи къулейщ. Пьесэхэр щит-
хым къигъэсэбэпащ усэбзэри, прозэм и бзэри, персонаж-
хэм яIурилъхьа псэлъэкIэхэри епхащ зэманым, а персонаж-
хэр щыпсэу щIыпIэхэм. Комедие итхахэр адыгэ гушыIэрэ 
ауанрэкIэ гъэнщIащ.

IутIыж Борис
 и 

гушыIэ сурэтхэр, 
шаржхэр, эпиграммэхэр 

(эпиграммэм и сурэтхэм щыщ зыкъомыр 
зыщIар КъуэщIысокъуэ В.)

ТЕМЫРКЪАН   ЮРИЙ

Узыншагъэр уи пкъым щызу,    Дэнэ щIыпIэ жыжьэ
Гукъыдэжыр уигум изу               «Ущемыпсыхами»,
Зы гухэхъуэм зыр къыпыту,       Сыт хуэдэ лъэгапIэ
Уи щIыхь лъагэ хъу зэпыту,       укъытемытами,
ЦIыхуу щыIэм урагуапэу,          Мы ущалъхуа лъахэр уигурэ
Уи цIэм лъэпкъыр                         Ди адыгэ лъэпкъыр уи псэу
ИрилъапIэу,                                    Куэдрэ, куэдрэ Тхьэм
Уардэ хэкухэр уи                            Утхуигъэпсэу,
ЗекIуапIэу,                                      Iэгур щыпхуаIэту Дуней 
Къалэ инхэр уи хэщIапIэу,        Псом!
Ауэ, 

АЦКЪАН  РУСЛАН

Поэзие дахэр зи щIасэгъу
Прозэ дэгъуэшхуэр щэхуу зи гъуэлъэгъу
Ацкъаным и гум Лермонтов къотхыкI,
И нитIым, мес, – Хаям къыщIецыцыкI.
2000 гъэ 

ГЪУТ  IЭДЭМ

ФыдогъэцIыху: мыр куэд зыщIауэ 
Иджыри Iэджэр зи мурадщ. 
«Нарт» эпос иныр зыщlалъхьауэ 
БгъуэнщIагъ щахъумэм и завскIладщ.
2000 гъэ 

ХЬЭIУПЭ  ДЖЭБРЭIИЛ

Уоу, Алыхьталэ! Дыщыхъумэ
Уи нейм. Уи жанырыбзэм.
ЛIыжь узым. Зауэм... НэгъуэщI мыхъуми,-
ХьэIупэм и хъуэрыбзэм.
2000 гъэ 

ТIЫХЪУЖЬ  АЛИЙ

Щукарь, ТIатIушэ, Къыдырхъан... 
Ныбафэуз дызыщI роль защIэщ!.. 
Уэ пхуэдэу лъэпкъыр зыгъэтхъа 
Зы пщафIи щыIэкъым, – зэгъащIэ!
1991 гъэ 

ХЬЭФIЫЦIЭ  МУХЬЭМЭД

«Адыгэ псалъэр» бэм зэIэпахыу
Зэраджыр нобэ хэткIи бэянщ. 
Континент псоми щызэбграхыу 
Хъумэ, мис ари мыбы и «зэранщ».
2000 гъэ 

БАКIУУ  ХЪАНДЖЭРИЙ
Мы дунейпсо тхыдэр тIэкIу къепIуэнтIэкIыжмэ, 
Зы илъэс тIощIищкIэ узэIэбэкIыжмэ, 
Къеплъхэм, кIуэаракъэ, жаIэу «Пу-пу-пу!», 
Къыщалъхуат зы щIалэ Жьакуэ-на-ЛампIу... 
Анэ насыпыфIэм и цIэр Щамхъанийт, 
Къалъхуа сабий дыгъэр – проста Хъанджэрийт. 
Ауэ «простэу» куэдрэ пхущытынти ар,-
Къызыкъуихщ абыми акъыл гъэтIылъар, 
Хъуащ литературам и профессорышху-ху-хуэ, 
Абы ибэкъукIри, – академикышху-ху-хуэ... 
А «шхуэ» инышхуитIыр зыпщIэхэлъыр, мис, –
Иджы гуфIэпсыжу пащхьэ нэхум къисщ.
2000 гъэ 

ШОРТЭН  АСЧЭРБИЙ

Мамырщ дунейр. Мазэгъуэ цIыщхъщ...
Фыжей, цIыху цIыкIухэ.
ФепщIыхь гъатхэм.
КъоIукI къалапщэмкIэ : "цIыщхъ-сыщхъ".
Шыкур-ура! - Шортэныр матхэ!!!
ЦIыху цIыкIур псори зэщIощымэ.
Акъужьым къехьыр романымэ.
1980 гъэ. 

КЪАРДЭНГЪУЩI ЗЫРАМЫКУ

Гупыр зыгъэгупыр,
ЖаIэ, гуп и уасэщ.
Лъэпкъыр зыгъэлъэпкъыр
Уасэ зимыIэжщ.
ЛIыбэм ялъэмыкIыр 
ЗылъэкIа хэкулIхэм
Мыр ящыщщи, хъуэхъухэр
Псоми худоIэт. 

СЕМЭН РУСЛАН

Руслан и усыгъэ укъеджэ зэпытмэ, 
Хущхъуэм я нэхъ лъапIэр пхузэрихъуэкIынщ. 
Езыр усэ къеджэу урихьэлIэу щытмэ, 
Маяковскэ дыдэр пщигъэгъупщэжынщ.
1979 гъэ

НАЛО ЗАУР

Зэгуэр тхыдэтххэр хуа-а-абжьу зэпеуэнущ, 
Урыху Iус жылэ псо-о-ори зэдэуэнущ, 
Нало Заур и къуажэр зэхагъэкIрэ 
Дэтхэнэми и кIэныр къригъэкIыу... 
ДепщIыхъкъым дэ апхуэдэ насып уэрым, 
АтIэми насып цIыкIу догъафIэ дэри: 
Мы шаржым къигъэгубжьрэ къытхуэпххыдэм, 
ДыкъыхэнэнкIи мэхъу Налом и тхыдэм.
2000 гъэ

НАЛО  АХЬМЭДХЪАН

КIэликтивизацэм ухалъхуауэ,
Индустрализацэри плъэгъуауэ,
ЛIым я лIыжу зауэм ухэтауэ,
Къыгур щIыгъуу илъэс... мыст ухъуауэ,
Нобэм укъэсын жыхуэпIэр, дауи,
Насып цIыкIуу пхужыIэнкъым. Ауэ
Я нэхъ насыпышхуэри тIуащIэ
Хъунущ пщIы пхулъэкIмэ... ЗэращIри?
ЗымыгъэкIыу жьыгъуэм и зэран,
Къанэ ещхьу Нало Ахьмэдхъан!

КЪАРДЭН  ХЬЭСЭН

До-ре-ми-фа-соль-ля-си...
Си-ля-соль-фа-ми-ре-до...
Аркъудейщ зэрыхъур ди
Гуэным илъыр макъыу... Уоу,
А макъиблым къахэпщIыкI
Хъуну къомыр къэзыщIэн
ЩыIэр пэжмэ (Бах фыпыкI!),
Мыращ ар: Къардэн Хьэсэн!

ЩОДЖЭНЦIЫКIУ  IЭДЭМ

«Софят и гъатхэм» емыджауэ
Дунейм зы цIыыху къыщагъуэтати,
А къыщыщIа зэрыхуаIуатэу,
Тхьэ яIуэ занщIэу зиукIыжауэ...
Къэнахэм ддигуухэр тщIауэ тыхь,
ГъущIышым тес Софят допщIыхь.

ТEМЫРКЪАН  ЮРЭ

Зы цIыху щэджащэ къыдэкIыну
Адыгэ къуажэ къэс къалэн
Тхьэм къащищIащи, зылъэкIынум
Ящыщ фыхъункIэ дылъэIуэнщ...
Зэрэгъыж къуажэм я къалэныр
Темыркъан ЮрэкIэ зэщIащ.
Адрей къуажэхэм къыфхуэнэр...
Зэрэгъыжыпхъу къэфшэныращ.

БАЛЪКЪЭР  ФОУСЭТ

Уи гур мывэм къыхэмыщIыкIауэ,
Уи псэр жыррэ Лъэпщ имырсыхьауэ
ПщIэжу щытмэ, Фоусэт и усэ
Утегушхуэу укъемыджэ, тIысэ.
Армыхъуамэ лъагъуныгъэ гуащIэм
И мафIээлыгъаем ухисхьэнщ.
Уи щхьэ закъуэ уи лъакъуитIу гъащIэм
Ухэтын пфIэщIами, тхьэ пхуэсIуэнщ,
А нэгъабэ къэзышахэр пщIэжмэ,
Мис абыхэм уакIэщIэмыхьэжмэ.

КЪУНЫЖЬ  ХЬЭЖДАЛ

«Бдзэжьеящэм и уэрэдым»
Хуэзэшахэр кIуэдыкIейщ.
Зэзэмызэщ щызэхэтхыр
ФIыщIэу тлъагъу «Си дахэкIейр».
ЦIыхуу щыIэр зоупщIыжыр:
«Мы Къуныжьыр щхьэ кIуэда?!»
КъардэнгъущIми зешхыхьыжыр:
«Хъуни ар – нокIуэж Хьэждал!»

КЪУЭЩIЫСОКЪУЭ  НУРХЬЭЛИЙ

Слъэгъуащ пщIыхьэпIэу: адыгэбзэр
Зэрыдунейуэ яIурылът.
Билл Клинтон, Хьэхым ещхьыркъэпсу,
«Адыгэ псалъэр» къыбгъурылът...
НахуапIэ хъумэ ар, итIанэ
ЩIэн хуейр мыращ: постамент пIий
Мо Дизыкъуажэ Мыст къигъанэу
НэщI хъуам тырет мы Нурхьэлий.

КЪЭРМОКЪУЭ  МУХЬЭМЭД

ЦIыхубэр нобэми мэхъуапсэ
ИритхъунщIэхыу гущхьэлъапсэр
ФIылъагъуныгъэм теухуауэ
Зы тхыгъэжьыфI къеджэну. Ауэ
Къэрмокъуэрат абыкIэ Iэзэу
Щытари, хъуакIэщ ари Iэсэ.
Е лъагъуныгъэм игу щыкIаа?
Е щихухэр псори къигъэкIа?

КЪАНДУР  МУХЬЭДИН

АдыгэлIыр, нобэ мыхъумэ,
Голливудым щацIыхуакъым.
Ахэм нэсрэ пагэ мыхъуу
Мы зым фIэкIи дыхуэзакъым.
ЛIым я лIыжу къыщIэкIащи,
КIэ имыIэу дехъуэхъунщ...
Шы кинокIэ зыдгъэнщIащи, 
ЦIыху кино дыщыгугъынщ.

МЭЗЫХЬЭ  БОРИС

деж кIуэ лъэIу тхылъ

Къулыкъум я нэхъыфIу зуухьэ,
АтIэми ныпхудощI губгъэн, Мэзыхьэ.
Зи уз кIуэдын, «къулыкъу зызохьэ», жыпIэу
Апхуэдэуу хъурэ тхэн щыбгъэтыжыпэ?
Роман мымащIэ дыди зэхилъхьауэ, 
Къулукъу мыфейцей дыди зэрихьауэ,
Щхьэлыкъуэ къыдэкIахэм къыфхэкIауэ
Зыгуэр доцIыхури, щапхъэ къытехауэ,
Тхэн хуейщ, лIэун... Щи-и-и-щэ-э, дынолъэIупэ
«Мазэхэ жэщым» къыхэбна цIыхубэр.

СОНЭ  АБДУЧЭРИМ

Сонэуэ щытми, адыгэлIщ.
ФIым дыхуишэныр и гухэлъщ.
Тхылъ къыдигъэкIхэр апхуэдизкIэ
ГъэнщIащ акъылкIи, ауэ бжьизкIэ
ЖиIам утекIмэ, ухэуащ –
Педагогыбжэр хуэпщIыжащ...
Щи-и-и, Песталоцци нэмыщIакIэ,
Сонэм дедаIуэурэ девгъаджэ.

МЫСОСТЫШХУЭ  ПЩЫЗЭБИЙ

Сэ сфIэгуэныхьщ Нью-Йорк дэс къомыр.
Пекин щыпсэухэр сфIэпсэкIуэдщ.
Ханой, Багдад, Каир, Панамэ...
КъеббжэкIкIэ сыт, – мэхъу ахэр куэд.
сыщысщ согупсысри: ярэби,
Мы ди Мысостышхуэ Пщызэбий
Сценэм иту зэ ямылъэгъуауэ,
Ахъарыпхэр зэрыпсэур дауэ?

ТУТ  ЗАУР

Iэджэм Iэджэу загъэтут.
Загъжтутми, ахэр Тут 
Заур макъ зэрыпэхъун
Дэнэ мыгъуэм кърахын.
КъытхуэмыщIэу къэщIэгъуейр
Апхуэдизуи мыдомбей
ЩIалэм блынхэр зыгъэхъей
Макъ къыздипхырщ. Дэнэ ей?!

БЕЙТЫГЪУЭН  СЭФАРБИЙ

Псалъэ шэрыуэ мыхъумэ, 
КъызэрыгуэкI лъэпкъ Iэджэ щIауэ
Къэзымыгъэсэбэпыж
Бейтыгъуэным сыт жепIэн?
ЗэрыжаIэу, уи тепIэн
Еплъи, уи лъэ укъуэдий, 
Армыхъуамэ, уэлэхьи,
Зы жыIэгъуэ папцIэжьыфI
КъуиутIыпщмэ!... Сэ нэхъыфI
КъысфIощI абы къиухэсхэм
ДыщIэдэIуу дызэхэсмэ...



160

ЕЛГЪЭР  КАШИФ

Насып адыгэм къыдитати,
Щхьэлыкъуэ къигъэщIащ.
Талантыр уэру щыхасати,
Елгъэрыр къыщалъхуащ.
Къызэщывгъэхъут щаухуауэ
Париж абдежым щыт.
Елгъэрым и пIэкIи къалъхуауэ
Зы Бальзак гуэр – дыдыд!!!

ЖУРТ  БИБЕРД

Журтхэм хужамыIэр укIуэдыж,
Ауэ сэ сыкъапщтэмэ, гупыж
СиIэщ яхужысIэу ахэм хъуэхъу,
Сыщысыну нэхур къыстещхьэху.
Сыт хуэдиз цIыхушхуэ мы дунейм
Тыгъэ къахуищIа а лъэпкъ жьгъейм:
Маркс, Гейне, Кант, Эйнштейн, Меербер,
Чарли Чаплин, Гафт, Христос... Биберд.

ЕХЪУТЭНЫДЖ  ХЬЭСЭН

ТхыдэлIщ мыр, тхакIуэщ, журналистщ,
ХъумакIуэщ, лекторщ, массажистщ,
Динырылажьэщ... КIуэаракъэ,
Тхьэм зы IэщIагъикъигъэщIакъым
Абы зыгуэр зыхимыщIыкI.
ЩIэныгъэращи – щхьэр фIещIыкI...
Акъомыр щыпщIэкIэ, Хьэсэ,
Сыт мыгъуэр пщIэн – утхуэлIыщIэнщ.

ДЖЭРЫДЖЭ  АРСЕН

Хьэл мыхъумыщIэ Iэджи Iэджэм зыханащ,
Ауэ усэ тхыныр хьэл мыгъуибл тхуэхъуауэ
Ноби IэщIэмыкIхэм мыр тхэкIуэсыкIащ:
Зи насып, – мэпсэур иджы тыншыжауэ!!!
2000 гъэ

Генеральный секретарь
Для народа как нектар...

Ленинское учение - 
Готовое убеждение...
Партия нас ведет, – 
Бицуев не подведет.

Из книги великого поэта-дидактика
Алисага Эльджирокова «Наука о 

правде мудрости – как жить счастливым».

ЕЛДЖЫРОКЪУЭ  IЭЛИСЭХЬ

Iэлисэхь и генийр нэмысауэ
Мы дунейм плIанэпэ темытыж.
КIуэаракъэ, нобэ щыщIэдзауэ
Хъунущ тхэн адрейхэм щыдгъэтыж.
Мес а угъурлыжьыр: гениальнэ
Хъуахэр адрейхэм къахетхыкI.
Илъэгъуамэ хъыджэбз идеальнэ,
Мис мыпхуэдэу къыхупогуфIыкI.
1985 гъэ

КIэух псалъэ

ИщхьэкIэ зэрыжытIащи, гушыIэмрэ ауанымрэ щIы-
пIэшхуэ щеубыдыр къэбэрдей-шэрджэс литературэм и 
лъэхъэнэ псоми. МащIэ-куэдми ар зыхэмылъ жанр щыIэу 
къыщIэкIынкъым, ауэ гушыIэмрэ ауанымрэ лъабжьэ зыху-
эхъуа жанр зыбжанэ хэтщ литературэм и къудамищу къагъэ-
сэбэп лирикэми, эпосми, драмэми.

Адыгэ поэзием гушыIэм щIыпIэ ин дыдэ щиубыду 
пхужыIэнукъым, ар щынэхъ мащIэщ прозэм, псом хуэмы-
дэу рассказ жанрым нэхърэ. ГушыIэмрэ ауанымрэ зыкъомкIэ 
къыхощыр КIыщокъуэ Алим и «Усэ шэрыуэхэр» зыфIища 
циклым (урысыбзэкIэ «Стихи – стрелы» фIэщыгъэцIэкIэ 
традзахэщ). Мы темэм йокIуалIэр басня жанрыр, ауэ мыбы 
гушыIэмрэ философиемрэ щызэхэпщащ, а жанрым фIы ды-
дэу адыгэ литературэм зыщиужьауэ пхужыIэнукъым.

ГушыIэрэ ауанрэкIэ гъэнщIащ сабийхэм ятеухуа усэхэр, 
ахэр куэдщ ди литературэм, ауэ мы темэм теухуа къэхутэ-
ныгъэ гуэр тщIыну къалэн зыхуэтщIыжакъым. («Къэбэрдей-
шэрджэс литературэм и тхыдэм» щхьэхуэу статья итынущ 
сабий литературэм теухуауэ).

Ди литературэм щIэуэ къыхыхьауэ къэлъытапхъэщ тхы-
дэтх икIи тхакIуэ Бейтыгъуэн Сэфарбий и «афоризм» 
зыфIища жыIэгъуэ кIэщIхэр. Езы тхакIуэр «псалъэ псэукIэ» 
йоджэр и IэдакъэщIэкI псалъэ шэрыуэхэм. Сэфарбий итха-
хэр я тематикэкIэ гуэшащ, ахэр нэхъыбэу философие гуп-
сысэ зыщIэлъщ, ауэ дэ къыхэтхахэр гушыIэрэ ауанрэ къы-
зыхэщ Iыхьэм и закъуэщ. ТхакIуэм гупсысэщIэ япкърелъхьэ 
псалъэжьхэм, ахэм къарыкIхэр зэпегъазэ, парадокс (узэмыжьэ 
гупсысэ мыхьэнэ иIэщ) Iэмалыр Iэрыхуэу къегъэсэбэпри. 

Бейтыгъуэным и жыIэгъуэхэр кIэщIхэщ, нэхъыбэр зы псалъэ-
ухащ зэрыхъур, усэбзэм и хьэлхэри (рифмэ, ритм, макъ къы-
тегъэзэж, н.къ.) прозэм и фащэри ядыболъагъур.

ГушыIэм щIыпIэ хэха щеубыдыр иджырей шэрджэс 
усакIуэхэу Мыжей Мамаржанрэ Тхьэгъэпсэу Увжыкъуэ-
рэ я усыгъэхэм. Тхьэгъэпсэум гушыIэ усэхэм, рассказхэм 
къинэмыщIауэ иIэщ зы гушыIэ дахэ икIи гъэщIэгъуэн – 
«Жьакуэ – на ЛампIу». (Мыр ищхьэкIэ анализ тщIащ, ауэ 
иджыри къыжыIэпхъэщ ар адыгэ IуэрыIуатэм зэрыпыщIар). 
Ижь-ижьыж лъандэрэ адыгэ къуажэхэр ауан зэращIыу 
къокIуэкIхэр, гушыIэ уэрэдкIэ зохъурджауэхэр. А хабзэм тету 
иджырей Жьакуэ (Алъэсчырей) къуажэмрэ Алибэрдыкъуэрэ 
(пасэм Хьэгъундыкъуей) гушыIэ куэд зэхалъхьэр. А фащэм 
иригъэувэри, Тхьэгъэпсэу Увжыкъуэ Жьакуэ гушыIэрейхэм 
япэджэжащ ауан гъэщIэгъуэнкIэ. Гиперболэ (егъэлеиныгъэ) 
IэмалкIэ «утыкум кърилъхьащ» къуажэ цIыкIум узыщыды-
хьэшх хъун теплъэри, мыхъумыщIагъэ къыщыхъухэри.

Адыгэ литературэм къигъэсэбэп жанрхэм щIэщыгъуэ куэд 
хилъхьэу щытащ IутIыж Борис, абы зы тхыгъэм деж лирикэри, 
эпосри, драмэри щызэхиухуанэ щыIэт. Апхуэдэу усэри про-
зэри щызэгъусэщ «Си Даханагъуэ» циклым (ар тхылъ щхьэ-
хуэу къыдэкIащ). ГушыIэмрэ ауанымрэ IутIыж Борис нэхъ-
ыбэ хэзылъхьа адыгэ тхакIуэ щыIэу къыщIэкIынкъым. Сыт 
хуэдэ жанрым щымылэжьами, Борис сыт щыгъуи гушыIэр и 
Iэпэгъуу щытащ. Студенту щыщытам щыщIэдзауэ абы и эпи-
граммэхэр дунейм къытехьэрт, языныкъуэм шарж хьэлэмэт-
хэри хуищIыжырт. Эпиграммэр и фащэкIэ кIэщIщ, абы об-
раз къыщигъэлъэгъуам псалъэ куэд тебгъэкIуадэ хъуркъым. 
Ауаным и «гуащIагъэми» щIебгъэгъуу идэркъым. Сытми, 
жанр гугъущ. Аращ фIыщIэ лей IутIыжым щIыхуэфащэр мы 
жанрыр убгъуауэ литературэм зэрыхигъэхьам папщIэ. Абы 
къинэмыщIауэ, езым гушыIэм и фащэ зыбжани къигупсысащ, 
ахэми цIэ яфIищыжащ: гушыIахуэхэмрэ дыхьэшхахуэхэмрэ; 
зи пащIэкIэ щIэгуфIыкI усэхэр; гушыIэ хъуаскIэхэр; гушыIэ 
уэрэдхэр; усэ ткIыбжьхэр; пIэскIугъэхэр; гушыIэрыгъафIэ усэ-
хэмрэ хъуэхъухэмрэ.

ЩIэуэ адыгэ литературэм куэд хилъхьащ Бещтокъуэ Хьэ-
бас. Ар зэрылирик гъуэзэджэр псоми ящIэр, ауэ гушыIэм, псом 
хуэмыдэу ауаным и къалэмыпэр жану зэрыхуэлэжьар сэтей 

къащIакъым ди критикэми литературэдж щIэныгъэлIхэми. 
Ахэм гу лъатауэ пхужыIэнукъым Бещтокъуэм и IэдакъэщIэкI 
хьэлэмэт «Сэроробот» зыфIищам. Мыбдеж усэбзэри, прозэ
пычыгъуэхэри, драмэм и хьэл гуэрхэри щызэдегъэлажьэр авто-
рым. И жанрыр езыми, журналым и редакторми тратхакъым. 
Яубзыхуакъым, ауэ дэ анализ щытщIащ усэм дыщытепсэлъыхь 
Iыхьэм. Мыр и фащэм и мызакъуэу и сюжеткIи гъэщIэгъуэнщ.

Бещтокъуэм ди зэманым зызыужьа техникэр (роботхэр) 
къыщегъэсэбэпыр дунейм ехыж тхакIуэхэм я ахърэт хьэ-
кум щащIкIэ, ауан ещIыр Хьэбас къэралым и блэкIар, ады-
гэ тхакIуэхэм я зэхэтыкIэм и ныкъусаныгъэхэр. И сюжеткIи 
и композицие зэрызэхэлъкIи щIэ куэд хэлъщ «Сэроробо-
тым», аращ абы и анализыр убгъуауэ щIэтщIар (напIэкIуэцI 
тIощIым нэс), абыкIэ дгъэзэкIуэжын ди мурадащ мы Хьэбас 
и IэдакъэщIэкIым гулъытэ нэс иджыри къэс зэримыгъуэтар. 
УсакIуэм Iэзэу къыщигъэсбэпащ аллегорие, егъэлеиныгъэ 
Iэмалхэр. ЩIагъщIэбзэ иIэми, Бещтокъуэр зытепсэлъыхь 
персонажхэм «зыкъэзыцIыхуж» къыхэкIынкIэ къытщохъур
апхуэдизкIэ авторым фIыуэ ецIыхухэри ди тхакIуэхэм я 
зэхэтыкIэхэри, я дуней еплъыкIэри.

Адыгэ прозэрауэ къыщIэкIынщ ауанырэ гушыIэмрэ нэхъ 
щIыпIэ ин щаубыдыр. Ахэр мащIэ куэдми зыхэмыт рас-
сказ, повесть, е роман гъуэтыгъуейщ, ауэ дэ зи гугъу тщIахэр 
гушыIэр зи темэ нэхъыщхьэу щыт рассказхэмрэ повест-
хэмрэщ. Анекдотым и Iуэхур щхьэхуэщ, ар зэрыщыту зы-
теухуар гушыIэмрэ ауанымрэщ. Анекдотым пэгъунэгъущ
рассказ кIэщIхэу языныкъуэ тхакIуэхэм IуэрыIуатэм, иджы-
рей гъащIэм къыщыхъу дыхьэшхэн Iуэхугъуэхэм «къытра-
щIыкIхэр». Ахэр тхакIуэхэм зэрагъэзэхуэжу, литературэ 
фащэ ирагъэувэу къэлъытапхъэщ. Апхуэдэхэщ шэрджэс 
тхакIуэ Къантемыр Тыркубий и тхылъитI ищхьэкIэ зи гугъу 
тщIахэр, Хьэнфэн Алим и рассказ Хъуэжэ и хъыбарыщIэ 
зыфIищахэр, адыгэ газетхэм, «Iуащхьэмахуэ» журналым и 
«Хъуэжэ и куэбжэ» рубрикэм къытехуа рассказ куэдыр.

Фельетоныр публицистикэм хабжэр, ауэ ар блэкIа 
лIэщIыгъуэм икухэм литературэм нэхъ пэгъунэгъуу щытащ. 
Нобэ мы жанрым ущрихьэлIэжыркъым езы газет дыдэхэми.

ГушыIэ рассказым зезыгъэужьауэ къэлъытапхъэщ Ду-
дар Хьэутий, Къэрмокъуэ Мухьэмэд, Нало Ахъмэдхъан, 

ШэджыхьэщIэ Хьэмыщэ, Журт Биберд, Хьэх Сэфарбий, 
Нало Заур, Елгъэр Кашиф, н. IутIыж Борис мы жанрхэми 
щIэуэ хэлъхьэныгъэ ищIащ.

Гу лъытапхъэщ: гушыIэмрэ ауанымрэ къэбэрдей-шэрджэс 
прозэм деж нэхъыбэу къыщыгъэсэбэпар рассказ жанрыщ. 
МащIэ дыдэщ повестхэр. IутIыж Боирс итха «Гуащэпэж» 
повестым убгъуауэ дыкъыщIытеувыIам ар и зы щхьэусыгъ-
уэщ. ЕтIуанэу, IутIыжым Iэзагъышхуэ хэлъу мыбдеж къы-
щигъэлъэгъуащ цIыху закъуэтIакъуэхэм я ныкъусаныгъэм 
нэмыщIауэ жылагъуэ псор «зыгъэлъэпэрапэу» щыта Iуэху 
мыхъумыщIэхэр. И сюжеткIи хуабжьу къызэрымыкIуэщ, хьэ-
лэмэтщ «Гуащэпэж» повестыр. Ар къахутэну къапэщылъщ 
иджыри литературэджхэми критикхэми.

ГушыIэмрэ ауанымрэ куэд дыдэ щIауэ къыдогъуэгурыкIуэр 
адыгэ IуэрыIуатэми драматургиеми. Пасэ зэманым щегъэ-
жьауэ комедие жанрыр гушыIэмрэ ауанымрэ хухэхауэ 
къокIуэкIыр. Къэбэрдей-шэрджэс литературэм и лъэхъэнэ 
дэтхэнэми хэтщ комедие зытха драматургхэр. Ауэ япэ ды-
дэу пьесэ зытхахэм комедие къащIэнакъым ШэджыхьэщIэ 
Пщыкъан, Тобыл Талъустэн, Нало Жансэхъу, АфIэунэ 
Мухьэмэд, Тубай Мухьэмэд, Акъсырэ Залымхъан, 
КъардэнгъущI Зрамыку.

Комедие япэу зытхар Щхьэгъэпсэу Мухьэмэдщ, абы 
иужькIэ жанрыр къагъэIурыщIащ Шортэн Аскэрбий, Къар-
дэн Хьэсэмбий, Дудар Хьэутий, Журт Биберд, Дэбагъуэ 
Мухьэмэд. Мыбдежи хэлъхьэныгъэ ин зыщIащ IутIыж Бо-
рис. Аращ абы и драматургием нэхъ убгъуауэ ищхьэкIэ 

